ವ್ಯವಸಾಯ ಸಂಬಂಧಿ ಆಚರಣೆಗಳು: ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕದ ಏಕೀಕರಣ ಒಂದು ಮಹತ್ವ ಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದುದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ, ಕರ್ನಾಟಕದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ : ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ  ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ.ಹೀಗಾಗಿ  ವಿದೇಶಿ ಮತ್ತು ದೇಶಿ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ  ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲಿಕ್ಕೆ  ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ  ಹೊಸ ಸಾಧ್ಯತೆಗಳನ್ನು  ಅನುಲಕ್ಷಿಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯಲ್ಲಿ ವಿಶ್ಲೇಷಿಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ  ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ: ಕನ್ನಡದ ಅರಿವಿನ ವಿಕೇಂದ್ರೀಕರಣವಾದ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಕನ್ನಡ ವಿಶ್ವವಿದ್ಯಾಲಯವು ಕನ್ನಡದ ಹತ್ತಾರು ಕ್ಷೇತ್ರಗಳಿಗೆ ಸಂಬಂಧಿಸಿದ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಓದುಗರಿಗೆ ಅರಿವನ್ನು ನೀಡಲು ಮಂಟಪಮಾಲೆಯಲ್ಲಿ ಕಿರುಪುಸ್ತಕಗಳನ್ನು ಪ್ರಕಟಿಸುತ್ತಿದೆ. ‘ವ್ಯವಸಾಯ ಸಂಬಂಧಿ ಆಚರಣೆಗಳು’ ಎಂಬ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದು ಕೊಟ್ಟಿರುವ ಡಾ. ಸೋಮಣ್ಣ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತವೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಮಂಜುನಾಥ ಬೇವಿನಕಟ್ಟಿ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ. ಸುಜ್ಙಾನ ಮೂರ್ತಿ ಅವರಿಗೆ ಆಭಾರಿಯಾಗಿದ್ದೇನೆ.
ಡಾ.ಎ.ಮುರಿಗೆಪ್ಪ
ಕುಲಪತಿ
ವ್ಯವಸಾಯ ಸಂಬಂಧಿ ಆಚರಣೆಗಳು (೧)
ಜನಪದರು ಸ್ವಭಾವತಃ ಸಂಪ್ರದಾಯನಿಷ್ಠರು. ಅವರ ನಿತ್ಯಜೀವನದಲ್ಲಿ ಸಂಪ್ರದಾಯನಿಷ್ಠೆ ಎದ್ದು ಕಾಣುತ್ತದೆ. ಅವರು ತಮ್ಮ ಹಿರಿಯರ ಪರಂಪರಗತ ಸಂಪ್ರದಾಯಗಳೇ ಪರಮಪ್ರಮಾಣವೆಂದು ನಂಬಿರುವವರು. ಮುಂಜಾವಿಗೆ ಎದ್ದು ದೇವರ ಸ್ಮರಣೆ ಮಾಡುತ್ತ, ದೈನಂದಿನ ಕೆಲಸಕಾರ್ಯಗಳಲ್ಲಿ ತೊಡಗುವವರು ಅವರು, ಹಬ್ಬ, ಮದುವೆ, ತಿಥಿ, ಪಂಚಾಯ್ತಿ ತೀರ್ಪು ಇತ್ಯಾದಿಗಳಲ್ಲಿಯೂ ತಮ್ಮ ಪೂರ್ವಿಕರು ಸಂಪ್ರದಾಯಗಳನ್ನು ಆದರ್ಶವಾಗಿರಿಸಿಕೊಂಡು ಆದಷ್ಟುಮಟ್ಟಿಗೆ ಪಾಲಿಸಿಕೊಂಡು ಬರುತ್ತಿದ್ದಾರೆ. ಪ್ರಪಂಚದ ಎಲ್ಲ ದೇಶ ಜನಾಂಗಗಳಲ್ಲಿನಂತೆ  ಕರ್ನಾಟಕದಲ್ಲೂ ಅನೇಕ ಜನಪದ ಸಂಪ್ರದಾಯಗಳು ಆಚರಣೆಗಳಲ್ಲಿ ಉಳಿದುಕೊಂಡು ಬರುತ್ತಿವೆ ಎಂದು ಹೇಳಲಾಗುವುದಿಲ್ಲ. ಸಂಪ್ರದಾಯವೇ ವಿನೋದದ ಪರಿವೇಷ ತೊಡುತ್ತದೆ. ಹಾಗೆಯೇ ಅದರ ನಂಬಿಕೆಗಳಲ್ಲಿ ಉಂಟಾಗುವ ಮೌಲ್ಯಗಳ ಸಡಿಲಿಕೆ ಕೂಡ ಗಮನಾರ್ಹವಾದುದೇ ಆಗಿರುತ್ತದೆ. ಈ ಹಿನ್ನೆಲೆಯಲ್ಲಿ ನಮ್ಮ ನಾಡಿನ ಜನಪದ ಸಂಪ್ರದಾಯಗಳ ಮಹತ್ವವನ್ನು ಅರಿಯುವ ಮತ್ತು ವ್ಯಾಖ್ಯಾನಿಸುವ ಪ್ರಯತ್ನ ಮಾಡಬಹುದಾಗಿದೆ.
ಉತ್ತರ ಕರ್ನಾಟಕದ ಆಚರಣೆಗಳು
ಪ್ರಚಲಿತವಿರುವ ಉತ್ತರ ಕರ್ನಾಟಕದಲ್ಲಿನ ವ್ಯವಸಾಯ ಸಂಬಂಧಿ ಆಚರಣೆಗಳಲ್ಲಿ ಜೋಕುಮಾರನ ಪೂಜೆ, ಅರಲೆ ಬಸವನ ಪೂಜೆ, ತಾರ್ಲೆ, ಭೂಮಿ ಹುಣ್ಣಿಮೆ. ಮಳೆಮಲ್ಲಪ್ಪನ ಪೂಜೆ ಮಳೆರಾಯನ ಪೂಜೆ, ಭೂಮಿಪೂಜೆ, ತಿಂಗಳ ಮಾವನ ಪೂಜೆ, ಕೊಂತಿಪೂಜೆ, ಮುಖ್ಯವಾದವು.
ಜೋಕುಮಾರನ ಆಚರಣೆ
ವ್ಯವಸಾಯ ಸಂಬಂಧಿ ಆಚರಣೆಗಳನ್ನು ಕುರಿತು ಈ ಭಾಗದಲ್ಲಿ ಚರ್ಚಿಸಲಾಗುವುದು. ಅವುಗಳಲ್ಲಿ ಜೋಕುಮಾರನ ಪೂಜೆ, ಗುಳ್ಳವನ ಪೂಜೆ, ಅರಳೆ ಬಸವನಪೂಜೆ, ತಾರ್ಲೆ ಆಚರಣೆ, ಭೂಮಿ ಹುಣ್ಣಿಮೆ ಮುಂತಾದವು ಮುಖ್ಯವಾದವು. ಉತ್ತರ ಕರ್ನಾಟಕದಲ್ಲಿ ಮಾತ್ರವೇ ಆಚರಣೆಯಲ್ಲಿ ಉಳಿದುಬಂದಿರುವ  ವಿಶಿಷ್ಟವಾದ ಆಚರಣೆ ಜೋಕುಮಾರನ ಪೂಜೆ. ಇದು ವ್ಯವಸಾಯ ಸಂಬಂಧವಾದ ಒಂದು ಆಚರಣೆ. ಈ ಆಚರಣೆಗೆ ಆನಂತನ ಹುಣ್ಣಿಮೆ, ಜೋಕುಮಾರನ ಹುಣ್ಣಿಮೆ ಅಥವಾ ಹೋಲೇರ ಹುಣ್ಣಿಮೆ ಎಂಬುದಾಗಿ ಕರೆಯುತ್ತಾರೆ (ವೃಷಭೇಂದ್ರಸ್ವಾಮಿ ಎಸ್.ಎಂ., ೧೯೮೭: ೯೮). ಜೋಕುಮಾರ ಒಬ್ಬ ಜನಪದ ದೇವತೆ. ಇವನಿಗಾಗಿ ಪ್ರತ್ಯೇಕವಾಗಿ ಎಲ್ಲಿಯೂ ದೇವಸ್ಥಾನಗಳಲ್ಲಿ. ಕಬ್ಬಲಿಗ : ಕುಂಬಾರ ಜಾತಿಯ ಜನರು ಮಾತ್ರ ಜೋಕುಮಾರನ ಮೂರ್ತಿಯನ್ನು ಹೊತ್ತು ತಿರುಗುವುದು ಒಂದು ವಿಶೇಷವಾಗಿದೆ. ಬಹು ಪ್ರಾಚೀನ ಕಾಲದಿಂದಲೂ ಜೋಕುಮಾರನ ಆಚರಣೆಯು ರೂಢಿಯಲ್ಲಿದ್ದಂತೆ ತಿಳಿದುಬರುತ್ತದೆ. ಜೋಕುಮಾರ ಹುಟ್ಟವುದು ಭಾದ್ರಪದ ಮಾಸದಲ್ಲಿ. ಅವನು ಹುಟ್ಟಿದ ಮೇಲೆ ಮಳೆಯಾಗುವುದೆಂಬ ನಂಬಿಕೆ ಇರುವುದರಿಂದ, ರೈತರು ಬಹಳ ಸಂಭ್ರಮ ಆದರಗಳಿಂದ ಜೋಕುಮಾರನನ್ನು ಬರಮಾಡಿಕೊಳ್ಳುತ್ತಾರೆ. ಈ ಬಗೆಯ ಪೂಜೆಯನ್ನು “ಮಣ್ಣಪೂಜೆ” ಎಂಬುದಾಗಿ ಕರೆಯುತ್ತಾರೆ. ಇದು ನಾಲ್ಕನೆಯ ಮಣ್ಣಪೂಜೆ ಅನ್ನುವ ನಂಬಿಕೆ ಉಂಟು. ಮೊದಲನೆಯದು ಮಣ್ಣೆತ್ತಿನ ಅಮವಾಸ್ಯೆಯಲ್ಲಿ ಮಾಡುವ ಎತ್ತಿನ ಪೂಜೆ. ಎರಡನೆಯದು ಗುಳ್ಳವನ ಪೂಜೆ. ಮೂರನೆಯದು ಪಂಚಮಿಯಲ್ಲಿ ಮಾಡುವ ಹುತ್ತಪ್ಪನ ಪೂಜೆ. ಆನಂತರ ಕೊನೆಯಾದ ಅನಂತನ ಹುಣ್ಣಿಮೆಯಲ್ಲಿ ಆಚರಿಸುವ ಜೋಕುಮಾರನ ಪೂಜೆ. ಈ ನಾಲ್ಕು ಸಂಪ್ರದಾಯಗಳನ್ನು ರೈತರು ತುಂಬ ಶ್ರದ್ಧೆ ಭಕ್ತಿಗಳಿಂದ ಆಚರಿಸುತ್ತಾರೆ.
ಜೋಕುಮಾರನ ಹುಟ್ಟಿನ ಬಗೆಗೆ ಕಥೆಗಳು ಪ್ರಚಲಿತವಾಗಿವೆ.
ಸಪ್ತಋಷಿಗಳ ಮೆಚ್ಚಿನ ಸೇವಕನಾದ ಜೋಕುಮಾರನಿಗೆ ಮರ್ತ್ಯಲೋಕದ ವೈಭವವನ್ನು ಸವಿಯಬೇಕೆಂಬ ಬಯಕೆ ಬಂದಿತು. ಋಷಿಗಳಲ್ಲಿ ತನ್ನ ಮನದಾಸೆಯನ್ನು ತಿಳಿಸಿದಾಗ ಅವರು ಒಪ್ಪಿ ಮೃಷ್ಟಾನ್ನವನ್ನು ಉಣ್ಣಬಾರದು; ಬಾಲೆಯರಿಗೆ ಮನಸೋಲಬಾರದು, ಅದಷ್ಟು ಬೇಗ ಹಿಂದಿರಗಬೇಕು ಎಂದು ಷರತ್ತುಗಳನ್ನು ಹಾಕಿ ಕಳುಹಿಸಿಕೊಡುತ್ತಾರೆ. ಅದರಂತೆಯೇ ಅವನು ಭೂಮಿಗೆ ಬರುವಷ್ಟರಲ್ಲಿ ಸಂಜೆಯಾಗುತ್ತದೆ. ಅವನು ಆ ರಾತ್ರಿ ಉಳಿದುಕೊಳ್ಳುವುದಕ್ಕೆ ಜಾಗವಿಲ್ಲದೆ ಯೋಚಿಸುತ್ತಿರುವಾಗ ಮುಂದೆ ಕಾಣಿಸಿಕೊಂಡ ಮಾರಿಯ ಗುಡಿಗೆ ಹೋಗಿ ಸುಶ್ರಾವ್ಯವಾಗಿ ಹಾಡುತ್ತಾ ಕುಳಿತುಕೊಂಡ. ಅವನ ಹಾಡಿಗೆ ಮಾರುಹೋದ ಮಾರಿಯು ಬಗೆ ಬಗೆಯ ಅಡುಗೆಯನ್ನು ಮಾಡಿ ಚಿನ್ನದ ಹರಿವಾಣದಲ್ಲಿ ಬಡಿಸಿ ಜೋಕನ ರೂಪಕ್ಕೆ ಬೆರಗಾಗಿ ನಿಲ್ಲುತ್ತಾಳೆ. ಜೋಕನಿಗೆ ತಾನು ಊಟ ಮಾಡಿದರೆ ತನಗೆಲ್ಲಿ ತೊಂದರೆಯಾಗುವುದೋ ಎಂಬ ಆತಂಕವಿದ್ದಿತಾದರೂ ಭಕ್ಷ್ಯ ಭೋಜನದ ವಾಸನೆ ಅವನನ್ನು ಬಿಡಲಿಲ್ಲ. ಧೈರ್ಯ ಮಾಡಿ ಊಟ ಮಾಡಿದುದಲ್ಲದೆ ಅವಳ ರೂಪಕ್ಕೆ ಮನಸೋಲುತ್ತಾನೆ. ಮಾರಿಯ ದೈಹಿಕಸಂಪರ್ಕದಿಂದ ತನಗೆ ಅಪಚಾರವಾಯಿತೆಂದು ನಡುಗುತ್ತಲೇ ಋಷಿಗಳ ಬಳಿಗೆ ಹೋದಾಗ ಋಷಿಗಳು ಅವನನ್ನು ಕೋಪದಿಂದ ಕಾಲಲ್ಲಿ ಒದ್ದು ಬಿಡುತ್ತಾರೆ. ಆಗ ಅವನು ಪಶ್ಚಾತ್ತಾಪ ವ್ಯಕ್ತಪಡಿಸಿದಾಗ ಏಳು ದಿನಗಳು ಇದ್ದು ಇಲ್ಲಿಗೆ ಬಾ ಎಂದು ವಿಮೋಚನೆಗೊಳಿಸುತ್ತಾರೆ. ಜೋಕನ ದೈಹಿಕ ಸಂಪರ್ಕವನ್ನು ಪಡೆದುದುರ ಫಲವಾಗಿ ಭಾದ್ರಪದ ಶುದ್ಧದಲ್ಲಿ ಅಷ್ಟಮಿಯ ದಿನ ಮಾರಿಯು ಗಂಡು ಮಗುವೊಂದಕ್ಕೆ ಜನ್ಮ ಕೊಡುತ್ತಾಳೆ. ಆ ಮಗುವೇ ಜೋಕುಮಾರ. ಜೋಕುಮಾರ ತನ್ನ ತಂದೆ ಯಾರೆಂದು ತಿಳಿದುಕೊಳ್ಳಲು ಹೊರಟ. ಹೀಗೆ ಏಳು ದಿನ ಹುಡುಕುತ್ತಾ ಇರುವಾಗ ಹುಣ್ಣಿಮೆ ಬಂದಿತು. ಆ ಹುಣ್ಣಿಮೆಯ ದಿನ ಅಗಸರೆಲ್ಲರೂ ಒಂದಡೆ ಸೇರಿಕೊಂಡು ಮನೆಮನೆಗೆ ಹೋಗಿ ಬೇಡಿ ರೈತಾಪಿಗಳು ಕೊಟ್ಟ ದವಸಧಾನ್ಯಗಳನ್ನು ಹೆಡಿಗೆಗೆ ತುಂಬಿಕೊಂಡು ಅಡುಗೆ ಮಾಡಿ, ಗಂಗೆಯ ಕಲ್ಲನ್ನು ಪೂಜೆ ಮಾಡುತ್ತಿರುತ್ತಾರೆ. ಊಟ ಮಾಡುವ ಸಂದರ್ಭದಲ್ಲಿ ಕತ್ತೆಗಳು ಹೊಲಗಳಿಗೆ ನುಗ್ಗಿ ಬೆಳೆಗಳನ್ನು ಹಾಳು ಮಾಡದಂತೆ ನೋಡಿಕೊಳ್ಳಲು ಸುಕರ್ಣಿಕ ಎಂಬುವಳನ್ನು ನೇಮಿಸಿರುತ್ತಾರೆ. ತಂದೆಯನ್ನು ಹುಡುಕುತ್ತಾ ಬಂದ ಜೋಕುಮಾರ ಸುಕರ್ಣಿಯ ರೂಪಕ್ಕೆ ಮರುಳಾಗಿ ಆಕೆಯನ್ನು ಪೀಡಿಸತೊಡಗುತ್ತಾನೆ. ಆಕೆ ಭಯದಿಂದ ಕೊಗಿಕೊಳ್ಳುತ್ತಾಳೆ. ಅಗಸರು ಬಂದು ಜೋಕುಮಾರನನ್ನು ಬಡಿದು ಸಾಯಿಸಿ ಅವನನ್ನು ಬಟ್ಟೆ ಒಗೆಯುವ ಕಲ್ಲಿನ ಕೆಳಗೆ ಹಾಕಿ ಮುಚ್ಚುತ್ತಾರೆ. ಅಲ್ಲಿಗೆ ಅವನ ಶಾಪ ವಿಮೋಚನೆಯಾಗಿ ಸಪ್ತಋಷಿಗಳನ್ನು ಸೇರಿಕೊಳ್ಳುತ್ತಾನೆ.
ಎರಡನೆಯ ಕಥೆಯ ಪ್ರಕಾರ, ಚಿಕ್ಕವನಿರುವಾಗಲೇ ಆಡುತ್ತಾ ಕಂಡ ಕಂಡ ಹೆಣ್ಣುಗಳ ಬೆನ್ನುಹತ್ತಿ ಕಾಡಿಸತೊಡಗಿದಾಗ ಅಗಸರು ಬೇಸತ್ತು ಹೊಡೆದು ಸಾಯಿಸಿ ಒಗೆಯುವ ಕಲ್ಲಿನ ಕೆಳಗೆ ಮುಚ್ಚಿಟ್ಟರು. ಕೆಲವು ಕಡೆಗಳಲ್ಲಿ ಜೋಕುಮಾರನು ಜೋಕುಋಷಿ ಹಾಗೂ ಎಳೆ ಗೌರಿಗಳ ಮಗನೆಂದೂ ಹೇಳುತ್ತಾರೆ. ಅವರು ಸಂತಾನ ಫಲವಿಲ್ಲದೆ ಶಿವನನ್ನು ಕುರಿತು ಪ್ರಾರ್ಥಿಸಿದಾಗ ಶಿವ ಅವರಿಗೆ ಏಳು ದಿನ ಆಯಸ್ಸುಳ್ಳ ಮಗನನ್ನು ಕರುಣಿಸಿದನೆಂದು ಹೇಳುತ್ತಾರೆ. ಅಂತೆಯೇ ಭಾದ್ರಪದ ಮಾಸದಲ್ಲಿ ಒಂದು ವಾರದವರೆಗೂ ಅಗಸರ ಹೆಂಗಸರು ಮನೆ ಮನೆಗೂ ಹೋಗಿ ಜೋಕುಮಾರನನ್ನು ಕುರಿತ ಹಾಡುಗಳನ್ನು ಕುರಿತ ಹಾಡುಗಳನ್ನು ಹಾಡುತ್ತಾ ದವಸಧಾನ್ಯಗಳನನ್ನು ಶೇಕರಿಸಿ ಹಬ್ಬವನ್ನು ಆಚರಿಸುವುದು ಸಂಪ್ರದಾಯವಾಗಿ ಬೆಳೆದುಬಂದಿದೆ. ಇನ್ನೊಂದು ಕಥೆಯ ಪ್ರಕಾರ ಚಿಕ್ಕವನಿರುವಾಗಲೇ ಜೋಕುಮಾರ ತುಂಬಾ ಕಾಮುಕನಾಗಿದ್ದ. ಕಂಡಕಂಡವರನ್ನೆಲ್ಲ ಇಣುಕಿ ನೋಡುತ್ತಿದ್ದ. ಒಂದು ದಿನ ಬ್ರಾಹ್ಮಣ ಸ್ತ್ರೀಯು ಸ್ನಾನ ಮಾಡುತ್ತಿದ್ದಾಗ ಬಚ್ಚಲು ಮರೆಯಿಂದ ಇಣುಕಿ ನೋಡುತ್ತಿದ್ದನಂತೆ. ಆಗ ಅವಳು ಅಕಸ್ಮಾತ್ತಾಗಿ ನೋಡಿ ಸೀರೆಯುಟ್ಟುಕೊಂಡು ಕಚ್ಚೆ ಬಿಗಿದುಕೊಂಡು ಓಡಿದಳು (ಆಗಿನಿಂದಲೂ ಬ್ರಾಹ್ಮಣ ಸ್ತ್ರೀಯರು ಕಚ್ಚೆ ಹಾಕಿಯೇ ಸೀರೆ ಉಡಲು ಪ್ರಾರಂಭಿಸಿದರೆಂದು ಹೇಳುತ್ತಾರೆ). ಓಣಿಯ ಹೆಣ್ಣುಗಳೆಲ್ಲಾ ಇವನ ಬಗ್ಗೆ ದೂರು ಹೇಳತೊಡಗಿದಾಗ ಹೊಲೇರ ಓಣಿಯಲ್ಲಿ ತಲೆ ಕತ್ತರಿಸಿ ಅಗಸರು ಬಟ್ಟೆ ಒಗೆಯುವ ಕಲ್ಲಿನ ಕೆಳಗೆ ಮುಚ್ಚಿಟ್ಟರು ಎಂಬುದೊಂದು ಕಥೆಯಿದೆ.
ಈ ಮೇಲೆ ನಿರೂಪಿಸಿದ ಕಥೆಗಳಿಗಿಂತ ಭಿನ್ನವಾದ ಇನ್ನೊಂದು ಕಥೆಯ ಪ್ರಕಾರ ಮಳೆಬೆಳೆ ತರುವ ದೇವತೆ. ಗಣಪತಿಯು ಮೃಷ್ಟಾನ್ನ, ಮೋದಕ ಉಂಡು ಹೋಗಿ ಜನರೆಲ್ಲ ಅತ್ಯಂತ ಸುಖವಾಗಿಯೇ ಇದ್ದಾರೆಂದು ಶಿವ ಬಳಿ ಹೆಳಿದ. ಆತ ಹೋದ ಕೆಲವು ದಿನಗಳಲ್ಲಿ ಜೋಕುಮಾರನು ಶಿವನ ಬಳಿಗೆ ಹೋಗಿ, ಓಣಿಯಲ್ಲೆಲ್ಲ ತಿರುಗಾಡಿ ಬಂದಿದ್ದೇನೆ. ಮಳೆ ಬೆಳೆ ಇಲ್ಲದೆ ಜನರೆಲ್ಲ ಕಂಗಾಲಾಗಿದ್ದಾರೆ. ದುಃಖದಲ್ಲಿದ್ದಾರೆಂದು ಶಿವನಿಗೆ ಹೇಳಿದ. ಶಿವನು ಇವನ ಮಾತಿಗೆ ಕಣ್ತೆರದು ನೋಡಿದನು. ಆಗ ಮಳೆಯು ಬಂದಿತು. ಬೆಳೆಯು ಸಮೃದ್ಧವಾಗಿ ಬಂದಿತು. ಹೀಗೆ ಜೋಕುಮಾರನನ್ನು ಕುರಿತು ಎರಡು ಅಭಿಪ್ರಾಯಗಳಿರುವುದು ಸ್ಪಷ್ಟ. ಜೋಕುಮಾರನೊಬ್ಬ ಕಾಮುಕ, ಪುಂಡ, ಅತಿ ಕಾಮುಕತನದಿಂದ ನಡೆದುಕೊಂಡದ್ದಾಕ್ಕಾಗಿ ಅವನಿಗೆ ಹೊಲೇರ ಓಣಿಯಲ್ಲಿ ಹೊಡೆದು ಸಾಯಿಸಿ ಅಗಸರ ಬಟ್ಟೆ ಒಗೆಯುವ ಕಲ್ಲಿನ ಕೆಳಗೆ ಮುಚ್ಚಿಡಲಾಯಿತು. ನೀತಿಗೆಟ್ಟು ನಡೆದವರಿಗೆ ಉಳಿಗಾಲವಿಲ್ಲ ಎಂಬ ಆಶಯ ಈ ನೀತಿಯಲ್ಲಿರುವುದು ಸ್ಪಷ್ಟ. ಅವನು ದುರ್ಭುದ್ಧಿಯವನಾಗಿದ್ದರೂ ಕೆಲವು ಜನರಿಗಾದರೂ ಒಳ್ಳೆಯದನ್ನು ಮಾಡಿದಂತಿದೆ. ಒಳಿತನ್ನು ಮಾಡುವ ದೇವರು ಎಂದು ಜನ ನಂಬಿಕೊಂಡಿದ್ದಾರೆ. ಅವನು ಬಂದುಹೋದ ಮೇಲೆ ಗೊಡ್ಡುಗಳು ಹಾಲು ಕೊಡಲು ಆರಂಭಿಸುತ್ತವೆ. ಅವನನ್ನು ಅರಸಿಕೊಂಡು ಕುಂಚಿಗೆ, ಕುಲಾಯಿ ಹೊಲಿಯಿ ಹೊಲಿದುಕೊಟ್ಟರೆ ಬಂಜೆಗೂ ಮಕ್ಕಳಾಗುತ್ತವೆ. ಇವು ಈ ಆಚರಣೆಯ ಮಹತ್ವವನ್ನು ಮನಗಾಣಿಸುತ್ತವೆ.
ಈ ಆಚರಣೆಗಾಗಿ ನಿರ್ಮಿಸಲಾಗುವ ಮೂರ್ತಿಯ ಸ್ವರೂಪ ಆಕರ್ಷಕವಾಗಿರುತ್ತದೆ. ಅದು ಮಣ್ಣಿನಿಂದ ಮಾಡಿದ ಪುರುಷ ಮೂರ್ತಿಯಾಗಿರುತ್ತದೆ. ಕೋರೆ ಮೀಸೆ, ಗುರುತರವಾದ ಹುಬ್ಬು, ದಪ್ಪನಾದ ತುಟಿಗಳು, ಉದ್ದ ಮೂಗು, ಸಾಮಾನ್ಯವಾದ ದೇಹಾಕೃತಿಗೆ ಎದ್ದು ಕಾಣುವ ಜನನೇಂದ್ರಿಯ ಇರುತ್ತದೆ. ಸಗಣಿಯಿಂದ ಸಾರಿಸಿದ ಬಿದಿರಿನ ಹೆಡಿಗೆಯಲ್ಲಿ ಈ ಮೂರ್ತಿಯನ್ನು ಇಟ್ಟುಕೊಂಡು ಅದರ ಮೇಲೆ ಬೇವಿನಸೊಪ್ಪನ್ನು ಹಾಕುತ್ತಾರೆ. ಮೂರ್ತಿಯ ಬಾಯಿಗೆ ಮತ್ತು ಜನನೇಂದ್ರಿಯಕ್ಕೆ ಲೇಪಿಸುವುದು ವಿಧಿ. ಜೋಕುಮಾರನನ್ನು ಕುರಿತ ಹಾಡುಗಳನ್ನು ಹೇಳುತ್ತ ಹೆಂಗಸರು ಊರಿನ ರೈತಾಪಿಗಳ ಮನೆಗೆ ಹೋಗುವುದು ಪದ್ಧತಿ. ಮನೆಯ ಹೆಂಗಸರು ಜೋಳ, ರಾಗಿ, ಅಕ್ಕಿ, ಹುಣಸೇಹಣ್ಣು, ಮೆಣಸಿನಕಾಯಿ, ಕೊಬ್ಬರಿ ಮುಂತಾದ ದವಸಧಾನ್ಯ, ಬೆಣ್ಣೆ ಕುಲಾಯಿ ಕೊಂಬಿಗೆ ಮುಂತಾದ ಅರಿವೆಗಳನ್ನೂ ಕೊಡುತ್ತಾರೆ. ಜೋಕುಮಾರನನ್ನು ಮಾರಿಯ ಮಗನೆಂದು ಬಗೆದು, ಮಾರಿಯ ಕಾಟವನ್ನು ತಪ್ಪಿಸುವ ಸಲುವಾಗಿ ಕಾಣಿಕೆಯ ರೂಪದಲ್ಲಿ ದವಸಧಾನ್ಯಗಳನ್ನು ಕೊಡುವುದೂ ಉಂಟು. ಇದರಿಂದಾಗಿ ಅವನ ಕಾಟ ತಪ್ಪುವುದಿಲ್ಲವೆಂದು ನಂಬುತ್ತಾರೆ.
ಮನೆಯಲ್ಲಿರುವ ತಗಣಿ ಚಿಕ್ಕಾಡುಗಳನ್ನು ಜೋಕುಮಾರನ ಬುಟ್ಟಿಯಲ್ಲಿ ಬಿಡುವುದು ಸಂಪ್ರದಾಯ. ಇಂತವುಗಳನ್ನು ಜೋಕುಮಾರ ನಾಶ ಮಾಡುತ್ತಾನೆಂದು ನಂಬಿಕೆ. ದವಸ ಧಾನ್ಯವನ್ನು ಕೊಟ್ಟದ್ದಕ್ಕೆ ಪ್ರತಿಯಾಗಿ ಜೋಕುಮಾರನನ್ನು ಹೆತ್ತ ಹೆಂಗಸು ಪ್ರಸಾದದ ರೂಪವಾಗಿ ಹುಳಿನುಚ್ಚು, ಬೇವಿನಸೊಪ್ಪನ್ನು ಕೊಡುವುದು ಪದ್ಧತಿ. ಜೋಕುಮಾರನಿಗೆ ಏಳು ದಿನ ಮಾತ್ರ ಆಯುಷ್ಯವೆಂದು ಅವನನ್ನು ಕುರಿತ ಹಾಡುಗಳು ವರ್ಣಿಸುತ್ತವೆ.
ಹುಟ್ಟಿದಾ ಏಳ್ದಿನಕ ಪತ್ಣಾವ ತಿರುಗ್ಯಾನ
ದಿಟ್ನಾದೇವಿ ನಿನಮಗ! ಕೊಮರಾಗ – ಬರೆದಾಳಾ ಸೆಟವಿಎಳ್ದಿನ
ಆರೇಳು ದಿನಕೆ ಆಲಿದನೆ ರಾಜ್ಯವ
ದಿಟ್ಟಾದೇವಿ ನಿನಮಗ! ಕೊಮರಾಗ–ಕೊಟ್ಟಾರ ಏಳು ದಿನಗಳು
ಅಳುವುತ ಸಿರಿತಾನು ಬಳಲುತಲಿ ಬಂದಾನು
ಅಳಕದಂಬಲಿ ತಡೆದವು! ನಮಕೊಮರ –ಕಳೆದಳು ದಿನಕರ ಮರಣಾವ್ವ
ಮೇಲಿನ ಪದ್ಯಭಾಗದಿಂದ ಜೋಕುಮಾರ ಹುಟ್ಟಿದ ಏಳುದಿನಗಳಲ್ಲಿ ಪಟ್ಟಣವನ್ನು ತಿರುಗುತ್ತಾನೆ. ಆತ ದಿಷ್ಟಾದೇವಿಯ ಮಗ. ಹುಟ್ಟಿದ ಕೊಡಲೆ ತನ್ನ ತಾಯಿ ಕುಮಾರಿಯನ್ನೇ ಮೋಹಿಸಲು ಹೋದಾಗ ಆಕೆ ಕೋಪಗೊಂಡು ಮಗನ ತಲೆಯನ್ನು ಹೊಡೆದಳೆಂದೂ ಕಥೆಯುಂಟು. ಜೋಕುಮಾರ ಮಳೆಯ ದೇವತೆಯಗಿರುವಮತಯೇ ಫಲದೇವತೆಯೂ ಆಗಿದ್ದಾನೆ. ಪುರುಷ ಜನನೇಂದ್ರಿಯವೇ ಎದ್ದು ಕಾಣುವಂತಿರುವ ಜೋಕುಮಾರನು ಮಕ್ಕಳನ್ನು ದಯಪಾಲಿಸುವ ದೇವರು ಎಂದು ಕೂಡ ಜನಪದ ನಂಬಿಕೆ. ಈ ಕಾರಣದಿಂದಾಗಿಯೇ ಮಕ್ಕಳಿಲ್ಲದವರು ಜೋಕುಮಾರನನ್ನು ಪೂಜಿಸುವುದು ರೂಢಿಯಂತೆ ಕಾಣುತ್ತದೆ:
ಪುಂಡಿಯ ಸೊಪ್ಪಿಗೆ ಹೋದಳೆ ಹನುಮವ್ವ
ಕುಂಡಿಲ್ಲವಂತ ಅಳುತಾಳ! ನಮಕೋಮರ –ಕುಂಡಿಮಾಡಿ ಮನೆಗೆ ಕಳುವ್ಯಾನ
ಬಸಲಿಂಗಿ ಸೊಪ್ಪಿಗೆ ಹೋದಾಳ ಹನುಮವ್ವ
ಬಸರಿಲ್ಲಂತ ಆಳುತಾಳಾ! ನಮಕೊಮರ– ಬಸರ್ಮಾಡಿ ಮನಿಗೆ ಕಳುವ್ಯಾನ
ಈ ಪದ್ಯಗಳು ಜೋಕುಮಾರ ಒಬ್ಬ ಫಲ ಕೊಡುವ ದೇವತೆ ಎಂದು ದೃಢೀಕರಿಸುತ್ತವೆ.
ಬಹುಪಾಲು ಹಾಡುಗಳಲ್ಲಿ ಜೋಕುಮಾರನನ್ನು ಕಾಮುಕನಾಗಿ ಸಂಪತ್ತಿನ ದೇವತೆಯಾಗಿಯೂ ಚಿತ್ರಿತನಾಗಿದ್ದಾನೆ. ಮಳೆ ಬೀಳದೆ ಜನ ಕಂಗಾಲಾಗಿದ್ದ ಸಂದರ್ಭದಲ್ಲಿ ಜನರು ಜೋಕುಮಾರನನ್ನು ಪ್ರಾರ್ಥಿಸುತ್ತಾರೆ:
ಮಾಡಿದ ಪೈರು ಬಾಡಿ ಹೋಗುತಾವೆ
ತಾಯವ್ವ ಹಿಟ್ಟು ಕೊಡವಳ್ಳ! ಶಿವರಾಯ– ಉತ್ತರಿ ಮಳೆಯ ಕರುಣಿಸೋ
ಬಿತ್ತಿದ ಪೈರು ಬತ್ತಿ ಹೋಗುತಾವೆ
ಹೆತ್ತವ್ವ ಹಿಟ್ಟು ಕೊಡವಳ್ಳ! ಶಿವರಾಯ ಅರಿದ್ರಾ ಮಳೆಯ ಕರುಣಿಸೋ
ರೈತಾಪಿಗಳ ಈ ಮೊರೆಯನ್ನು ಕೇಳಿ ಜೋಕುಮಾರ ನೀಲಿ ಕುದರೆಯನ್ನು ಎರಿ ಸೆಲ್ಲೆಯನ್ನು ಬೀಸಿ ಮಳೆಯನ್ನು ಕರೆದ ಎಂಬ ವರ್ಣನೆಯನ್ನು ಈ ಸಂದರ್ಭದಲ್ಲಿ ನೆನೆಪಿಸಿಕೊಳ್ಳಬಹುದು:
ಕಟ್ಟೆಯ ಹತ್ಯಾನೆ ಹೊತ್ತುಗಳ ನೋಡ್ಯಾನೆ
ಎರ್ಯಾನೆ ನೀಲಕುದುರೆಯ! ನಮಕೊಮರ –ಸಲ್ಯೇವ ಬೀಸಿ ಕರೆದಾನೆ.
ಎರಿಯ ಹತ್ಯಾನೆ ಯಾಳ್ಯೇವ ನೋಡ್ಯಾನ್
ಎರ್ಯಾನೆ ನೀಲಕುದುರೆಯ | ನಮಕೊರ –ಸಲ್ಯೇವ ಬೀಸಿ ಕರೆದಾನೆ.
ಜೋಕುಮಾರನ ಆಚರಣೆ ಉತ್ತರ ಕರ್ನಾಟಕದಾದ್ಯಂತ ಸಣ್ಣ ಪುಟ್ಟ ವ್ಯತ್ಯಾಸಗಳೊಡನೆ ಪ್ರಚಲಿತದಲ್ಲಿದೆ. ಬಾದ್ರಪದ ಅಷ್ಟಮಿಯ ದಿನ ಕುಂಬಾರನ ಮನೆಯಲ್ಲಿ ಜೋಕುಮಾರನ ಮೂರ್ತಿಯನ್ನು ತಯಾರಿಸುವರು. ಗಂಗಾಮತದ ಹೆಣ್ಣು ಮಕ್ಕಳು ಜೋಕುಮಾರನನ್ನು ಹೊತ್ತು ತಿರುಗುವರು. ಸ್ನಾನ ಮಡಿಯಿಂದ  ಕುಂಬಾರನ ಮನೆಗೆ ಹೋಗಿ ಹತ್ತು ಸೇರು ಜೋಳ ಇಲ್ಲವೆ ಇಪ್ಪತ್ತೈದು ರೂಪಾಯಿ ಕೊಟ್ಟು ಪೂಜಿಸಿ ತಮ್ಮ ಮನೆಗೆ ತರುತ್ತಾರೆ. ತಂದೆ ಜೋಕುಮಾರನ ಮೂರ್ತಿಯನ್ನು ಪಡಸಾಲೆಯಲ್ಲಿಟ್ಟು ಪೂಜಿಸುತ್ತಾರೆ. ಜೋಕುಮಾರನ ತಲೆಗೆ ಕುಲಾವಿ ಕಟ್ಟಿ, ಸಣ್ಣ ಶಲ್ಯ ಹೊದಿಸಿ ಬಾಯಿಗೆ ಬೆಣ್ಣೆ ಹಚ್ಚುತ್ತಾರೆ. ಹಣೆಗೆ ಭಂಡಾರ (ಕುಂಕುಮ, ಅರಿಶಿನ) ಹಚ್ಚುತ್ತಾರೆ. ಸುತ್ತೆಲ್ಲಾ ಬೇವಿನಕೊಪ್ಪನ್ನು ಇಟ್ಟು ಪೂಜಿಸಿ ಊದಿನಕಡ್ಡಿಯಿಂದ ಬೆಳಗಿ, ಕಡುಬು, ಹಿಂಡಿಪಲ್ಯ ರೊಟ್ಟಿ, ಅನ್ನ ಮುಂತಾದ ಪದಾರ್ಥಗಳನ್ನು ನೈವೇದ್ಯಕ್ಕೆ ಇಟ್ಟು ಪೂಜಿಸುತ್ತಾರೆ.
ಮರುದಿನ ಗೌಡರ ಮನೆಗೆ ಜೋಕುಮಾರನನ್ನು ಹೆಂಗಸರು ಹೊತ್ತುಕೊಂಡು ಹೋಗುತ್ತಾರೆ. ಮನೆಯಲ್ಲಿ ಜೋಕುಮಾರನಿಗೆ ಶಲ್ಯ ಹೊದಿಸಿ, ಜೋಳ ಇತ್ಯಾದಿ ದವಸಧಾನ್ಯವನ್ನು ಕೊಡುವರು. ಮನೆಯೊಡತಿಯು ಮೊರಕ್ಕೆ ಪ್ರಸಾದದ ರೂಪವಾಗಿ ನಾಲ್ಕಾರು ಕಾಳು ಜೋಳ, ಸ್ವಲ್ಪ ಬೇವಿನಸೊಪ್ಪು, ಸ್ವಲ್ಪ ಅರಿಶಿಣ, ಕುಂಕುಮವನ್ನು ಹಾಕಿಸಿಕೊಳ್ಳುವಳು. ಅನಂತರ ಜೋಕುಮಾರನನ್ನು ಹೊತ್ತು ತಿರುಗುವ ಹೆಂಗಸರು ಬೇರೆ ಹೆಂಗಸರು ಮನೆಗಳಿಗೆ ಹೋಗುವರು. ಮನೆ ಮನೆಗೆ ಜೋಕುಮಾರನನ್ನು ಹೊತ್ತು ತಿರುಗುವಾಗ ಹಾಡುಗಳನ್ನು ಹಾಡುತ್ತಾ, ಅವರು ಕೊಟ್ಟ ದವಸಧಾನ್ಯವನ್ನು ತೆಗೆದುಕೊಂಡು ಬರುವರು. ಕೆಲವರು ಜೋಕುಮಾರನ ಬುಟ್ಟಿಯನ್ನು ಎತ್ತಿ ಕುಳಿತುಕೊಂಡು ಊಟ ಮಾಡುವರು. ಕೆಲವು ಪ್ರದೇಶಗಳಲ್ಲಿ ಹಾಡುವುದರ ಜೊತೆಗೆ ಕೋಲಾಟ ಆಡುವುದುಂಟು.
ಅರಲೆ ಬಸವನ ಪೂಜೆ 
ನಮ್ಮ ರೈತಾಪಿಗಳು ನೂರಾರು ಜನಪದ ಸಂಪ್ರದಾಯಗಳನ್ನು ಉಳಿಸಿಕೊಂಡು ಬಂದಿದ್ದರೂ ಅವುಗಳನ್ನು ವಿವಿಧ ಋತುಮಾನಕ್ಕನುಗುಣವಾಗಿ, ವೈವಿಧ್ಯಮಯವಾಗಿ ಆಚರಿಸುತ್ತ ಬಂದಿರುವುದು ಗಮನಾರ್ಹ ಸಂಗತಿ. ಮಳೆಗಾಲದಲ್ಲಿ ಸಾಮಾನ್ಯವಾಗಿ ಮಣ್ಣಿನ ಪೂಜೆಗೆ ಸಂಬಂಧಿಸಿದಂತೆ ಆಚರಣೆಗಳು ನಡೆಯುತ್ತವೆ. ಅಂತವುಗಳಲ್ಲಿ ಅರಲೆಬಸವನ ಪೂಜೆಯು ಮಹತ್ವಪೂರ್ಣವಾದುದು. ದೇಜಗೌ ಹೇಳುವಂತೆ ರೈತನ ದೃಷ್ಟಿಯಲ್ಲಿ ಮಣ್ಣು ಎಂದೂ ಕೀಳಾದ ವಸ್ತುವಲ್ಲ. ಅದು ಸಂಪತ್ತನ್ನು ಹೆರುವ ಜೀವಶಕ್ತಿ. ಮಣ್ಣು ಹೊನ್ನುಗಳೆರಡು ಆತನ ಪಾಲಿಗೆ ಅಭೇದ ವಸ್ತುಗಳು. ದುಡಿಯುವ ಬಾಳಿಗೆ ಮಣ್ಣೇ ಹೊನ್ನಾಗಿ ಪರಿಣಮಿಸುತ್ತದೆ (ಉದ್ಧೃತ: ವೃಷಭೇಂದ್ರಸ್ವಾಮಿ ಎಸ್. ಎಂ., ೧೯೮೭ : ೬೭). ಮಣ್ಣು ಪೂಜೆಯು ಭೂಮಿ ತಾಯಿಯ ಪೂಜೆ ಎಂದೇ ಭಾವಿಸಿದ್ದಾರೆ. ಈ ಪೂಜೆಯ ಮಳೆಗಾಲದಲ್ಲಿ ವಿಶೇಷ ಮಹತ್ವದ್ದಾಗಿ ಕಾಣಿಸುತ್ತದೆ. ಮಳೆಗಾಲವು ಪ್ರಾರಂಭವಾದಾಗ ರೈತರು ತಮ್ಮ ಗದ್ದೆಯನ್ನು ಉಳುವುದಕ್ಕೆ ತೊಡುಗುತ್ತಾರೆ. ಇಂತಹ ಸಮಯದಲ್ಲಿ ಊರಿನವರೆಲ್ಲ ಸಮತೋಷ, ಸಂಭ್ರಮಗಳಿಂದ ಇರುತ್ತಾರೆ. ಹೆಣ್ಣು ಮಕ್ಕಳಿಗೆ ಸಾಕಷ್ಟು ಸಮಯ ಇರುವುದರಿಂದ ಅವರು ವ್ರತ, ಪೂಜೆ ಇತ್ಯಾದಿಗಳಿಗೆ ಕೈ ಹಾಕುತ್ತಾರೆ. ಸಕಲ ಜೀವರಾಶಿಗಳಿಗೂ ಅನ್ನ ನೀಡುವ ಭೂಮಿತಾಯಿಗೂ ಬಸವಣ್ಣನಿಗೂ ರೈತರು ಕೃತಜ್ಞತೆಯನ್ನು ಅರ್ಪಿಸಲು ಅವುಗಳ ಪೂಜೆಯನ್ನು ಮಾಡುತ್ತಾರೆ.
ಒಟ್ಟಿನಲ್ಲಿ ಅರಲೆ ಬಸವನ ಪೂಜೆ ಉತ್ತರ ಕರ್ನಾಟಕದಲ್ಲಿ ಹೊಲಗದ್ದೆಗಳು ಹಸಿರು ತುಂಬಿ ಕಂಗೊಳಿಸುವ ಸಂದರ್ಭದಲ್ಲಿ ಆಚರಿಸುವ ಒಂದು ಸಂಪ್ರದಾಯ. ಹೆಣ್ಣು ಮಕ್ಕಳ ಜೇಷ್ಠ ಬಹುಳ ಅಮವಾಸ್ಯೆ ದಿನ. ಅರಲೆ ಮಂಟಪವನ್ನು ನಿರ್ಮಿಸಿ, ಅದರೊಳಗೆ ಮಣ್ಣಿನಿಂದ ಮಾಡಿದ ಬಸವಣ್ಣನನ್ನು ಇಟ್ಟು ಅದಕ್ಕೆ ಅಲಂಕಾರ ಮಾಡಿ ಕೆರೆ ಅಥವಾ ಹೊಲದಿಂದ ನೀರು ತಂದು, ಹಾಡು ಹೇಳುತ್ತಾ ಪೂಜೆ ಮಾಡುವರು. ಇದನ್ನು ಮೊದಲ ಮಣ್ಣಿನ ಪೂಜೆ ಅಥವಾ ಮಣ್ಣೆತ್ತಿನ ಅಮವಾಸ್ಯೆ ಎಂದು ಕರೆಯುವರು. ಬಿಳುವಲದಲ್ಲಿ ಊರ ಮಡದಲ್ಲಿ ಮಣ್ಣಿನ ಬಸವನನ್ನು ಪೂಜಿಸುವ ರೂಢಿಯಿದೆ. ಈ ಸಮಯದಲ್ಲಿ ಹೆಣ್ಣುಮಕ್ಕಳು ಆರತಿ ಬೆಳಗುತ್ತಾ ಕೋಲನ್ನು ಹಾಕುತ್ತಾ ಹಾಡುತ್ತಾರೆ. ಹೀಗೆ ಮಣ್ಣಿನ ಬಸವನನ್ನು ಅರಲೆಯ ಮಂಟಪದಲ್ಲಿ ಪೂಜಿಸುವುದರಿಂದ ಇದಕ್ಕೆ ಅರಲೆಬಸವನ ಪೂಜೆ ಎಂದು ಕರೆಯುತ್ತಾರೆ.
ಉತ್ತರ ಕರ್ನಾಟಕದಲ್ಲಿ ಜೇಷ್ಠ ಬಹುಳ ಅಮವಾಸ್ಯೆಗೆ ಮಣ್ಣೆತ್ತನ ಅಮವಾಸ್ಯೆ ಎಂದು ಕರೆಯುತ್ತಾರೆ ತೀರದ ಮಣ್ಣಿನಿಂದ ಎತ್ತುಗಳನ್ನು ಮಾಡಿ ಜಗುಲಿಯ ಮೇಲೆ ಇಟ್ಟು ಪೂಜಿಸುತ್ತಾರೆ. ಮಣ್ಣು ನಮಗೆ ಅನ್ನ ನೀಡುವ ಭೂಮಿತಾಯಿಯ ಪ್ರತೀಕ. ಅಂದು ಸಂಜೆ ಹೆಣ್ಣು ಮಕ್ಕಳೆಲ್ಲ ಗುಂಪು ಕೂಡಿಕೊಂಡು ಊರ ಮಠದಲ್ಲಿ ಬಸವನಿಗೆ ಸಾಮೂಹಿಕ ಪೂಜೆ ನಡೆಸಿ ಆರತು ಬೆಳಗಿ ಕೋಲಾಟದ ಹಾಡುಗಳನ್ನು ಹಾಡುತ್ತಾರೆ. ಉದಾಹರಣೆಗಾಗಿ :
ಒಂದು ಸುತ್ತಿನ ಕ್ವಾಟೆ! ಅದರಾಗ
ಚಂದ ಕುಂತಾನ ಬಸವ ಬಸವನ ಪಾದಕ ಹೊಸ ಮುತ್ತ ಹೊಸಗೆಜ್ಜೆ
ಬಸವಕ ಬಸವೆನ್ನಿರೆ ! ಬಸವನ ಪಾದಕ ಶರಣೆನ್ನಿರೆ!!
ಎರಡು ಸುತ್ತಿನ ಕ್ವಾಟೆ ! ಅದರಾಗ ಇಡ್ಡಿಕುತ್ತಾನ ಬಸವ
ಬಸವನ ಪದಕ ಹೊಸಮುತ್ತ ಹೊಸಗೆಜ್ಜೆ !
ಬಸವಕ ಬಸವೆನ್ನಿರೆ!!
(ಗದ್ದಗೀಮಠ ಬಿ. ಎಸ್., ೧೯೬೩೧೪)
ಬಸವನನ್ನು ಕುರಿತ ಹಾಡುಗಳು ಹೀಗೆ ಹತ್ತು ಸುತ್ತಿನ ಕೋಟೆಯವರೆಗೆ ಮುಂದುವರೆಯುತ್ತದೆ. ಈ ಹಾಡುಗಳನ್ನು ಹಾಡುತ್ತಾ ಹೆಣ್ಣುಮಕ್ಕಳು ಕೈ ಚಪ್ಪಾಳೆ ಹಾಕುತ್ತ ಬಸವನಿಗೆ ಪ್ರದಕ್ಷಿಣೆ ಹಾಕುವರು. ಹಿಮ್ಮೇಳ ಮುಮ್ಮೇಳದೊಂದಿಗೆ ಪದಗಳು ಮುಂದುವರೆಯುತ್ತದೆ. ಅರಲೆ ಬಸವನ ಪೂಜೆಯನ್ನು ಕರ್ನಾಟಕದಲ್ಲಿ ಮಾತ್ರವಲ್ಲದೆ ನೆರೆಹೊರೆಯ ರಾಜ್ಯದಲ್ಲಿಯೂ ಆಚರಿಸುವುದು ಕಂಡುಬಂದಿದೆ. ಅಂಧ್ರ ಪ್ರದೇಶದಲ್ಲಿ ಎದ್ದುಲ ಅಮವಾಸ್ಯೆ ಎಂದೂ, ಮಹಾರಾಷ್ಟ್ರದಲ್ಲಿ ಪೋಳಾಸಣ ಎಂದೂ ಕರೆಯುತ್ತಾರೆ. ಇದರ ಅರ್ಥ ಕೂಡ ಎತ್ತಿನ ಪೂಜೆ ಎಂದೇ ಆಗಿದೆ. ಈ ಪೂಜೆಯ ಉದ್ದೇಶ ಬೆಳೆ ಸಮೃದ್ಧವಾಗಿ ಬರಲಿ ಎನ್ನುವುದೇ ಆಗಿದೆ.
ತಾರ್ಲೆ ಆಚರಣೆ
ವ್ಯವಸಾಯಕ್ಕೆ ಸಂಬಂಧಿಸಿದ ಕರಾವಳಿ ಪ್ರದೇಶ ಆಚರಣೆಗಳಲ್ಲಿ ಮುಖ್ಯವಾದದ್ದು ತಾರ್ಲೆ ಆಚರಣೆ. ಇದು ಮಳೆಯನ್ನು ಕುರಿತ ಆಚರಣೆಯಾಗಿದೆ. ಕರಾವಳಿಯ ರೈತಾಪಿಗಳು ಒಕ್ಕಲುತನಕ್ಕೆ ಮಳೆಯನ್ನೇ ಅವಲಂಬಿಸಿದ್ದಾರೆ. ಬೆಳೆಗೆ ಅಗತ್ಯವಿದ್ದಷ್ಟು ಮಳೆಯಾಗದೇ ಹೋದ ಸಂದರ್ಭದಲ್ಲಿ ರೈತಾಪಿಗಳು ವರುಣನ ಕೃಪೆಗಾಗಿ ಕಾಯಬೇಕಾಗುತ್ತದೆ. ಮಳೆ ಇಲ್ಲದೆ ಬೆಳೆ ಎಲ್ಲ ಒಣಗತೊಡಗಿದಾಗ ಜನರ ಸಂಕಟ ನಿವಾರಣೆಗಾಗಿ ಹಾಲಕ್ಕಿ ಒಕ್ಕಲಿಗರು ಬಯಲಲ್ಲಿ ಸಮಸಂಖ್ಯೆಯಲ್ಲಿ ಸೇರುತ್ತಾರೆ. ಒಬ್ಬರ ಕೈಯನ್ನು ಮತ್ತೊಬ್ಬರು ಹಿಡಿದುಕೊಂಡು ವೃತ್ತಾಕಾರವಾಗಿ ನಿಲ್ಲುತ್ತಾರೆ. ನುರಿತ ಹಾಡುಗಾರ್ತಿಯೊಬ್ಬಳು ಹಾಡನ್ನು ಹೇಳಿ ಮುಗಿಸಿದ ನಂತರ ಉಳಿದವರು ನಿಂತ ಸ್ಥಳದಿಂದ ಮುಂದಕ್ಕೆ ಹಾರಿ ಬಾಗಿ ಪುನಃ ಹಿಂದಕ್ಕೆ ಜೀಕಿ ನಿಂತುಕೊಂಡು ತಾರ್ಲೆ ಎಂದು ಎಲ್ಲರೂ ಗಟ್ಟಿಯಾಗಿ ಹೇಳುತ್ತಾರೆ. ಹಾಡುಗಾರ್ತಿ ಹಾಡಿನ ಒಂದೊಂದೂ ಸೊಲನ್ನು ಹೇಳುತ್ತಾ ಮುಂದುವರೆಸಿದಂತೆ ಉಳಿದ ಹೆಂಗಸರು ತಾರ್ಲೆ ಹಾಕಿ ಕುಣಿಯುವುದರಿಂದ ಇದು ತಾರ್ಲೆ ಕುಣಿತವಾಯಿತೆಂದು ನಂಬಲಾಗಿದೆ. ಮೊದಲು ಮಳೆ ತರಲು (ತರಲೆ ತಾರಲ್ ತಾರ್ಲೆ) ವರುಣ  ದೇವತೆಯನ್ನು ಸ್ತುತಿಸುವ ಹಾಡನ್ನು ಹೇಳುವ ಸಂಪ್ರದಾಯವಿದ್ದಂತೆ ಕಾಣುತ್ತದೆ:
ಚಣಮೊಳೆ ಹೊಯ್ಯಲೆ ಚಣಕೆರೆ ತುಂಬಲೆ ಬಯ್ದೀಗೊಳೆಲ್ಲ ಹಯ್ನಾದೊ ! ತಾರ್ಲೆ
ಜಾಂಜೀಯ ಬೀರೂ ತಳಮಳಗೊಂಡೇ ದೇವತ್ತಗೋಳಾ ಮದವೀಯೋ ! ತಾರ್ಲೆ
ಮೇಲೆ ಉದಾಹರಿಸಿದ ಹಾಡಿನಲ್ಲಿ ಮಳೆ ಮತ್ತು ಬೆಳೆ ಸಮೃದ್ದಿಯ ಹಾರೈಕೆ ಇರುವುದನ್ನು ಕಾಣಬಹುದು. ಎಲ್. ಜಿ. ಭಟ್ಟರು ಸಂಗ್ರಹಿಸಿದ ತಾರ್ಲೆ ಹಾಡುಗಳಲ್ಲಿ ಮಳೆಯ ಬರುವಿಕೆಯನ್ನು ಹಾಗೆಯೇ ಕೃಷಿ ಸಮೃದ್ದಿಗೆ ಸಂಬಂಧಿಸಿದಂತೆ  ವಸ್ತುವಿದೆ. ಆದರೆ ಇಲ್ಲಿ ಈ ಹಾಡುಗಳನ್ನು ಕುಣಿಯುತ್ತಾ ಹಾಡುವುದಿಲ್ಲ. ಗದ್ದೆಯ ಬಯಲಲ್ಲಿ ಲೋಕೋದ್ಧಾರಕ್ಕಾಗಿ ತಾರ್ಲೆ ಹಾಡಲು ಊರಿನ ಗೌಡನಿಂದ ವೀಳ್ಯವನ್ನು ಹಿಡಿದ ಹಾಡುಗಾರ್ತಿಯರು ಹಸೆ ಹಾಸಿಕೊಡು ಹಾಡುತ್ತಾರೆ. ಸಮಸಂಖ್ಯೆಯಲ್ಲಿ ಹಾಡು ಹಾಡಬಾರದೆಂಬ ನಿಷೇಧವಿದೆ. ಈ ಮೇಲಿನ ಹಾಡುಗಳಲ್ಲಿ ತನ್ನ ದೇವರ ಭಕ್ತಿಗೆ ಉದ್ದು, ಗೊಂಡೆ ಬಿತ್ತುವುದು. ತುಲಸಿ, ಬಿದಿರು ನೆಡೆವ ಪ್ರಸ್ತಾವ ಸಾಮಾನ್ಯವಾಗಿ ಕಂಡುಬರುತ್ತದೆ. ಬಿತ್ತಿದ ಬೆಳೆ ಸಮೃದ್ಧವಾಗಿ ಬೆಳೆಯುವ ಸಲುವಾಗಿ ನಿರೋ ನಿರೋ ಎಂದು ಕೂಗುವ ತಳಮಳದ ಧ್ವನಿ ಇದೆ:
ಹಯ್ತು ಹರನೂಯ್ದ !ಶೀತೇನ ತಿರುಗೊಯ್ದ
ಶ್ವಾತಿರಾಜುನ ಕೊಂಡೊಯ್ದ! ಹೊಯ್ಲಿಲ್ಲ ಮಾಲೆಗಾಲ
ಮಾಬ್ಲೋರ ಮನೆ ಮೈನೆ ! ಹೊಯ್ಯೆಂದ್ರೆ ಹೊಯ್ಯಾ ಮಾಲೆಗಾಲ
ನಿಲ್ಲೆಂದ್ರ ನಿಲ್ಲೊ ಮಾಲೆಗಾಲ ಲೀಗೇಕೆಲಿನ್ನೂ ಬರಲಿಲ್ಲೋ!
-ಎಂಬುದಾಗಿ ಮಳೆಯನ್ನು ಕುರಿತು ಸ್ತುತಿಸುತ್ತಾರೆ. ಮಳೆ ಬಂದರೆ ಬೆಳೆಯು ಸಮೃದ್ಧವಾಗಿ ಬೆಳೆದು ರೈತರ ಬದುಕು ಹಸನಾಗುತ್ತದೆ ಎಂದು ಅವರ ಆಶಯ
ಮೇನನ ರಾಜುದಲ್ಲಿ ಗುಡುಗಿ ಮಾಲುಗಾಲಯ್ತೋ
ಕೆಲುಗೀನ ರಾಜುದಲ್ಲಿ ಹರಿನಗಶ ! ಕಟ್ಟುವಾಗೆ ಗಂಗೆ ಕೋಡೀಲಿ ಹಣಿನೀರು!
ಮಳೆ ಬಂದು ಮನಸ್ಸು ತಣಿಯುತ್ತದೆ. ಬಿತ್ತಿದ ಬೆಳೆ ಬೆಳೆದು ಸುಖ ಸಮೃದ್ದಿ ತರುತ್ತವೆ. ಮಗಳು ಮದುವೆ ವಯಸ್ಸಿಗೆ ಬರುತ್ತಾಳೆ. ಅವಳು ಸಿಂಗರಿಸಿಕೊಂಡು, ಹೂ ಮುಡಿದು ದೇವರಿಗೆ ನಮಿಸಿ ಅಪ್ಪನ ಕಾಲಿಗೆರಗಿ ಆಶೀರ್ವಾದ ಪಡೆಯುತ್ತಾಳೆ. ಆಕಾಶಕ್ಕೆ ಕೈಮುಗಿಯುತ್ತಾಳೆ:
ಆಕಾಶಕ್ಕೆ ಕಯ್ಯಮುಗ್ವವೆಲ್ಲ್ಯದಲ್ಲಿ ! ಗುಡುಗು ಮಿಂಚೆಂಬ ವಾದ್ಯಬಂತು
ಆಕಾಶದಲ್ಲಿ ಗುಡುಗುಗರನಾಗಲು ಹೊಡೆದು! ಚಕಚಕಯೆಂಬ ಲಾರುತೀಯೆ ಬೆಲುಗೀರು
ಬರಬರನೆ ಮೊಲುಗಾಲು ಶುರುವಾಯ್ತು! ಬರಬರನೆ ಮಳೆರಾಯ ಬರ್ವ ಯಾವ್ಯಾದಲ್ಲಿ
ಹಕ್ಕರಣೆ ನೀರು ಕುಡುದೀವು! ಗೌಡ್ಲೂಲ್ ಮಕ್ಲು ಹೊಡುಕೆ ಹೊಟೇರು
ಈ ರೀತಿಯಾಗಿ ಕರಾವಳಿಯಲ್ಲಿ ಇಂದಿಗೂ ಮಳೆ, ಬೆಳೆಗಾಗಿ ಹಾರೈಸುವ ಹಾಡುಗಳನ್ನು ಹಾಡುವ ಸಂಪ್ರದಾಯ ಮುಂದುವರಿದುಕೊಂಡು ಬಂದಿದೆ. ಮತ್ತೆ ಕೆಲವು ಪ್ರದೇಶಗಳಲ್ಲಿ ‘ತಾರ್ಲೆ’ ಎಂಬ ಸಮೂಹ ಧ್ವನಿಗೆ ಬದಲಾಗಿ ‘ದುಮಸಾಯ್ಲೋ’ ಇಲ್ಲವೇ ‘ದುಮಸಾಲೇ’ ಪಲ್ಲವಿಯನ್ನು ಹಾಡುವುದುಂಟು (ಚನ್ನಬಸಪ್ಪ ಗೊ.ರೂ., ೧೯೭೭ : ೧೪೪.) ಇದಕ್ಕೆ ‘ದುಮಸಾಲೆ’ ಕುಣಿತವೆಂದು ಕರೆಯುತ್ತಾರೆ. ಪ್ರಾಚೀನ ಕಾಲದಲ್ಲಿ ಕೆಲವು ಪ್ರದೇಶಗಳಲ್ಲಿ ಹೆಂಗಸರು ನಿರ್ಜನ ಬೆಟ್ಟಕ್ಕೆ ಹೋಗಿ ಅಲ್ಲಿ ಬೆತ್ತಲಾಗಿ ನಿಂತು ‘ತಾರ್ಲೆ’ ಹಾಕಿ ಕುಣಿಯುವುದು ಇದ್ದುದಾಗಿ ತಿಳಿಯುತ್ತದೆ ಇದು ವರುಣ ದೇವತೆಯನ್ನು ಹಾಡು ಮತ್ತು ಕುಣಿತದ ಮೂಲಕ ತೃಪ್ತಿಪಡಿಸಿ ಅವನನ್ನು ಒಲಿಸಿಕೊಳ್ಳುವ ಕ್ರಮ. ಆಗ ವರುಣ ದೇವತೆ ಆ ಹೆಂಗಸರ ನಗ್ನತೆಯಿಂದ ರೋಮಾಂಚಿತನಾಗಿ ಮಳೆಯ ಧಾರೆಯನ್ನು ಸುರಿಸುತ್ತಿದ್ದನಂತೆ. ಹೀಗೆ ಹೆಂಗಸರು ‘ತಾರ್ಲೆ’  ಹಾಕಿ ಕುಣಿದರೆ ಮಳೆ ಬಂದೇ ಬರುವುದೆಂಬ ಏಕಮಾತ್ರ ನಂಬಿಕೆಯಿಂದ ಹಾಲಕ್ಕಿ ಜನರು ಈ ಕುಣಿತವನ್ನು ಮಾಡುತ್ತಾರೆ. ಹಿಂದೆ ಏಳು ರಾತ್ರಿ ಏಳು ಹಗಲು ಕುಣಿದು ಮಳೆ ಕರೆಯುವ ಪದ್ಧತಿ ಇತ್ತಂತೆ. ಒಟ್ಟಿನಲ್ಲಿ ಈ ಆಚರಣೆ ಮಳೆಯನ್ನು ಕುರಿತು ಸ್ವತಂತ್ರ ಆಚರಣೆಯಾಗಿದೆ.
ತಾರ್ಲೆ ಕುಣಿತವು ಹಾಲಕ್ಕಿ  ಒಕ್ಕಲಿಗರ ಹೆಣ್ಣು ಮಕ್ಕಳ ಒಂದು ಪ್ರದರ್ಶನಾತ್ಮಕ ಕಲೆ. ಉತ್ತರ ಕನ್ನಡ ಜಿಲ್ಲೆಯ ಕರಾವಳಿ ಪ್ರದೇಶಗಳಲ್ಲಿನ ಹಾಲಕ್ಕಿ ಹೆಣ್ಣುಮಕ್ಕಳು ಮಳೆ ಬಾರದಿದ್ದಾಗ ಈ ಕುಣಿತವನ್ನು ಅವರ ಹಾಡಿಗಳಲ್ಲಿ ಪ್ರದರ್ಶಿಸುತ್ತಾರೆ. ಸಾಮಾನ್ಯವಾಗಿ ಕೇರಿಯ ಹೆಂಗಸರೆಲ್ಲಾ ವರ್ತುಲಾಕಾರವಾಗಿ ನಿಂತು ಒಬ್ಬರ ಕೈಯನ್ನು ಒಬ್ಬರು ಹಿಡಿದುಕೊಂಡು ಮಂಡಲಾಕಾರದಲ್ಲಿ ಸುತ್ತ ತೊಡಗುತ್ತಾರೆ. ಹಾಡುಗಾರ್ತಿಯೊಬ್ಬಳು ಹಾಡಿನ ಮೊದಲ ಸೊಲ್ಲೊಂದನ್ನು ಹೇಳುತ್ತಾನೆ. ಕೂಡಲೇ ಉಳಿದವರು ಮುಂದಕ್ಕೆ ಬಾಗಿ ಪುನಃ ಹಿಂದಕ್ಕೆ ನಿಂತು ತಾರ್ಲೆ ಎಂದು ಸಾಮೂಹಿಕವಾಗಿ ಹಾಡುತ್ತಾರೆ. ಕೆಲವು ಪ್ರದೇಶಗಳಲ್ಲಿ ಈ ತಾರ್ಲೆಯ ಬದಲಿಗೆ “ದುಮ್ ಸಾಲ್ಯೋ, ದುಮ್ ಸಾಲೆ” ಎಂದು ಹೇಳುತ್ತಾರೆ. ಈ ಕುಣಿತದ ಒಟ್ಟು ಸ್ವರೂಪವನ್ನು ಗಮನಿಸಿದರೆ ಅದರ ಹಿಂದೆ ಸಮೃದ್ದಿಯ ಕಲ್ಪನೆಯಿರುವುದು ವೇದ್ಯವಾಗುತ್ತದೆ. ಈ ಕುಣಿತದ ಸಂದರ್ಭದ ಮತ್ತೊಂದು ವಿಶೇಷವೆಂದರೆ “ಅಣುಕು ಹಿಂಡು ಮದುವೆ” ಹಾಗೂ “ಬಿದಿರ ಹಿಂಡೂ ನಡುವೆ” ಎಂಬ ಎರಡು ಆಚರಣೆಗಳನ್ನು ಮಾಡುತ್ತಾರೆ. ಅಣುಕು ಭೂಮಿ ಆಕಾಶಗಳ ಮಿಲನದ ಹಾಗೂ ಆ ಮೂಲಕ ಆ ಭೂಮಿಗೆ ಮಳೆಯ ಸ್ಪರ್ಶದ ಸಂಕೇತವಾಗಿರುತ್ತದೆ.
ವ್ಯವಸಾಯ ಸಂಬಂಧಿ ಆಚರಣೆಗಳು (೨)
ಭೂಮಿ ಹುಣ್ಣಿಮೆ
ಇದು ವ್ಯವಸಾಯ ಸಂಬಂಧಿಯಾದ ಒಂದು ಆಚರಣೆ. ಇದು ಮಲೆನಾಡ ಒಕ್ಕಲಿಗರಿಗಷ್ಟೇ ಅಲ್ಲದೆ ಶೂದ್ರ ಸಮುದಾಯಕ್ಕೇ ವಿಶಿಷ್ಟವಾದ ಹಬ್ಬ. ದೀಪಾವಳಿ ಹಬ್ಬಕ್ಕೆ ಹದಿನೈದು ದಿನಗಳು ಹಿಂದೆ ಬರುವಂತದ್ದು. ಈ ಹಬ್ಬ ಮಾಡುವುದಕ್ಕಾಗಿ ಕೆಲವು ದಿನಗಳಿಂದಲೂ ತಯಾರಿ ನಡೆಸುತ್ತಾರೆ. ಭತ್ತದ ಗದ್ದೆಗಳು ಹೊಡೆಬರುವ ಕಾಲ ಅದು. ಕೆಲವು ಪ್ರದೇಶಗಳಲ್ಲಿ ಭತ್ತ ಕಾಯಿ ಆಗುತ್ತಿರುತ್ತದೆ. ಭೂಮಿತಾಯಿ ತುಂಬು ಗರ್ಭಿಣಿಯಾಗಿದ್ದಾಳೆ ಎನ್ನುವುದು ರೈತಾಪಿಗಳ ತಿಳುವಳಿಕೆ ಸಾಮಾನ್ಯವಾಗಿ ಹೆಣ್ಣು ಗರ್ಭಿಣಿಯಾದ ಸಂದರ್ಭದಲ್ಲಿ ಹೇಗೆ ಬಯಕೆ ತೀರಿಸುವಂತಹ ಪ್ರಸಂಗ ಬರುತ್ತದೋ ಅಂತೆಯೇ ಭೂಮಿಯಾಯಿಯು ಗರ್ಭಧರಿಸಿದಾಗ ಅವಳ ಬಯಕೆ ತೀರಿಸಬೇಕಾಗುತ್ತದೆ. ಎಂದು ಜನ ತಿಳಿಯುತ್ತಾರೆ.
ಈ ಹಬ್ಬದ ಸಂದರ್ಭದಲ್ಲಿ ‘ಹೆಗ್ಗಸ’ ಎಂಬ ಒಂದು ಜಾತಿಯ ಕಸುವಿನ ದಡಿಯನ್ನು ತಂದು ತುಂಡುಮಾಡಿ ಒಣಗಿಸುತ್ತಾರೆ. ಹುಣ್ಣಿಮೆಯ ಹಿಂದಿನ ದಿನ ‘ಹೆರಕುವ ದಿನ‘  ಅಡುಗೆ ಮಾಡುವ ಹೆಂಗಸರು ರಾತ್ರಿ ಎಂಟು ಘಂಟೆಗೆ ಸ್ನಾನ ಮಾಡಿಕೊಂಡು ಅಡುಗೆ ಪ್ರಾರಂಭಿಸಿದರೆ ಬೆಳಗಿನ ಜಾವ ನಾಲ್ಕು ಘಂಟೆಯವರೆಗೂ ಅಡುಗೆ ಮಾಡುತ್ತಿರುತ್ತಾರೆ. ಅವರು ಆ ರಾತ್ರಿ ಮಲಗಬಾರದು. ಆ ಹೆಂಗಸರು ಮಲಗಿದರೆ ಗದ್ದೆಯಲ್ಲಿ ಭತ್ತ ಜೊಳ್ಳಾಗುತ್ತದೆ ಎಂಬ ನಂಬಿಕೆಯು ಪ್ರಚಲಿತದಲ್ಲಿದೆ. ಈ ಭೀತಿಯಿಂದಲೇ ಜನರು ಬೆಳಿಗ್ಗೆ ಸೂರ್ಯದಯಕ್ಕೆ ಮುಂಚೆ ಪೂಜೆ ಮಾಡಿ ಮುಗಿಸಿ ಅನ್ನವನ್ನು ಗದ್ದೆಯ ಸುತ್ತಲೂ ಎರೆಚುತ್ತಾರೆ. ಸೂರ್ಯೋದಯವಾದರೆ ಒಳ್ಳೆಯದಲ್ಲ ಎಂಬ ನಂಬಿಕೆ ಪ್ರಚಲಿತವಾಗಿದೆ. ಹಿಂದಿನ ದಿನ ಮನೆಯನ್ನು ಸುಣ್ಣ ಬಣ್ಣಗಳಿಂದ ಸಾರಿಸಿ ಶುದ್ಧಗೊಳಿಸುತ್ತಾರೆ. ಗಂಡಸರು ಪೂಜೆಯ ಹಿಂದಿನ ದಿನ ಸಂಜೆ ಗದ್ದೆಗೆ ಹೋಗಿ ಹೊಡೆ ತುಂಬಿ ನಿಂತಿರುವ ಪೈರಿನ ಹತ್ತಿರ ಒಂದು ಬದುವಿನ ಮೇಲೆ ಬಾಳೆ ಕಂಬ, ಕಬ್ಬು, ಮಾವಿನ ಸೊಪ್ಪಿನ ತೋರಣ ಕಟ್ಟಿ ಸಿಂಗರಿಸುತ್ತಾರೆ. ಅದರಡಿಯಲ್ಲಿ ಮೂರು ಮಣ್ಣಿನ ಮುದ್ದೆಗಳನ್ನು ಮಾಡಿಟ್ಟು ಆ ಮಣ್ಣಿನ ಮುದ್ದೆಗಳಿಗೆ ಒಂದೊಂದು ಮಾವಿನ ಎಲೆ ಸುರಿದಿಟ್ಟು ಬರುತ್ತಾರೆ.
ಭೂಮಿತಾಯಿಗೆ ಬಯಕೆ ತೀರಿಸುವ ಸಂದರ್ಭವಿದು. ಭೂಮಿತಾಯಿ ಪೂಜೆಯೇ ಈ ಹಬ್ಬದ ವಿಶೇಷ.  ಹಬ್ಬದ ಹಿಂದಿನ ದಿನವೇ ಕಾಡಿಗೆ ಹೋಗಿ ಅರವತ್ತು ಬಗೆಯ ಸೊಪ್ಪು ಮತ್ತು ನೆಲಗೆಣಸುಗಳನ್ನು ತರುತ್ತಾರೆ. ಅದರಿಂದ ಬೆರಕೆ ಸೊಪ್ಪಿನ ಪಲ್ಯವನ್ನು ಮಾಡುತ್ತಾರೆ. ಹೆಂಗಸರು ಅಕ್ಕಿಯನ್ನು ಒಣಗಿಸಿಟ್ಟು ಕೆಸವಿನ ದಡಿಯನ್ನು ರುಬ್ಬಿ ಕೊಟ್ಟೆ ಕಡುಬು ಮಾಡುತ್ತಾರೆ. ಅದರ ಜೊತೆಗೆ ಎಂಟು ಜಾತಿಯ ತರಕಾರಿ ಪಲ್ಯವನ್ನು ಮಾಡಿ ನೆಲಗೆಣಸೆಂಬ ಒಂದು ಜಾತಿಯ ಗೆಣಸನ್ನು ಕಾಡಿನಿಂದ ಕಿತ್ತು ತಂದು ಬೇಯಿಸಿ ಹಾಲು, ಬೆಲ್ಲ, ತುಪ್ಪ ಹಾಕಿ ತಿನ್ನುತ್ತಾರೆ. ಇದಲ್ಲದೆ ಚೆಂಡುಹೊವಿನ ಕೋಸಂಬರಿ, ಮಜ್ಜಿಗೆ ಅಂಬಲಿ, ಹಾಲಂಬ, ಬೆಲ್ಲದ  ಹಾಲಿನ ಹಿಟ್ಟು ವಗೈರೆಯನ್ನು ಮಾಡುತ್ತಾರೆ.
ಮಾರನೆಯ ದಿನ ಬೆಳಗಿನ ಜಾವ ನಾಲ್ಕು ಘಂಟೆಗೆ ಎದ್ದು ಮನೆಮಂದಿಯೆಲ್ಲ ಸ್ನಾನ ಮಾಡಿ ಮಡಿಬಟ್ಟೆ ಧರಿಸಿ ಭೂಮಿ ಪೂಜೆಗೆ ಹೋಗಲು ಸಿದ್ಧತೆ ನಡೆಸುತ್ತಾರೆ. ಎಡೆ ಪದಾರ್ಥಗಳನ್ನು ಸ್ತ್ರೀ ಮನೆಯೊಳಗೆ ಒಂದು ಹಣತೆಯನ್ನು ಹಚ್ಚಿ ಆ ದೀಪದ ಮುಂದೆ ದೊಡ್ಡ ಗೆರಸಿರೊಂದನ್ನಿಟ್ಟು ಮಾಡಿದ ಭಕ್ಷ್ಯಗಳನ್ನೆಲ್ಲಾ ಬಡಿಸಿ ಆಮೇಲೆ ಎಲ್ಲವನ್ನು ಕಲಸಿ ‘ಬಳಿ’ ಮಾಡಿ ಕುಕ್ಕೆಯಲ್ಲಿ ತುಂಬಿಬಿಡುತ್ತಾಳೆ. ಎಲ್ಲಾ ಅನ್ನವನ್ನು ಕಲಸಿ ಎರಡೋ ಮೂರೋ ಬುಟ್ಟಿಗಳಿಗೆ ಅನ್ನ ತುಂಬಿಕೊಂಡು ಗದ್ದೆಗೆ ಹೋಗುತ್ತಾರೆ. ಜೊತೆಗೆ ಒಂದು ಅಡಿಕೆ ಹಿಂಗಾರ (ಹೂವು) ಮತ್ತು ಮಾವಿನ ಎಲೆಯ ಒಂದು ತುಂಡು, ಒಂದು ತಂಬಿಗೆಗೆ ನೀರು ಸೇರಿಸಿಮೂರು ನಾಮಗಳನ್ನು ಹಾಕಿ ಒಂದು ಕಳಸವನ್ನು ಮಾಡಿಕೊಳ್ಳುತ್ತಾರೆ. ಈ ಕಳಸಕ್ಕೆ ಮನೆಯಲ್ಲಿರುವ ಬಂಗಾರದ ಸರ, ಬಳೆ ಎಲ್ಲಾ ಹಾಕಿ ಶೃಂಗಾರ  ಮಾಡಿ ಮೂರುನಾಲಕ್ಕೂ ಜನ ಸೇರಿ ಒಬ್ಬನು ಕಳಸವಿದ್ದ ಮಣೆಯನ್ನು ಮತ್ತೊಬ್ಬ ಬೆಳಕಿಗಾಗಿ ದೊಂದಿಯನ್ನೂ ಬಿಟ್ಟಿಯನ್ನು ಹೊತ್ತುಕೊಂಡು ಹೋಗುತ್ತಾರೆ. ಕಳಸ ಮತ್ತು ಪೂಜಾ ಸಾಮಗ್ರಿಯೊಡನೆ ಹಿಂದಿನ ದಿನ ಸಿದ್ಧಮಾಡಿದ ಪೂಜಾ ಸ್ಥಳದಲ್ಲಿ ಇಟ್ಟು ಹೊಡೆಬಂದ ಭತ್ತದ ಎರಡು, ಮೂರು, ತೆಂಡೆಯ ಬುಡಕ್ಕೂ, ಕಳಸಕ್ಕೆ ಮಣ್ಣಿನ ಮುದ್ದೆಗಳಿಗೆ ಕುಂಕುಮ, ಅರಸಿನ, ಗಂದ, ಚಂದನಗಳನ್ನು ಅರ್ಪಿಸಿ ಬೆಂಕಿಯ ಕೆಂಡದಿಂದ ಧೂಪದಾರಿತಿಯನ್ನು ಮಾಡುತ್ತಾರೆ.
ನಂತರ ಮನೆಯಿಂದ ತೆಗೆದುಕೊಂಡು ಹೋಗಿದ್ದ ಕಲಸನ್ನದ ಖಾದ್ಯವನ್ನು ಬಾಳೆಹಣ್ಣು, ತೆಂಗಿನಕಾಯಿ, ಹೊಡೆದು ಭತ್ತ ಪೈರಿಗೂ ನೈವೇದ್ಯ ಅರ್ಪಿಸುತ್ತಾರೆ. ಪೂಜೆ ನಡೆಯುವ ಸಮಯದಲ್ಲಿ ಇನ್ನುಳಿದ ಜನರು ಶಂಖ, ಜಾಗಟೆ, ತುತ್ತೂರಿಗಳನ್ನು ಊದುತ್ತಾರೆ. ಅಲ್ಲದೆ ಒಬ್ಬರ ಕೋವಿಯಿಂದ ಗುಂಡು ಹಾರಿಸಿ ಶಬ್ಧ ಮಾಡುತ್ತಾರೆ. ಒಂದು ಕೊಟ್ಟೆ ಕಡುಬನ್ನು ಅದರ ಬಾಳೆಲೆಯ ಹೊದಿಕೆಯ ಸಮೇತವಾಗಿ ಗದ್ದೆಯಲ್ಲಿ ೧/೨ ಅಡಿ ಗುಂಡಿಮಾಡಿ ಮುಚ್ಚುತ್ತಾರೆ. ನಂತರ ಒಂದು ಹಿಡಿಯಷ್ಟು ಕಲಸನ್ನವನ್ನು ಗದ್ದೆಗೆ ಬೀಸಿ ಎರಚುತ್ತಾರೆ. ಅನಂತರದ ಪೂಜಾಸ್ಥಾನದಲ್ಲಿ ಸೀಮಂತದ ದಿನ ಗರ್ಭಿಣಿಯನ್ನು ಅಲಂಕರಿಸುವಂತೆ ಭತ್ತದ ತೆಂಡೆಗಳಿಗೆ (ಪ್ರಾತಿನಿಧಿಕವಾಗಿ ಒಂದೆರಡಕ್ಕೆ) ಬಿಚ್ಚೋಲೆ, ಬಳೆ, ಅರಿಶಿಣ, ಕುಂಕುಮ, ಹೋವು ಇತ್ಯಾದಿಗಳನ್ನು ತೊಡಿಸಿ ಅಲಂಕರಿಸುತ್ತಾರೆ. ಇವು ಸುಮಂಗಲೆಯ ಸಂಕೇತಗಳು  ಅಲ್ಲಿ ರಚಿಸಿಟ್ಟಿದ್ದ ಗದ್ದುಗೆಯ ಮೇಲೆ ಕಳಸವೊಂದನ್ನು ಸ್ಥಾಪಿಸಿ ಪೂಜೆಯನ್ನು ಮಾಡುತ್ತಾರೆ. ಹಣ್ಣುಕಾಯಿ ಸೇವೆ, ಕಲಸನ್ನದ ನೈವೇದ್ಯ ಕಾರ್ಯಗಳು ಮುಗಿದ ಮೇಲೆ ಕೆಸುವುನ ಕೊಟ್ಟೆಯನ್ನು ನೀರು ನಿಂತಿರುವ ಸ್ಥಳದಲ್ಲಿ ಗುಂಡಿ ತೆಗೆದು ಹೂಳುತ್ತಾರೆ. ನಂತರ ಕಳಸನ್ನವನ್ನು ಗದ್ದೆಗೆ ಎಸೆಯುತ್ತಾ ಈ ಹಾಡನ್ನು ಹೇಳುತ್ತಾರೆ:
`ಅಚ್ಚಂಬಲಿ ಹಾಲಂಬಲಿ ಬೇಲಿಮ್ಯಾಲರೂ 
ದ್ದೋರ ಹೆರೆಕಾಯಿ, ಒಣ ಸೌತೆಕಾಯಿ, ನಿತ
ಮುತ್ತೈದೆ ಅಟ್ಟಂತ ಅಡಗೀ
ಭೂಮಿತಾಯಿ ಬಾಯ್ಬಟ್ಟು ಉಣ್ಣವ್ವ’     
-ಎಂದು ಕೋರಿಕೊಳ್ಳುತ್ತಾನೆ. ಉಳಿದ ಕಲಸನ್ನವನ್ನು ಗದ್ದೆ, ತೋಟ, ಹಿತ್ತಿಲು, ತೆಂಗಿನಮರ, ಕಣ, ಕೊಟ್ಟಿಗೆ, ತಿಪ್ಪೆ ಇತ್ಯಾದಿಗಳಿಗೆ ಎರಚುತ್ತಾರೆ. ಈ ಹೊತ್ತಿನಲ್ಲಿ ಕಾಗೆಕೂಗಬಾರದು ಎನ್ನುವ ನಂಬಿಕೆ ಪ್ರಚಲಿತವಾಗಿದೆ (ಅಂಬಳಿಕೆ ಹಿರಿಯಣ್ಣ, ೧೯೮೨: ೪೧೭). ಇದೇ ರೀತಿಯಾಗಿ ಗದ್ದೆ ಬಯಲಿನಲ್ಲಿ ಬೆಳಗಿನ ಸಮಯದಲ್ಲಿ ಅಲ್ಲಲ್ಲಿ ದೊಂದಿ ಬೆಳಕು ಶಂಖ, ಜಾಗಟೆಗಳ ಸದ್ದು ಇವುಗಳನ್ನು ನೋಡಲು ಮತ್ತು ಕೇಳಲು ವಿಶೇಷವಾಗಿರುತ್ತದೆ.
ರೈತರು ತಾವು ಬೇಸಾಯ ಮಾಡಿದ ಎಲ್ಲಾ ಗದ್ದೆಗಳಿಗೂ ಕಲಸನ್ನವನ್ನ ‘ಅಚ್ಚಂಬಲಿ ಹಾಲಂಬಲಿ‘  ಎಂದು ಹೇಳುತ್ತಾ ಒಂದೊಂದು ಬೊಗಸೆಯನ್ನು ಎಸೆಯುತ್ತಾರೆ. ‘ಹೋಯಿಲೆಗೋ’ ಎಂದು ಮತ್ತೆ ಮತ್ತೆ ಕೂಗುತ್ತಾರೆ. ಹೀಗೆ ಕಲಸನ್ನವೆಲ್ಲ ಖಾಲಿಯಾದ ಮೇಲೆ ಒಂದು ಹಿಡಿಯಷ್ಟು ಅನ್ನವನ್ನು ತಂದು ಮನೆಯಲ್ಲಿ ಪೂಜೆ ಮಾಡುವಾಗ ಹಿರಿಯರ ಎಡೆಗೂ ಬಡಿಸುತ್ತಾರೆ. ಒಟ್ಟಿನಲ್ಲಿ ಈ ಪೂಜೆಯು ಸಮೃದ್ದಿಯನ್ನು ಬಯಸಿ ನಡೆಸುವ ಒಂದು ವಿಧಿಯಾಗಿದೆ. ರೈತರ ಪಾಲಿಗೆ ಮಹತ್ವಾಕಾಂಕ್ಷೆಯನ್ನು ಉಳ್ಳ ಈ ಆಚರಣೆ ಸಮೃದ್ದಿಯ ಆಶಯದ ಒಂದು ಸ್ವತಂತ್ರ ಆಚರಣೆ ಎಂದು ತಿಳಿಯಬಹುದು.
ದಕ್ಷಿಣ ಕರ್ನಾಟಕದ ಆಚರಣೆಗಳು
ಈ ಭಾಗದಲ್ಲಿ ದಕ್ಷಿಣ ಕರ್ನಾಟಕದಲ್ಲಿ ಪ್ರಚಲಿತವಿರುವ ಮಳೆ ಮಲ್ಲಪ್ಪನ ಪೂಜೆ, ಮಳೆರಾಯನ ಪೂಜೆ, ಭೂಮಿ ಪೂಜೆ, ತಿಂಗಳ ಮಾವನ ಪೂಜೆ, ಕುಂತಿ ಪೂಜೆ, ಹೆಚ್ಚು ಮಾಡುವುದು, ಕೈಲುಮುಹೂರ್ತ, ಹುತ್ತರಿ ಹಬ್ಬ ಮುಂತಾದ ವ್ಯವಸಾಯ ಸಂಬಂಧಿಯಾದ ಆಚರಣೆಗಳನ್ನು ಕುರಿತು ಅಧ್ಯಯನ ನಡೆಸಲಾಗುವುದು. ಕೃಷಿಯನ್ನೇ ಪ್ರಧಾನ ವೃತ್ತಿಯಾಗಿ ಅವಲಂಬಿಸಿರುವ ಜನತೆ ಆ ವೃತ್ತಿಗನುಗುಣವಾದ ಒಂದು ಜೀವನಪದ್ಧತಿಯನ್ನು ರೂಢಿಸಿಕೊಂಡಿರುವುದು ಸ್ವಾಭಾವಿಕ. ಸುಂದರ ಬದುಕನ್ನು ಹಸನುಗೊಳಿಸಿಕೊಳ್ಳಲು ಈ ಜನ ತಮ್ಮ ಜೀವನ ಚಕ್ರದ ಬಹುಮುಖ್ಯ ಘಟ್ಟಗಳಲ್ಲಿ  ಆಚರಿಸುವ ಸಂಪ್ರದಾಯಾಚಾರಣೆಗಳಲ್ಲದೆ ಹೊಟ್ಟೆಪಾಡಿಗಾಗಿ ತಾವು ಅವಲಂಬಿಸಿರುವ ಕಸುಬಿನ ಹಿನ್ನೆಲೆಯಲ್ಲೂ ಅನೇಕಾನೇಕ ಸಂಪ್ರದಾಯಗಳನ್ನು ರೂಢಿಸಿಕೊಂಡಿರುವುದು ಸಾಮಾನ್ಯ. ಇಲ್ಲಿನ ಭೌಗೋಳಿಕ ಹಾಗೂ ಸಾಮಾಜಿಕ ವೈಶಿಷ್ಟ್ಯಗಳ ಆಧಾರದ ಮೇಲೆ ವಿಭಿನ್ನ ಸ್ವರೂಪದ ಕೃಷಿ ಸಂಸ್ಕೃತಿಯನ್ನು ರೂಪಿಸಿಕೊಂಡಿರುವ ಕರ್ನಾಟಕದ ರೈತಾಪಿಗಳು ಸಮತಾನ ಪ್ರಾಪ್ತಿಗಾಗಿ. ಮಳೆ ಬೆಳೆ ಫಲಸಮೃದ್ದಿಗಾಗಿ, ಸಂಪತ್ತಿಗಾಗಿ, ಲೋಕಕಲ್ಯಾಣಕ್ಕಾಗಿ ಅನೇಕಾನೇಕ ಸಂಪ್ರದಾಯಾಚರಣೆಗಳನ್ನು ಇಂದಿಗೂ ಆಚರಣೆಯಲ್ಲಿ ಉಳಿಸಿಕೊಂಡಿರುವುದನ್ನು ಕಾಣುತ್ತೇವೆ. ಪ್ರಾದೇಶಿಕ ವಿಶೇಷಗಳೊಡನೆ ಜೀವಂತವಾಗಿರುವ ವ್ಯವಸಾಯ ಸಂಬಂಧಿಯಾದ ಕೆಲವು ಆಚರಣೆಗಳನ್ನು ಪರಿಚಯ ಮಾಡಿಕೊಳ್ಳುವುದು ಈ ಲೇಖನದ ಉದ್ದೇಶ.
ಮಳೆಮಲ್ಲಪ್ಪನ ಪೂಜೆ
ಬಯಲುನಾಡಿನಲ್ಲಿ ಪ್ರಚಲಿತವಿರುವ ಮಳೆಯನ್ನು ಕುರಿತು ಒಂದು ಆಚರಣೆಯೆ ಮಳೆ ಮಲ್ಲಪ್ಪನ ಪೂಜೆ. ಸಾಮಾನ್ಯವಾಗಿ ಈ ಪೂಜೆಯನ್ನು ಕೆಳವರ್ಗದವರು ಮಾತ್ರ ಆಚರಿಸುವ ಪದ್ಧತಿ ಇದೆ. ಏಳು ಎಂಟು ವರ್ಷದ ಹುಡುಗನಿಗೆ ಮೈಮೇಲಿನ ಬಟ್ಟೆಯನ್ನು ತೆಗೆದು ಬೆತ್ತಲುಗೊಳಿಸಿ ಮರದ ಮಣೆಯ ಮೇಲೆ ಕೂರಿಸುತ್ತಾರೆ. ಆ ಹುಡುಗನಿಗೆ ಪಕ್ಕದಲ್ಲಿಯೇ ಎರಡು ಸಗಣಿ ಉಂಡೆಗಳಿಂದ ಬ್ಯಾನಪ್ಪಗಳನ್ನು ತಯಾರಿಸುವರು. ಬ್ಯಾನಪ್ಪಗಳಿಗೆ ತಲೆಭಾಗದಲ್ಲಿ ಗರಿಕೆಯನ್ನು ಸಿಕ್ಕಿಸುವರು ಈ ಬ್ಯಾನಪ್ಪಗಳನ್ನು ‘ಗುರ್ಜಿ’  ಎಂದು ಕರೆಯುತ್ತಾರೆ (ಸಂ. ಲಕ್ಕಪ್ಪಗೌಡ, ೧೯೮೪: ೨೨೨). ಸಗಣಿಯ  ಉಂಡೆಗಳು ಫಲವತ್ತತೆಯನ್ನು ಸಂಕೇತಿಸುತ್ತವೆ. ಈ ಬ್ಯಾನಪ್ಪಗಳು ಮಳೆಮಲ್ಲಪ್ಪನ ಪ್ರತೀಕ. ಈ ಬ್ಯಾನಪ್ಪಗಳನ್ನು ಮಣೆಯ ಮೇಲಿಟ್ಟು ಅರಿಶಿಣ, ಕುಂಕುಮ, ಗಂಧದಕಡ್ಡಿ, ಕರ್ಪೂರ, ಕಾಯಿಹಣ್ಣುಗಳಿಂದ ಪೂಜೆ ಸಲ್ಲಿಸುತ್ತಾರೆ. ನಂತರ ಬ್ಯಾನಪ್ಪಗಳಿರುವ ಮಣೆಯನ್ನು ಆ ಹುಡುಗ ಹೊತ್ತುಕೊಂಡು ಊರಿನ ಪ್ರಮುಖ ಬೀದಿಗಳಲ್ಲಿ ಮೆರವಣಿಗೆ ಹೋಗುವನು. ಈ ಆಚರಣೆಯಲ್ಲಿ ಸಣ್ಣ ಪುಟ್ಟ ಹುಡುಗ ಹುಡುಗಿಯರು ಮಾತ್ರ ಭಾಗವಹಿಸುವರು.
ಮಣೆಯನ್ನು ಹೊತ್ತ ಹುಡುಗ ಮನೆಯ ಮುಂದೆ ಹೋಗಿ ನಿಲ್ಲುತ್ತಾನೆ. ಜೊತೆಯಲ್ಲಿ ಬಂದ ಹುಡುಗ ಹುಡುಗಿಯರ ಗುಂಪು ಹಾಡನ್ನು ಹೇಳುತ್ತವೆ:
ಗುರ್ಜಿ ಗುರ್ಜೀ ಎಲ್ಯಾಡಿ ಬಂದೆ! ಹಳ್ಳ ಕೊಳ್ಳತಿರಿದಾಡಿ ಬಂದೆ
ಚಂದೋ ರಾಮ ಬಂದರ್ ಕಡೆಗೆ! ಬಾ ಮಳೆಯೋ ಬಾ ಮಳೆಯೋ
ಬಣ್ಣಾಕೊಡ್ದೀನಿ ಬಾ ಮಳೆಯೋ! ಸುಣ್ಣಾ ಕೊಡ್ತೀನಿ ಸುರಿ ಮಳೆಯೋ
ಕಪ್ಪೆಗೆ ರೊಟ್ಟಿ ಮೊರದಾಗೆ ಜೋಳ! ಬರಲೆವ್ವೋ ಬರಲೆಲ್ವೋ
-ಎಂಬುದಾಗಿ ಹಾಡು ಹೇಳುತ್ತಾ ಹುಡುಗರು ಮುಂದುವರೆಯುತ್ತಾರೆ. ಗುರ್ಜಿಯನ್ನು ಹೊತ್ತು ಹುಡುಗರು ಮನೆಯ ಮುಂದೆ ಹೋದಂತೆಲ್ಲ ಮನೆಯ ಹೆಂಗಸರು ಹುಡುಗನ ತಲೆಯ ಮೇಲೆ ಒಂದು ಚೆಂಬು ನೀರು, ಗುರ್ಜಿಯ ಮೇಲೊಂದು ಚೆಂಬು ನೀರು ಹುಯ್ಯುತ್ತಾರೆ. ಆಗ ಮಣೆಯನ್ನು ಹೊತ್ತ ಹುಡುಗ ಗರಗರನೆ ನಿಂತಲ್ಲೇ ತಿರುಗುತ್ತಾನೆ. ನೀರು ತುಂತುರು ತುಂತುರಾಗಿ ಮಳೆಯಂತೆ ಭೂಮಿಗೆ ಬೀಳುತ್ತದೆ. ಇದು ಅನುಕರಣಾ ಮಾಟದ ವಿಧಾನವಾಗಿದೆ. ಹುಡುಗರಿಗೆ ದವಸಧಾನ್ಯವನ್ನು ಕೊಡುತ್ತಾರೆ. ಇದೇ ರೀತಿಯಾಗಿ ಐದು ಇಲ್ಲವೆ ಏಳುದಿನಗಳು ನಿರಂತರವಾಗಿ ಆಡುತ್ತಾರೆ. ಕೊನೆಯ ದಿನ ಒಂದು ಕೆರೆಯ ಬಳಿಯಲ್ಲಿ ಹೋಗಿ ಗುರ್ಜಿಯನ್ನು ಪೀಜಿಸಿ ಹುಡುಗನಿಗೆ ಬಟ್ಟೆಯನ್ನು ತೊಡಿಸುತ್ತಾರೆ. ಸಂಗ್ರಹವಾಗಿದ್ದ ದವಸ ಧಾನ್ಯಗಳನ್ನು ಅಡುಗೆ ಮಾಡಿ ಎಲ್ಲರೂ ಊಟ ಮಾಡಿ ಬರುತ್ತಾರೆ. ಈ ಪೂಜೆ ಮುಗಿದ ನಂತರ ಮಳೆ ಬರುತ್ತದೆ ಎಂಬುದು ಜನಪದ ನಂಬಿಕೆ.
ಉತ್ತರ ಕರ್ನಾಟಕದಲ್ಲಿ ಮಳೆಯಾಗುವುದು ತಡವಾದಾಗಾ (ಬೆಳುವಲದಲ್ಲಿ) ಗುರ್ಜಿಯನ್ನು ಆಚರಿಸುತ್ತಾರೆ (ಗದ್ದಗೀಮಠ ಬಿಎಸ್, ೧೯೬೩:೧೫೯). ಈ ಗುರ್ಜಿಯ ಆಚರಣೆ ಮಲೆಮಲ್ಲಪ್ಪನ ಪೂಜೆಯನ್ನು ಹೋಲುತ್ತದೆ. ಆಚರಿಸುವ ವಿಧಾನವು ಒಂದೇ ಆಗಿದೆ. ಆದರೆ ಹೆಸರು ಮಾತ್ರ ಬೇರೆ ಬೇರೆಯಾಗಿದೆ. ಈ ಪೂಜೆಯ ಮೂಲ ಆಶಯ ಮಾತ್ರ ಮಳೆಯನ್ನು ಬರಮಾಡಿಕೊಳ್ಳುವುದೇ ಆಗಿದೆ.
ಮಳೆರಾಯನ ಪೂಜೆ 
ವ್ಯವಸಾಯ ಸಂಬಂಧಿಯಾದ ಅತಿಮುಖ್ಯವಾದ ಆಚರಣೆಯಲ್ಲಿ ಮಳೆರಾಯನ ಪೂಜೆ ಕೂಡ ಗಮನಾರ್ಹವಾದುದು. ಮಳೆಯನ್ನು ಕುರಿತ ವಿಶೇಷ ಪೂಜೆಯೇ ಈ ಮಳೆರಾಯನ ಪೂಜೆ. ಈ ಪೂಜೆಯು ಪ್ರಪಂಚದಾದ್ಯಂತ ಪ್ರಚಲಿತದಲ್ಲಿದೆ. ‘ಮಳೆಯಿಲ್ಲದೆ ಬೆಳೆಯಿಲ್ಲ: ಬೆಳೆಯಿಲ್ಲದೆ ಬಾಳಿಲ್ಲ‘ ಎನ್ನುವಂತೆ ರೈತನಿಗೆ ಮಳೆರಾಯನೇ ದೊಡ್ಡ ದೇವರು. ಅವನೇ ಸರ್ವಸ್ವ. ಮಳೆಯ ಅಭಾವದಿಂದ ಬರಗಾಲದ ಬವಣೆಗೆ ಸಿಲುಕಿದ ರೈತ ಮಳೆರಾಯನನ್ನು ಒಲಿಸಿಕೊಳ್ಳಲು ಅವನ ಆರಾಧನೆಯಲ್ಲಿ ತೊಡಗುತ್ತಾನೆ (ಅಂಬಳಿಕೆ ಹಿರಿಯಣ್ಣ, ೧೯೮೫: ೧೦೨೦). ಮಳೆರಾಯನ ಪೂಜೆಯನ್ನು ಸಾಮಾನ್ಯವಾಗಿ ಮುಂಗಾರು ಪ್ರಾರಂಭದ ಏಪ್ರಿಲ್ -ಮೇ ತಿಂಗಳ ಸಮಯದಲ್ಲಿ ಆಚರಿಸುತ್ತಾರೆ. ಊರಿನ ಎಲ್ಲರೂ ನಿಗದಿಯಾದ ಒಂದು ದಿನ ಒಂದಡೆ ಸೇರುತ್ತಾರೆ. ಮಣ್ಣಿನಲ್ಲಿ ಬಸವನನ್ನು ಮಾಡುತ್ತಾರೆ. ಆ ಮಣ್ಣಿನ ಬಸವನ ಮೂರ್ತಿಯ ಹೊಟ್ಟೆಯ ಭಾಗಕ್ಕೆ ಒಂದು ಕಪ್ಪೆಯನ್ನು ಸೇರಿಸುತ್ತಾರೆ. ಮಳೆರಾಯನ ಸಂಕೇತವಾದ ಈ ಕಪ್ಪೆ ಅರಚಿದರೆ ಮಳೆಯಾಗುತ್ತದೆಯೆನ್ನುವ ನಂಬಿಕೆಯ ಹಿನ್ನೆಲೆಯಲ್ಲಿ ಈ ರೀತಿ ಮಾಡಿರಲು ಸಾಧ್ಯ. ಬಸವನ ಮೂರ್ತಿಗೆ ಬೇವಿನಸೊಪ್ಪನ್ನು ಸಿಕ್ಕಿಸುತ್ತಾರೆ. ಗಂಧದಕಡ್ಡಿ, ಕರ್ಪೂರ, ಹಣ್ಣು ಕಾಯಿಗಳಿಂದ ಪೂಜೆ ಮಾಡುತ್ತಾರೆ. ಆ ಮಣ್ಣಿನ ಬಸವನ ಮೂರ್ತಿಯನ್ನು ಸ್ನಾನ ಮಡಿಯಿಂದ ಶುಚಿಯಾಗಿರುವ ಒಬ್ಬ ಹುಡುಗನ ತಲೆಮೇಲೆ ಹೊರಿಸಿಕೊಂಡು ಊರಿನ ಬೀದಿಬೀದಿಗಳಲ್ಲಿ ಮೆರವಣಿಗೆ ಹೋಗುತ್ತಾರೆ. ಪ್ರತಿ ಮನೆಯ ಮುಂದೆ ಹುಡುಗರು ಮಳೆರಾಯನಿಗೆ ಸಂಬಂಧಿಸಿದ ಹಾಡುಗಳನ್ನು ಹೇಳುವರು:
ಮಳೇರಾಯ್ನ ಹೆಂಡ್ತಿ ಮಕ್ಕಳ ತಾಯಿ! ವೊಕ್ಕಳ ಜ್ವಾಳ ಒಬ್ಬಳೆ ತಿಂದ್ಲು
ಉಯ್ಯೋ ಉಯ್ಯೋ ಮಳೆರಾಯ
ಈ ರೀತಿಯಾಗಿ ಮೂರು ದಿನಗಳವರೆಗೆ ಭಿಕ್ಷೆ ಎತ್ತಿ ಆಹಾರ ಪದಾರ್ಥಗಳನ್ನು ಸಂಗ್ರಹಿಸುತ್ತಾರೆ (ಅಂಬಳಿಕೆ ಹಿರಿಯಣ್ಣ, ೧೯೮೫: ೧೦೩). ಹುಡುಗರು ಬೀದಿಬೀದಿಗಳಲ್ಲಿ ಪದಗಳನ್ನು ಹಾಡುತ್ತಾ ಬಂದಾಗ ಮನೆಯ ಹೆಂಗಸರು ಹುಡುಗನ ತಲೆಯ ಮೇಲೆ ಹರಿಯುವಂತೆ ನೀರು ಹುಯ್ಯುತ್ತಾರೆ. ಬಸವನನ್ನು ಹೊತ್ತಿರುವ ಹುಡುಗ ನೀರು ಹುಯ್ಯುತ್ತಿದ್ದಂತೆಯೇ ನಿಂತಲ್ಲಿಯೇ ತಿರುಗುತ್ತಾನೆ. ಆಕಾಶದಿಂದ ಮಳೆ ಬೀಳುವಂತೆ ನೀರು ತುಂತುರು ಹನಿಹನಿಯಾಗಿ ಬೀಳುವುದು . ಈ ದೃಶ್ಯವು ಮಳೆ ಬೀಳುವಮತೆಯೇ ಕಾಣುತ್ತದೆ. ಇದು ಸಾದೃಶ್ಯತೆಯ ಮೇಲಿನ ಅನುಕರಣ ಮಾಟದ ಒಂದು ನಿದರ್ಶನವಾಗಿದೆ. ದೊಡ್ಡವರು, ಹೆಂಗಸರು, ಮಕ್ಕಳು ಗುಂಪುಗುಂಪಾಗಿ ಮೆರವಣಿಗೆಯಲ್ಲಿ ಬಂದು ಮಳೆರಾಯನ ಕುರಿತು ಹಾಡುಗಳನ್ನು ಹಾಡುತ್ತಾರೆ. ಪ್ರತಿ ಮನೆಯಲ್ಲಿಯೂ ಅಕ್ಕಿ, ರಾಗಿಹಿಟ್ಟು, ಕಾಳು, ತರಕಾರಿ, ಮೆನಸಿನಪುಡಿ, ಉಪ್ಪು, ಇತ್ಯಾದಿ ಅಡುಗೆಗೆ ಬೇಕಾದ ಸಾಮಗ್ರಿಗಳನ್ನು ಸಂಗ್ರಹಿಸಿಕೊಂಡು ಊರಿನ ಹೊರಗಿನ ಬಯಲಲ್ಲಿ ಅಡುಗೆ ಮಾಡುತ್ತಾರೆ. ಪ್ರತಿ ಮನೆಯವರೂ ತಪ್ಪದೇ ಪೂಜೆಯಲ್ಲಿ ಭಾಗವಹಿಸುತ್ತಾರೆ. ಬಯಲಿನಲ್ಲಿ ಕೂತು ಎಲ್ಲರೂ ಊಟವನ್ನು ಮಾಡಿಕೊಂಡು ಸಂತೋಷದಿಂದ ತಮ್ಮ ತಮ್ಮ ಮನೆಗಳಿಗೆ ಹಿಂತಿರುಗುತ್ತಾರೆ. ಮಳೆರಾಯನ ಪೂಜೆ ಮಾಡಿದರೆ ಬರುತ್ತದೆ ಅನ್ನುವ ಬಲವಾದ ನಂಬಿಕೆಯ ಹಿನ್ನೆಲೆಯಲ್ಲಿ ಈ ರೀತಿಯ ಆಚರಣೆಗಳು ಉಳಿದುಕೊಂಡು ಬಂದಿವೆ.
ಮಳೆ ಆಚರಣೆ ಮಾನವನಿಗೆ ಅಗತ್ಯವಾದ ಮಳೆಯನ್ನು ಕುರಿತಾದ ದಾರುಣವಾದ ಮಾನಸಿಕ ಅಭಿವ್ಯಕ್ತಿ ಅಷ್ಟೆ. ಮಳೆ ಅನಿವಾರ್ಯವಾದಂತೆಲ್ಲಾ ಅದು ಪುನರಾವರ್ತನೆಗೊಳ್ಳುತ್ತದೆ. ಮುಂದುವರೆದಂತೆಲ್ಲಾ ಅವನ ಮಾತು ಕಲಾತ್ಮಕ ರೂಪ ಪಡೆಯುತ್ತಾ ಹೊಗುತ್ತದೆ. ಈಗಲೂ ನಮ್ಮಲ್ಲಿ ಮಳೆಗಾಲದ ಪ್ರಾರಂಭವಾದ ದಿನಗಳಲ್ಲಿ ಮಳೆರಾಯನ ಪೂಜೆ ಮಾಡುವುದನ್ನು  ಕಾಣಬಹುದು. ಆನಂದದಿಂದ ಕೇಕೇ ಹಾಕುತ್ತಾ ತಮ್ಮ ಜೊತೆಯವರು ಸಂಗಡ ಮೈಮರೆತು ಹಾಡುತ್ತಾ ಕುಣಿಯುತ್ತಾರೆ.
ಹುಯ್ಯೋ ಹುಯ್ಯೋ ಮಳೆರಾಯ! ಮಾವಿನ ತೋಟಕೆ ನೀರಿಲ್ಲ
ಬಾರೋ ಬಾರೋ ಮಳೆರಾಯ ! ಬಾಳೆ ತೋಟಕ್ಕೆ ನೀರಿಲ್ಲ
ಬಾರಪ್ಪೇ ಮಳೆರಾಯ ನೀನು! ಬಂದುಯ್ಯೋ ದೇವೇಂದ್ರ
(ಉದ್ಧೃತ: ಅಗ್ರಹಾರ ಕೃಷ್ಣಮೂರ್ತಿ, ೧೯೭೯:೩)
ಈ ರೀತಿಯಾಗಿ ಹಾಡುಗಳನ್ನು ಮತ್ತೆ ಮತ್ತೆ ಹಾಡಿಕೊಂಡು ಸಂತೋಷದಿಂದ ಕುಣಿದಾಗ ಮಳೆಹನಿ ಹಾಕುತ್ತಾ ಬಂದ ಸಂದರ್ಭಗಳು ಉಂಟೆಂದು ಹೇಳುತ್ತಾರೆ. ಅಂದರೆ ಇಲ್ಲಿ ಮುಖ್ಯವಾಗಿ ಗಮನಿಸಬೇಕಾದ ಅಂಶಗಳು ಎರಡು: ಹಾಡಿ, ಕುಣಿದು ಕುಪ್ಪಳಿಸಿದ್ದರಿಂದ ಮಳೆ ಬಂತೆಂದಾಗಲೀ ಅಥವಾ ಅವರು ಪೂಜೆ ಮಾಡದಿದ್ದ ವರ್ಷದಲ್ಲಿ ಮಳೆ ಬರುತ್ತಿರಲಿಲ್ಲವೆಂದಾಗಲೀ ಅರ್ಥ ಅಲ್ಲ. ಮಳೆ ಬಂದರೆ ಒಟ್ಟಾರೆ ಅವರಿಗೆ ಸಮಾಧಾನ ಸಿಗುತ್ತದೆ. ತಮಗಾಗಿಯೇ ತಮ್ಮ ಅಭ್ಯದಯಕ್ಕಾಗಿಯೇ ಈ ಪೂಜೆ ಆರಾಧನೆ ಎಂದುಕೊಂಡು ಸಮ್ಮನಾಗಬೇಕಾಗುತ್ತದೆ. ಕೃಷಿಯೇ ಮುಖ್ಯ ಜೀವನಾಧಾರವಾದ ಹಾಗೂ ಕೃಷಿಗಾಗಿ ಮಳೆಯನ್ನೇ ಅವಲಂಬಿಸಿರುವ ಭಾರತದಂತಹ ಹಿಂದುಳಿದ ದೇಶಗಳಲ್ಲಿ ಜನಪದರು ಪ್ರಾಕೃತಿಕ ಶಕ್ತಿಗಳ ಪೈಕಿ ಮಳೆರಾಯನಿಗೆ ಹೆಚ್ಚಿನ ಮಹತ್ವವನ್ನು ನೀಡಿದ್ದಾರೆ. ತಮ್ಮ ಬದುಕಿನ ಸುಖ ಸಂತೋಷಗಳಿಗೂ ಕಾರಣವಾದ ಮಳೆಯನ್ನು ಕುರಿತು ಅಪಾರವಾದ ಗೌರವ ಕಾಳಜಿ ಈ ಜನರಲ್ಲಿರುವುದು ಆಶ್ಚರ್ಯವೇನಲ್ಲ. ಭಾರತವೊಂದೇ ಅಲ್ಲದೆ ಆಫ್ರಿಕಾದ ಬುಡಕಟ್ಟುಗಳಲ್ಲಿ, ಪ್ಲೂಬ್ಲೊ ಇಂಡಿಯನ್ನರಲ್ಲಿ, ಹೀಬ್ರೂಕೆಲ್ಯಕ್, ಯೂಜಿ ಜಾಕೊ ಇಂಡಿಯನ್ ಮೊದಲಾದ ಜನಸಮೂಹದಲ್ಲಿ ಮಳೆ ಮತ್ತು ಅದಕ್ಕೆ ಸಂಬಂಧಿಸಿದ ವಿದ್ಯಮಾನಗಳ ಬಗೆಗೆ ವೈವಿಧ್ಯಮಯವಾದ ಆಚರಣೆಗಳು ಪ್ರಚಲಿತವಾಗಿವೆ.
ಭೂಮಿ ಪೂಜೆ
ಯಾವುದೇ ಪ್ರದೇಶದ ಜನಪದವಾದರೂ ಅದು ತನ್ನ ಸುತ್ತಲಿನ ಭೌಗೋಳಿಕ, ರಾಜಕೀಯ, ಸಾಮಾಜಿಕ ಮತ್ತು ಸಾಂಸ್ಕೃತಿಕ ಅಂಶಗಳ ಪ್ರಭಾವದಿಂದ ರೂಪುಗೊಳ್ಳುತ್ತದೆ. ಇಂತಹ ಪ್ರಭಾವಗಳೆನೇ ಇರಲಿ ಜಾನಪದ ಆಯಾ ಪ್ರದೇಶದ ವಿಶಿಷ್ಟವಾದ ಗುಣಗಳಿಂದ ರೂಪುಗೊಳ್ಳುತ್ತದೆ. ಒಂದೇ ಸಂಪ್ರದಾಯಾಚರಣೆ ಬೇರೆ ಬೇರೆ ಪ್ರದೇಶಗಳಲ್ಲಿ ಬೇರೆ ಬೇರೆ ರೀತಿಯಲ್ಲಿ ಆಚರಣೆಗೊಳ್ಳುತ್ತದೆ. ವ್ಯವಸಾಯ ಸಂಬಂಧಿಯಾದ ಆಚರಣೆಯನ್ನು ಗಮನಿಸಿದರೆ ಈ ಅಂಶಗಳು ಸ್ಪಷ್ಟವಾಗುತ್ತದೆ. ಈ ಸಂಪ್ರದಾಯಾಚರಣೆಗಳು ವಿಶಿಷ್ಟವಾದ ಹಾಗೂ ಅರ್ಥಪೂರ್ಣವಾದ ಮೂಲದಿಂದ ಕಲ್ಪಿತವಾಗಿರಬಹುದು. ಇಲ್ಲವೆ ಮಾನವ ಪ್ರಕೃತಿಯೊಡನೆ ಇಟ್ಟುಕೊಂಡಿರುವ ಸಹಜ ಹೊಂದಾಣಿಕೆಯ ಪ್ರವೃತ್ತಿಯಿಂದ ಜನಿಸಿರಬಹುದು. ವಿಶ್ವದ ಎಲ್ಲಾ ಜನರು ಕೂಡ ಕೃಷಿಯನ್ನು ಒಂದು ಗೌರವಯುತವಾದ ಕಸುಬು ಎಂಬುದಾಗಿ ಭಾವಿಸಿದ್ದಾರೆ. ಅಂತೆಯೇ ನಮ್ಮ ಸಮಾಜದಲ್ಲಿಯೂ ರೈತನ ಸ್ಥಾನ ಹಿರಿದಾದುದು. ಪ್ರತಿವರ್ಷ ವಸಂತಮಾಸದಲ್ಲಿ ರಾಜನು ಭೂಮಿಯನ್ನು ಉಳುಮೆ ಮಾಡುತ್ತಿದ್ದುದಾಗಿ ತಿಳಿಯುತ್ತದೆ. ಈ ಆಚರಣೆ ಪ್ರಪಂಚದಾದ್ಯಂತ ಕಂಡುಬರುತ್ತದೆ. ಫೇಜರ್ ಅವರು ಪ್ರಾಚೀನ ಜನಾಂಗಗಳಲ್ಲಿ ರೂಢಿಯಲ್ಲಿದ್ದ (first ploughing) ಇಂತಹ ಅನೇಕ ಆಚರಣೆಗಳ ಬಗೆಗೆ ಮಾಹಿತಿ ಸಂಗ್ರಹಿಸಿ ವಿವರವಾಗಿ ಚರ್ಚಿಸಿದ್ದಾರೆ (ಫ್ರೇಜರ್, ೧೯೬೬: ೧೦೮). ಇವತ್ತಿಗೂ ಉತ್ತರ ಕರ್ನಾಟಕದ ಕೆಲವು ಭಾಗಗಳಲ್ಲಿ ಒಳ್ಳೆಯ ಘಳಿಗೆಯಲ್ಲಿ ತಮ್ಮ ಉಳುಗೆಲಸದ ನೇಗಿಲಿಗೆ ಪೂಜೆ ಮಾಡಿ ನಂತರ ಉಳುವುದಕ್ಕೆ ಪ್ರಾರಂಭ ಮಾಡುತ್ತಾರೆ. ಇದನ್ನು ‘ಹೊನ್ನಾರು’ ಎಂದು ಕರೆಯುವರು.
ದಕ್ಷಿಣ ಕರ್ನಾಟಕದ ಪ್ರದೇಶದಲ್ಲಿ ಯುಗಾದಿಯ ಮಾರನೆಯ ದಿನ ಹೊಸದಾಗಿ ಉಳುಮೆ ಮಾಡಲು ಪ್ರಾರಂಭ ಆರಂಭಿಸುತ್ತಾರೆ. ಇದನ್ನು ‘ಹೊನ್ನಾರು,’ ‘ಹೊನ್ನೇರು,’ ‘ ಹೊನ್ನುಕ್ಕೆ,’ ‘ಮೊದಲಾರು’, ‘ ಮೊದಲುಕ್ಕೆ’, ಎಂದು ಕರೆಯುತ್ತಾರೆ. ಉಳುವುದಕ್ಕೆ ವಿಧಿವತ್ತಾಗಿ ನಡೆಸಬೇಕಾದ ಪವಿತ್ರ ಕ್ರಿಯೆಯಾಗಿದೆ. ಹೊನ್ನಾರನ್ನು ಯಾರು ಬೇಕಾದವರು ಮಾಡುವಂತಿಲ್ಲ. ಯಾರು ಹೊನ್ನಾರನ್ನು ಹೊಡಬೇಕೆಂಬುದನ್ನು ಊರಿನ  ಜೋಯಿಸರು ನಿಗದಿ ಮಾಡುತ್ತಾರೆ. ಯುಗಾದಿಯ ಮಾರನೆಯ ದಿನ ರೈತ ತಲೆಗೆ ಪೇಟ ಧರಿಸಿ, ಉತ್ತರಾಭಿಮುಖವಾಗಿ ದನಗಳನ್ನು ನಿಲ್ಲಿಸಿ ನೇಗಿಲುಹೂಡಿ ಪೂಜೆ ಮಾಡಿ ಊರ ಸುತ್ತ ಒಂದು ಬಾರಿ ಉಳುತ್ತಾನೆ. ಇದನ್ನು ‘ಊರುಕ್ಕೆ’ ಎಂದು ಕರೆಯುತ್ತಾರೆ. ಬಳಿಕ ಬೇರೆಯವರೆಲ್ಲ ತಮ್ಮ ತಮ್ಮ ಶಾಸ್ತ್ರಕ್ಕಾಗಿ ಒಂದು ಸುತ್ತು ಉಳುವುದು ಎಂದು ಕರೆಯುತ್ತಾರೆ. ಬಳಿಕ ಬೇರೆಯವರೆಲ್ಲ ತಮ್ಮ ತಮ್ಮ ಶಾಸ್ತ್ರಕ್ಕಾಗಿ ಒಂದು ಸುತ್ತು ಉಳುವುದು  (Randhawa. M. S., 1980: Vol. No.1:298). ಹೊಲಗಳಲ್ಲಿ ಆರನ್ನು ಕಟ್ಟಿ ಹೊಲದ ಉತ್ತರ ಭಾಗದಿಂದ ಆರಂಭಿಸುತ್ತಾರೆ. ಹೊಲದ ಸುತ್ತ ಐದು ತೆರೆಗಳಷ್ಟು ಉತ್ತು ಬರುತ್ತಾರೆ. ಹೊರರಾಜ್ಯಗಳಲ್ಲಿಯೂ ಈ ಆಚರಣೆ ರೂಢಿಯಲ್ಲಿರುವುದು ತಿಳಿದುಬರುತ್ತದೆ. ಬಂಗಾಳದಲ್ಲಿ ಇದನ್ನು ‘ಹಲ್‌ಚರೆ ‘ ಅಥವಾ  ‘ಹಲ್‌ಪ್ರವಹ್‘ ಎಂದು ಕರೆಯುತ್ತಾರೆ. ಕರ್ನಾಟಕದ ಕೆಲವು ಭಾಗಗಳಲ್ಲಿ ಮುಖ್ಯವಾಗಿ ಮಂಡ್ಯ ಮತ್ತು ಮೈಸೂರು ಜಿಲ್ಲೆಯ ಬನ್ನೂರು, ಮಳವಳ್ಳಿ, ಮಂಡ್ಯ ಜಿಲ್ಲೆಯಮಂಡ್ಯ, ಪಾಂಡವಪುರ, ಶ್ರೀರಂಗಪಟ್ಟಣ ತಾಲ್ಲೂಕಿನ ಹಳ್ಳಿಗಳಲ್ಲಿಯೂ ಭೂಮಿಪೂಜೆಯ ಆಚರಣೆ ಉಳಿದುಕೊಂಡು ಬಂದಿದೆ. ಭೂಮಿಪೂಜೆಯ ದಿನ ಕೇವಲ ಉಳುವ ಶಾಸ್ತ್ರ ಮಾಡಿ ಬರುವುದೇ ರೂಢಿ. ಭೂಮಿಪೂಜೆಯ ದಿನ ಕೇವಲ ಉಳುವಶಾಸ್ತ್ರ ಮಾಡಿ ಬರುವುದೇ ರೂಢಿ. ಭೂಮಿಪೂಜೆಯ ಮುಖ್ಯ ಆಶಯ ಭೂಮಿಯು ಫಲವತ್ತಾಗಲಿ, ಫಲವತ್ತು ಎಂದಿಗೂ ಕ್ಷಯಿಸದೆ ಉಳಿದುಕೊಂಡು ಬರಲಿ ಎನ್ನುವ ಅಂಶಗಳು ಒಳಗೊಂಡಿದೆ. ನಮ್ಮ ಪೂರ್ವಿಕರ ಬಹುತೇಕ ಎಲ್ಲಾ  ಚಟುವಟಿಕೆಗಳು ವ್ಯವಸಾಯ ಸಂಬಂಧಿಯಾಗಿದ್ದು ಅವು ಋತುಗಳ ಗತಿಯನ್ನು ಚಂದ್ರ ಸೂರ್ಯರ ಚಲನೆಯನ್ನು ಅವಲಂಬಿಸಿದ್ದವು (ವೃಷಭೇಂದ್ರಸ್ವಾಮಿ ಎಸ್.ಎಂ., ೧೯೮೭: ೫೬) ಎನ್ನುವುದರಲ್ಲಿ ಅನುಮಾನವಿಲ್ಲ. ಈ ಆಚರಣೆಗಳಲ್ಲಿ ಮಳೆ, ಬೆಳೆ, ಸಮೃದ್ಧಿಯ ಅಂಶಗಳು ಒಂದಕ್ಕೊಂದು ಕೊಂಡಿಯಂತೆ ಬೆಸೆದುಕೊಂಡಿವೆ. ಅವುಗಳನ್ನು ಬಿಡಿಸಲು ಬರುವುದಿಲ್ಲ. ಈ ಕಾರಣದಿಂದಾಗಿಯೇ ಅವುಗಳು ಜನರ ಮನಸ್ಸಿನಲ್ಲಿ ಹುದುಗಿಹೋಗಿವೆ. ಅವುಗಳು ರೈತಾಪಿಗಳಿಗೆ ರತ್ತಗತವಾಗಿಯೇ ತಲೆಮಾರಿಗೆ ವರ್ಗಾಯಿಸಲ್ಪಡುತ್ತವೆ. ಅವುಗಳಿಗೆ ಯಾವುದೇ ಬಾಹ್ಯ (ಮಹಾದೇವು ಎಚ್. ಪಿ., ೩೦ ವರ್ಷ ಹರಿಜನ, ಹೊನಗನಹಳ್ಳಿ : ೧೯೯೨) ಒತ್ತಡಗಳನ್ನು ಹೇರುವ ಅವಶ್ಯಕತೆ ಇರುವುದಿಲ್ಲ. ಅವು ಸ್ವತಂತ್ರವಾಗಿ ಪ್ರವಹಿಸುತ್ತಿರುತ್ತವೆ.
ತುಳುನಾಡಿನ ಮಾತೃಪ್ರಧಾನವಾದ ಜಾತಿಗಳು ಹೈವಕ್ಕೆ ಬಂದಾಗ ಭೂಮಿತಾಯಿಯನ್ನು ಪೂಜಿಸುವುದನ್ನು ಪ್ರಾರಂಭಿಸಿದರು. ಭೂಮಿಯನ್ನು ಅಲ್ಲಿನ ಮಣ್ಣಿನ ಮಕ್ಕಳು ಮುಂಜಾನೆ ಎದ್ದು ಮಾತಿಗೆ ಮೊದಲು ನೆನೆಯುತ್ತಾರೆ. ಅಂತಹ ಸಂದರ್ಭದ ಒಂದು ಹಾಡನ್ನು ಉಲ್ಲೇಖಿಸುವುದು ಅರ್ಥಪೂರ್ಣವಾಗಿದೆ.
ಸೊಲ್ಲಿಗಿಂದೆ ಮೊದಲೇ ಯಾವ ದೇವರ ನೆನೆವೊ
ಎಳ್ಳು ಜೀರಿಗಿಯಾ ಬೆಳುವಾಳು | ಭೂಮಿತಾಯಿ
ಆಕೆಯ ಮೊದಲು ನೆನವೇನೇ |
ಎಂಬುದಾಗಿ ಸ್ವರವೆತ್ತಿ ಹಾಡುತ್ತಾರೆ. ಮಳೆ, ಬೆಳೆ, ಫಲಸಮೃದ್ಧಿಗಾಗಿ ಭೂಮಿತಾಯಿಯನ್ನು ಪ್ರಾರ್ಥಿಸುವ ಈ ರೀತಿಯ ಕೃತಜ್ಞತಾಭಾವ ರೈತಾಪಿಗಳ ಅತ್ಯಂತ ಶ್ರೇಷ್ಠ ನಿಲುವೆನ್ನಬೇಕು.
ತಿಂಗಳು ಮಾವನ ಪೂಜೆ 
ತಿಂಗಳು ಮಾವನ ಪೂಜೆಯ ಮಳೆಯನ್ನು ಕುರಿತು ಆಚರಿಸುವ ಮತ್ತೊಂದು ಸಂಪ್ರದಾಯ. ಸರಿಯಾದ ಸಮಯಕ್ಕೆ ಮಳೆ ಬಾರದೆ ಇದ್ದಾಗ ಮಳೆರಾಯನ ಒಡೆಯನಾದ ತಿಂಗಳು ಮಾವನನ್ನು (ಚಂದ್ರ) ಪೂಜಿಸುವುದು ರೂಢಿ. ಇದನ್ನು ‘ಬೆಳ್ದಿಂಗ್ಳಪ್ಪನ ಪೂಜೆ’  ಎಂದು ಕರೆಯುತ್ತಾರೆ. ತಿಂಗಳು ಮಾವನಿಗೂ ಮಳೆಗೂ ಹಳ್ಳಿಗರು ಒಂದು ಬಗೆಯ ನಿಕಟ ಸಂಬಂಧವನ್ನು ಗುರುತಿಸಿದಂತೆ ಕಾಣುತ್ತದೆ. ಮಳೆಯ ಮೇಲೆ ತಿಂಗಳು ಮಾವನ ಪ್ರಭಾವ ಇದೆ ಎಂಬ ಕಲ್ಪನೆಯಲ್ಲಿ ಮಳೆಯ ದೈವವನ್ನು ಈ ರೀತಿಯಾಗಿ ಗುರುತಿಸಿಕೊಂಡು ಆರಾಧಿಸುತ್ತಾ ಬಂದಿದ್ದಾರೆ. ಮಳೆಯನ್ನು ತರುವವನು ‘ದೇವೇಂದ್ರಾಯ’ ಎಂಬ ನಂಬಿಕೆಯೂ ಪ್ರಚಲಿತವಾಗಿದೆ. ಈ ಪೂಜೆಯನ್ನು ಸಾಮಾನ್ಯವಾಗಿ ಚೈತ್ರದಿಂದ ಕಾರ್ತೀಕಮಾಸಗಳವರೆಗಿನ ಶುಕ್ಲಪಕ್ಷದ ದಿನಗಳಲ್ಲಿ ಆಚರಿಸಲಾಗುತ್ತದೆ. ಹಳ್ಳಿಗಳಲ್ಲಿ ತಿಂಗಳು ಮಾವನ ಪೂಜೆಯು ಇನ್ನು ಒಂದು ತಿಂಗಳು ಇದೆ ಎನ್ನುವಾಗಲೇ ಚಿಕ್ಕ ಮಕ್ಕಳು ಗುಂಪು ಕಟ್ಟಿಕೊಂಡು ಮನೆಮನೆಗೂ ಹೋಗಿ:
 ಉಳ್ಳೀಯ ಹೊಲ್ದಲಿ
ಹೊಳ್ಳಾಡ್ಕಂಡೆ ಬಂದೀವಿ
ಇಕ್ಕಮ್ಮ ಚಿಕ್ಕಿ ಭಿಕ್ಷಾವ ‘
ಎಂಬುದಾಗಿ ಹಾಡು ಹಾಡಿಕೊಂಡು ಮನೆಯವರು ಕೊಟ್ಟ ಅಕ್ಕಿ, ರಾಗಿಹಿಟ್ಟು, ಹಣ ಮುಂತಾದುವನ್ನು ಸಂಗ್ರಹಿಸುತ್ತಾರೆ (ಹಿರಿಯಣ್ಣ, ೧೯೮೫:೧೦೦). ಚಂದ್ರರನ್ನು, ಹುಲಿ, ಹಾವುಗಳನ್ನು ಪೂಜಿಸುತ್ತಿದ್ದ ದ್ರಾವಿಡರು ನಡೆಸುತ್ತಿದ್ದ ಚಂದ್ರನ ಪೂಜೆಯೇ ಈ ಹಬ್ಬವಿರಬೇಕು ಅನಿಸುತ್ತದೆ. ಕರ್ನಾಟಕದ ಪಶ್ಚಿಮ ಕರಾವಳಿಯಲ್ಲಿ ಚಂದ್ರನ ದೇವಾಲಯವಿತ್ತೆಂದು ಕ್ರಿ.ಶ. ೯ನೆಯ ಶತಮಾನದ ಗ್ರೀಕ್ ಪ್ರಹಸನವೊಂದರಲ್ಲಿ  ಬರೆದಿರುವುದನ್ನು ಇಲ್ಲಿ ಸ್ಮರಿಸಬಹುದು. ಕಾಲಕ್ರಮದಲ್ಲಿ ಚಂದ್ರನ ಪೂಜೆ, ಚಂದ್ರಶೇಖರನ ಪೂಜೆಯೊಂದಿಗೆ ಸೇರಿ ಹೋಗಿರಬಹುದು. ಚಂದ್ರನನ್ನು ಪೂಜಿಸುವ ದ್ರಾವಿಡರ ಈ ಹಬ್ಬ ಉಳಿದು ಬಂದಿರುವುದಕ್ಕೆ  ತುಮಕೂರು, ಹಾಸನ, ಚಿಕ್ಕಮಗಳೂರು, ಮಂಡ್ಯ ಮತ್ತು ಮೈಸೂರು ಜಿಲ್ಲೆಗಳಲ್ಲಿ ನಡೆಯುವ ಈ ತಿಂಗಳು ಮಾವನ ಪೂಜೆಯು ಸಾಕ್ಷಿಯಾಗಿದೆ (ಮತಿಘಟ್ಟ ಕೃಷ್ಣಮೂರ್ತಿ, ೧೯೮೪ : ೪೭೬). ಹಳ್ಳಿಯಲ್ಲಿ ಬೆಳ್ದಿಂಗಳಪ್ಪನ ಪೂಜೆಯನ್ನು ವರ್ಷಕ್ಕೊಮ್ಮೆ ಯುಗಾದಿ ಹಬ್ಬದ ನಂತರ ಬೇಸಿಗೆಯಲ್ಲಿ ಆಚರಿಸುತ್ತಾರೆ. ಯುಗಾದಿ ಕಾಲದ ಬೆಳ್ದಿಂಗಳ ಬೆಳಕು ಶುಭದ ಸಂಕೇತವೆಂದು ತಿಳಿದು ಆ ಹೊತ್ತಿನಲ್ಲಿಯೇ ಎಲ್ಲ ಪ್ರದೇಶಗಳಲ್ಲಿಯೂ ಆಚರಿಸುತ್ತಾರೆ. ವಾಸ್ತವವಾಗಿ ಯುಗಾದಿಯೇ ನಮ್ಮ ಹಳ್ಳಿಗರಿಗೆ ಶ್ರೇಷ್ಠವಾದ ಹಬ್ಬ.
ತಿಂಗಳು ಮಾವನ ಪೂಜೆಯನ್ನು ಮಾಡಲು ಹಳ್ಳಿಯ ಹೆಂಗಸರು ಒಂದು ಸೋಮವಾರದಂದು ದಿನ ಗೊತ್ತುಪಡಿಸಿ ಆ ದಿನದಿಂದ ಐದು, ಒಂಬತ್ತು ಇಲ್ಲವೆ ಹನ್ನೆರಡು ದಿನಗಳವರೆಗೆ ಈ ಪೂಜೆಯನ್ನು ಮಾಡುತ್ತಾರೆ. ಪೂಜೆ ನಡೆಯುವ ಪ್ರತಿದಿನವೂ ಹೆಣ್ಣು ಮಕ್ಕಳು ಸಂಭ್ರಮ, ಸಂತೋಷದಿಂದ ಗುಂಪು ಸೇರುತ್ತಾರೆ. ಇಲ್ಲಿನ ಎಲ್ಲಾ ಕಾರ್ಯಗಳಲ್ಲಿಯೂ  ಹೆಣ್ಣು ಮಕ್ಕಳದೇ ಮುಖ್ಯಪಾತ್ರ ಮದುವೆಯಾಗದೆ ಇರುವ ಹೆಣ್ಣು ಮಕ್ಕಳ ಜೊತೆಗೆ ಮದುವೆಯಾದ ಹೆಂಗಸರು ಕ್ರಿಯಾತ್ಮಕವಾಗಿ ಭಾಗವಹಿಸುತ್ತಾರೆ. ಹಿರಿಯರು ಮಕ್ಕಳಿಗೆ ಮಾರ್ಗದರ್ಶನ ಮಾಡುತ್ತಾರೆ. ಅಂತಹ ಸಮಯದಲ್ಲಿ ಸಣ್ಣ ಪುಟ್ಟ ಹುಡುಗರೆಲ್ಲ ಮಡಿಬಟ್ಟೆಯನ್ನು ಧರಿಸಿಕೊಂಡು ಕಾತುರದಿಂದ ಎಲ್ಲವನ್ನು ಗಮನಿಸುತ್ತಿರುತ್ತಾರೆ. ಹಳ್ಳಿಯ ಪ್ರತಿ ಮನೆಯವರೂ ಭಾಗವಹಿಸುವುದರಿಂದ ಹಬ್ಬದ ವಾತಾವರಣವಿರುತ್ತದೆ. ಊರಿನ ಮಧ್ಯೆ ಇರುವ ಬಯಲು ಪ್ರದೇಶದಲ್ಲಿ ಇಲ್ಲವೇ ಮಾರಮ್ಮನ ದೇವಸ್ಥಾನದ ಮುಂದುಗಡೆ ನೆಲವನ್ನು ಸ್ವಚ್ಚಗೊಳಿಸಿ ಸಗಣಿಯಿಂದ ಸಾರಿಸಿ ರಂಗವಲ್ಲಿಯನ್ನು ಹಾಕಿ ಸಿಂಗರಿಸುತ್ತಾರೆ. ರಂಗೋಲಿಯಿಂದ ತೇರು, ಹಲುಬೆ, ನೇಗಿಲು ಸರ್ಪ, ಹನುಮ, ಅರ್ಧಚಂದ್ರ, ಚಂದ್ರಮಂಡಲ ಹೂವಿನಚಪ್ಪರ ಇತ್ಯಾದಿಗಳನ್ನು ರಂಗೋಲಿಯಿಂದ ಬಿಡುತ್ತಾರೆ. ಅರ್ಧ ಚಂದ್ರಕೃತಿಯ ಮೇಲೊಂದು ಮಣೆಯನ್ನು ಇಟ್ಟು ಸದರ ಮೇಲೆ ತಂಬಿಗೆಯನ್ನು ಕಳಸವಾಗಿ ಮಾಡಿ ಇಡುವರು. ಅದರ ಮೇಲೆ ಒಂದು ರಾಗಿ ಮುದ್ದೆ ಇಲ್ಲವೆ ರೊಟ್ಟಿಯನ್ನು ಇಡುವರು. ಊರಿನಲ್ಲಿ ಮನೆಮನೆಯಲ್ಲಿ ‘ತಿಂಗಳು ಮಾವನ ತಂಗಳು ಭಿಕ್ಷೆ ಕೊಡಿರವ್ವಾ’ ಎಂದು ಹಾಡಿ ಸಂಗ್ರಹಿಸಿದ ದವಸಧಾನ್ಯದಿಂದ ರೊಟ್ಟಿ ಎಲ್ಲವೆ ಮುದ್ದೆಯನ್ನು ಮಾಡುವರು.
ತಿಂಗಳು ಮಾವನನ್ನು ಪೂಜಿಸುವ ದಿನಗಳಲ್ಲಿ ಸಂಜೆಯ ವೇಳೆಯಲ್ಲಿ ಹೆಣ್ಣುಮಕ್ಕಳು ಮುಮ್ಮೇಳ ಹಿಮ್ಮೇಳಗಳಾಗಿ ಗುಂಪು ಕಟ್ಟಿಕೊಂಡು ತಿಂಗಳುಮಾವನ ಪದಗಳನ್ನ ಹಾಡುತ್ತಾರೆ. ಹೆಣ್ಣುಮಕ್ಕಳು ಮಾತ್ರವೇ ಹಾಡು ಹೇಳುವುದು ವಿಶೇಷ. ಗಂಡುಮಕ್ಕಳು ವೇಷಗಳನ್ನು ಹಾಕಿಕೊಂಡು ಪ್ರದರ್ಶನ ನೀಡುತ್ತಾರೆ. ರೈತರಿಗೆ ಬೇಸರವನ್ನು ಕಳೆಯಲು ಇದೊಂದು ಸುಸಮಯವಾಗಿದೆ. ಮನೆಯ ಬೀದಿಯವರೆಲ್ಲ ಮಾತಾಡಿಕೊಂಡು ತಮ್ಮತಮ್ಮ ಅನುಕೂಲಕ್ಕೆ ತಕ್ಕಂತೆ ಅಕ್ಕಿ,ಕಾಯಿ, ಬೆಲ್ಲ, ಹಣಕಾಸು ಮೊದಲಾದವನ್ನು ವಂತಿಕೆಯಾಗಿ ನೀಡಿ ಪೂಜೆ ಮಾಡಲು ಸಹಕರಿಸುತ್ತಾರೆ. ಈ ಸಂದರ್ಭದಲ್ಲಿ ರೈತಾಪಿ ಕೆಲಸ ಅತ್ಯಂತ ಉಲ್ಲಾಸಕರವಾಗಿರುತ್ತದೆ. ಹುಣ್ಣಿಮೆಯ ಬೆಳದಿಂಗಳಲ್ಲಿ ನೆರೆಯುವ ಈ ಹಬ್ಬವು ದೊಡ್ಡ ಹಬ್ಬವೆಂದೇ ಹೇಳಬಹುದು. ತಾವು ಸಂಗ್ರಹಿಸಿದ ದವಸಧಾನ್ಯದಿಂದ ಅಡುಗೆ ಮಾಡಿ ಎಡೆಯನ್ನು ಮಾಡಿರುತ್ತಾರೆ. ಕರ್ನಾಟಕದ ಕೆಲವು ಭಾಗಗಳಲ್ಲಿ ಚಂದ್ರನನ್ನು ಬೆಳದಿಂಗಳ ರೂಪದಲ್ಲಿ ಇವತ್ತಿಗೂ ಪೂಜಿಸುತ್ತಾರೆ. ಸಾಮಾನ್ಯವಾಗಿ ಈ ರೀತಿಯ ಆಚರಣೆಯನ್ನು ತಿಂಗಳು ಮಾವನ ಪೂಜೆ, ಬೆಳದಿಂಗಳ ಪೂಜೆ, ಚಂದ್ರಮ್ಮನ ಪೂಜೆ, ಬೆಳದಿಂಗಳು ಇಡುವುದು, ಬೆಳ್ದಿಂಗ್ಳಪ್ಪನ ಪೂಜೆ ಮುಂತಾದ ಹೆಸರುಗಳಿಂದ ಕರೆಯುತ್ತಾರೆ.
ಈ ಆಚರಣೆಗಳು ಜನಪದರಲ್ಲಿ ಧಾರ್ಮಿಕ ಭಾವನೆಗಳೊಂದಿಗೆ, ಮನರಂಜನೆಯನ್ನು ಕೂಡ ಒದಗಿಸುತ್ತವೆ. ಬೆಳದಿಂಗಳ ರಾತ್ರಿಯಲ್ಲಿ ಆಚರಿಸಲ್ಪಡುವ ಈ ಆಚರಣೆ ಮಕ್ಕಳಲ್ಲಿ ಕುತೂಹಲ ಹುಟ್ಟಿಸುತ್ತದೆ. ಈ ಪೂಜೆಯ ಆಚರಣೆಯಲ್ಲಿ ಪ್ರಾದೇಶಿಕ ಭಿನ್ನತೆಯನ್ನು ಗುರುತಿಸಬಹುದು. ಪೂಜಾವಿಧಾನ, ಆಚರಣೆ, ನಂಬಿಕೆ ಹಾಗೂ ಸಂಪ್ರದಾಯಗಳಲ್ಲಿ ಏಕತೆ ಕಂಡುಬರುವುದಿಲ್ಲ.
ವ್ಯವಸಾಯ ಸಂಬಂಧಿ ಆಚರಣೆಗಳು (೩)
ಹೆಚ್ಚು ಮಾಡುವುದು          
ರೈತರು ವ್ಯವಸಾಯದ ಪ್ರಾರಂಭದ ದಿನಗಳಿಂದ ಬೆಳೆಯು ಕೊಯ್ಯಲಿಗೆ ಬರುವತನಕ ಹಲವಾರು ಆಚರಣೆಗಳನ್ನು ಆಚರಿಸುತ್ತಾರೆ. ಅಂತಹ ಒಂದು ಆಚರಣೆಯೇ ‘ಹೆಚ್ಚು ಮಾಡುವುದು’. ಮಂಡ್ಯ ಮತ್ತು ಮೈಸೂರು ಜಿಲ್ಲೆಗಳಲ್ಲಿನ ಹಳ್ಳಿಗಳಲ್ಲಿ ಹೊಲಗದ್ದೆಗಳಲ್ಲಿ ಬೆಳೆಬೆಳೆದು ಕಟಾವಿಗೆ ಬಂದ ಸಂದರ್ಭದಲ್ಲಿ ಹೆಚ್ಚುಮಾಡುವ ಆಚರಣೆ ಮಾಡುತ್ತಾರೆ. ಇದನ್ನು ಉತ್ತರ ಕರ್ನಾಟಕದಲ್ಲಿ ‘ಹುಲುಸು’ ಎನ್ನುತ್ತಾರೆ. ಇದು ಕೊಯ್ಯಲಿಗೆ ಮುಂಚೆ ನಡೆಸುವ ಒಂದು ಆಚರಣೆ. ಹೊಲಗದ್ದೆಗಳಲ್ಲಿ ಬೆಳೆಬೆಳೆದು ನಿಂತ ತೆವರಿಗೆ (ಬದುವಿನ) ಪಕ್ಕದಲ್ಲಿಯೋ ಅಥವಾ ಗದ್ದೆಯ ಮಧ್ಯಭಾಗದಲ್ಲಿಯೋ ಕೊಂಚ ಬೆಳೆದ ಭಾಗವನ್ನು ಕೊಯ್ದು ‘ಅರಿ’ ಹಾಕಿ ಅದರ ಮೇಲೆ ಮೂರು ಕಲ್ಲುಗಳನ್ನು ಇಟ್ಟು ಅದಕ್ಕೆ ಅರಿಶಿಣ, ಕುಂಕುಮ, ಗಂಧದಕಡ್ಡಿ, ಕಾಯಿ ಕರ್ಪೂರಗಳಿಂದ ಪೂಜೆ ಮಾಡುತ್ತಾರೆ. ‘ಬೆಳೆಯು ಹೆಚ್ಚಲಿ’ ಎಂದು ಭೂಮಿತಾಯಿಯನ್ನು ಪ್ರಾರ್ಥಿಸುತ್ತಾರೆ. ನಂತರ ಮನೆಯಿಂದ ತೆಗೆದುಕೊಂಡು ಹೋದ ಮೊಸರನ್ನು ಇಲ್ಲವೆ ಹಾಲನ್ನು ಎಡೆಮಾಡಿ, ನಂತರ ಗದ್ದೆಯ ಸುತ್ತಲೂ ಚೆಲ್ಲುತ್ತಾ ಬರುತ್ತಾರೆ. ಭೂಮಿತಾಯಿಗೆ ಕೃತಜ್ಞತೆಯನ್ನು ಸಲ್ಲಿಸುವ ಈ ಆಚರಣೆ ಮಲೆನಾಡಿನ ‘ಭೂಮಿಹುಣ್ಣಿಮೆ’ ಆಚರಣೆಯನ್ನು ಸ್ಥೂಲವಾಗಿ ಹೋಲುತ್ತದೆ. ಈ ಹೆಚ್ಚು ಮಾಡುವ ಕ್ರಿಯೆಯು ವ್ಯವಸಾಯದ ಸಂದರ್ಭದಲ್ಲಿ ಮುಖ್ಯವಾದುದು. ಬಯಲುಸೀಮೆ ಪ್ರದೇಶದಲ್ಲಿ ‘ಹೆಚ್ಚುಮಾಡದೆ’ ಯಾರೂ ಕೊಯ್ಯಲು ಮಾಡುವುದಿಲ್ಲ. ಹೆಚ್ಚುಮಾಡದೆ ಕೊಯ್ಯಲು ಮಾಡಿದರೆ ಬೆಳೆಯು ಹೆಚ್ಚುವುದಿಲ್ಲ ಅನ್ನುವುದು ಇಲ್ಲಿನ ರೈತಾಪಿಗಳ ನಂಬಿಕೆ. ಭೂಮಿತಾಯಿಗೆ ಮೀಸಲಾಗಿ ತಾವು ಬೆಳೆದ ಫಸಲಿನಲ್ಲಿ ಸ್ವಲ್ಪಭಾಗವನ್ನು ಅರ್ಪಿಸುವುದರ ಮೂಲಕ ಭೂಮಿತಾಯಿಯನ್ನು ಒಲಿಸಿಕೊಳ್ಳುವುದು ಜನಪದರ ಉದ್ದೇಶವಾಗಿದೆ.
ಕೊಂತಿ ಪೂಜೆ  
ಇದುವರೆಗೆ ಪ್ರಸ್ತಾಪಿಸಿದ ಉಳಿದೆಲ್ಲಾ ವ್ಯವಸಾಯ ಸಂಬಂಧಿಯಾದ ಆಚರಣೆಗಳಿಗಿಂತ ಕೊಂತಿಪೂಜೆಯು ಮಂಡ್ಯ ಮತ್ತು ಮೈಸೂರು ಜಿಲ್ಲೆಗಳಲ್ಲಿ ಪ್ರಧಾನವಾಗಿ ಕಂಡುಬರುವ  ವ್ಯವಸಾಯ ಸಂಬಂಧಿಯಾದ ಒಂದು ಮಹತ್ವದ ಆಚರಣೆ. ಕೊಂತಿ ಪೂಜೆಯನ್ನು ‘ಕೊಂತ್ಯಮ್ಮನ ಪೂಜೆ’, ‘ಕೊಂತಿ ಕುರಿಸುವುದು’, ‘ಕೊಂತಿ ನಡೆವುದು’, ‘ಕೊಂತಿಹಬ್ಬ’, ‘ಕುಂತಿಪೂಜೆ’  ಎಂಬ ಹಲವು ಹೆಸರುಗಳಿಂದ ಕರೆಯುತ್ತಾರೆ. ಇದು ಕಾರ್ತೀಕಮಾಸದ ಮುವತ್ತು ದಿನಗಳ ಕಾಲ ನಿರಂತರವಾಗಿ ಆಚರಿಸಲಾಗುವ ಆಚರಣೆ. ಕೆಲವು ಪ್ರದೇಶಗಳಲ್ಲಿ ಪೂಜಿಸುವ ದಿನಗಳಲ್ಲಿ ವ್ಯತ್ಯಾಸವಿರುತ್ತದೆ. ಐದು, ಏಳು, ಒಂಬತ್ತು ಹೀಗೆ ಅವರವರ ಅನುಕೂಲತೆಗಳಿಗೆ ಅನುಸಾರವಾಗಿ ಕುಂತಿಪೂಜೆ ಮಾಡುತ್ತಾರೆ.
ಕೊಂತಿ ಪೂಜೆಯು ಮುಖ್ಯವಾಗಿ ಮಂಡ್ಯ ಜಿಲ್ಲೆಯ ಶ್ರೀರಂಗಪಟ್ಟಣ, ಪಾಂಡವಪುರ, ನಾಗಮಂಗಲ, ಕೆ.ಆರ್. ಪೇಟೆ, ಮಳವಳ್ಳಿ, ಪೀಹಳ್ಳಿ, ಗಂಜಾಂ, ಬಸ್ತಿಪುರ, ಹರೋಹಳ್ಳಿ, ಚಿಕ್ಕನಹಳ್ಳಿ ಮಲ್ಲೇಗೌಡನಕೊಪ್ಪಲು ಮತ್ತು ಮೈಸೂರು ಜಿಲ್ಲೆಯ ಕೆ.ಆರ್. ನಗರ ತಾಲೂಕು, ಹುಣಸೂರು, ಹೆಗ್ಗಡೆ ದೇವನ ಕೋಟೆ, ಗುಂಡ್ಲುಪೇಟೆ, ಬನ್ನೂರು, ಮೈಸೂರು ತಾಲೂಕಿನ  ಸುತ್ತಮುತ್ತಲಿನ ಪ್ರದೇಶಗಳಾದ ಕುಂಬಾರಕೊಪ್ಪಲು, ಮಂಚೇಗೌಡನಕೊಪ್ಪಲು, ಕನ್ನೇಗೌಡನ ಕೊಪ್ಪಲು, ಪಡುವಾರಹಳ್ಳಿ, ಮೈಸೂರಿನ ಅಗಸರಕೇರಿ, ವೀರನಗೆರೆ ಮುಂತಾದ ಕಡೆಗಳಲ್ಲಿಯೂ ಜನಪ್ರಿಯವಾಗಿದೆ. ಶಿವಮೊಗ್ಗೆಯ ನಂದಿಕೊಪ್ಪಲು, ಬೆಂಗಳೂರು ಜಿಲ್ಲೆಯ ಕನಕಪುರ, ತುಮಕೂರು ಜಿಲ್ಲೆಯ ಶಿರಾ ಈ ಕಡೆಗಳಲ್ಲಿಯೂ ಜನಪ್ರಿಯವಾಗಿದೆ. ಶಿವಮೊಗ್ಗೆಯ ನಂದಿಕೊಪ್ಪಲು, ಬೆಂಗಳೂರು ಜಿಲ್ಲೆಯ ಕನಕಪುರ, ತುಮಕೂರು ಜಿಲ್ಲೆಯ ಶಿರಾ-ಈ ಕಡೆಗಳಲ್ಲಿಯೂ ಕೊಂತಿ ಪೂಜೆ ಪ್ರಚಲಿತದಲ್ಲಿರುವುದು ತಿಳಿದುಬರುತ್ತದೆ (ಲಿಂಗಯ್ಯ ಡಿ, ೧೯೭೬: ೨೩). ಇವು ಕೊಂತಿ ಪೂಜೆ ಆಚರಣೆಯಲ್ಲಿರುವ ಪ್ರದೇಶದ ವಿಸ್ತಾರವನ್ನು ಸೂಚಿಸುತ್ತದೆ. ಕರ್ನಾಟಕದ ಎಲ್ಲಾ ಕಡೆಗಳಲ್ಲಿಯೂ ಕೊಂತಿ ಪೂಜೆ ಆಚರಣೆಗಳಲ್ಲಿಲ್ಲದಿದ್ದರೂ; ಮಂಡ್ಯ ಮತ್ತು ಮೈಸೂರು ಜಿಲ್ಲೆಗಳಲ್ಲಿ ಮಾತ್ರ ಹೆಚ್ಚು ಪ್ರಸಿದ್ಧವಾಗಿದೆ. ಇದಕ್ಕೆ ಮುಖ್ಯಕಾರಣ ಈ ಪ್ರದೇಶದ ಸಾಮಾಜಿಕ ಸಂಪ್ರದಾಯಗಳ  ಹಿನ್ನೆಲೆ.
ಕಾರ್ತೀಕಮಾಸದಲ್ಲಿ ಹಳ್ಳಿಗಳಲ್ಲಿ ಯಾರ ಮನೆಯ ಬಳಿ ಅಂಗಳವಿರುತ್ತದೊ ಅಲ್ಲಿ, ಇಲ್ಲವೆ ಜಗುಲಿ ಮೇಲೆ ಸಗಣಿಯಿಂದ ಸಾರಿಸಿ, ಕೊಂತಿಯನ್ನು ನಿರ್ಮಿಸಲು ಸಿದ್ಧ ಮಾಡುತ್ತಾರೆ. ಕುಂತಿ ಎಂಬುದಾಗಿ ಮನೆಯಲ್ಲಿ ಕರ ಅರೆಯುವ ಗುಂಡುಕಲ್ಲನ್ನು ಕಲ್ಪಿಸಿಕೊಳ್ಳಲಾಗುತ್ತದೆ. ಕಲ್ಲನ್ನು ಚನ್ನಾಗಿ ನೀರಿನಿಂದ ತೊಳೆದು ಆ ಕಲ್ಲಿಗೆ ಚೆನ್ನಾಗಿ ಎಣ್ಣೆಯನ್ನು ಸವರಿ, ಅವರಿಕೆ ಹೂವಿನಿಂದ ಕಣ್ಣು, ಮೂಗು, ಬಾಯಿ ಇತ್ಯಾದಿಗಳನ್ನು ಗುಂಡುಕಲ್ಲಿನ ಮೇಲೆ ರೂಪಿಸುತ್ತಾರೆ. ಮೊದಲ ದಿನದಂದು ಪೂಜೆ ಮಾಡುವುದಿಲ್ಲ. ಅಲಂಕಾರ, ಧೂಪ, ದೀಪಗಳಿರುವುದಿಲ್ಲ. ಮೊದಲಿನ ದಿನ ಕುಂತಿಯನ್ನು ‘ಕತ್ಲೆ ಕುಂತಿ’ ಎಂಬುದಾಗಿ ಕರೆಯುತ್ತಾರೆ. ಆ ದಿನದಂದು ಕುಂತಿಯು ಮೈನೆರೆದಿದ್ದಾಳೆಂದು ರೈತಾಪಿಗಳ ಭಾವನೆ. ಈ ಪೂಜೆಯ ಸಂದರ್ಭದಲ್ಲಿ ಹುಚ್ಚೆಳ್ಳು ಹೂವು, ಅಣ್ಣೇಹೂವು, ಜಾಜಿ, ಸ್ಪಟಿಕ, ಅಚ್ಚೆಳ್ಳು, ಕಣಗಿಲೆ, ಕೆಂಡಸಂಪಿಗೆ, ಮಲ್ಲಿಗೆ ಇತ್ಯಾದಿ ಹೂವುಗಳನ್ನು ಕುಂತಿಗೆ ಮುಡಿಸುತ್ತಾರೆ. ಪ್ರತಿದಿನ ರಾತ್ರಿಯ ಸಮಯದಲ್ಲಿ ದೀಪವನ್ನು ತರುವುದು ಪದ್ಧತಿ. ಕುಂತಿಯನ್ನು ಪೂಜಿಸುವ ಸ್ಥಳವನ್ನು ಸ್ವಚ್ಚಗೊಳಿಸಿ ಅಲಂಕಾರಕ್ಕಾಗಿ ರಂಗೋಲಿಯನ್ನು ಬಿಡುತ್ತಾರೆ.
ಈ ಸಂದರ್ಭದಲ್ಲಿ ಕುಂತಿ ಹಾಗೂ ಪಾಂಡವರ ಕುರಿತ ಹಾಡುಗಳನ್ನು ವಿವಿಧ ಮಟ್ಟುಗಳಿಂದ ಮಧ್ಯರಾತ್ರಿಯವರೆಗೂ ಹಾಡುತ್ತಾರೆ. ಪೂಜೆ ನಡೆಯುವಷ್ಟು ದಿನಗಳು ಕುಂತಿಯನ್ನು ಅಲಂಕಾರ ಮಾಡಿ ಪೂಜಿಸುವುದು ಮತ್ತು ಈ ರೀತಿಯಾಗಿ ಹಾಡು ಹೇಳುವುದು ವಿಶೇಷವಾಗಿರುತ್ತದೆ. ಕೊನೆಯ ದಿನದಂದು ವಿಶೇಷ ಪೂಜೆ ಜರುಗುತ್ತದೆ. ಈ ವಿಶೇಷ ಪೂಜೆಯನ್ನು ‘ಕೊಂತಿ ಒಸಗೆ’ ಎಂದು ಕರೆಯುತ್ತಾರೆ. ಅಂದೇ ಕುಂತಿಯನ್ನು ಹುಚ್ಚೆಳ್ಳು, ಅವರೆಬೆಳೆ ತುಂಬಿದ ಹೊಲದಲ್ಲಿ ವಿಸರ್ಜಿಸುವುದು ಪದ್ಧತಿ.
ಹೀಗೆ ಆಚರಣೆಗೊಳ್ಳುವ ‘ಕುಂತಿ’ ಮಹಾಭಾರತದ  ಕುಂತಿದೇವಿ, ಧರ್ಮವನ್ನು ಕೊನೆಯವರೆಗೂ ಹಿಡಿದು ನಡೆದುಕೊಂಡು ಬಂದ ಪಾಂಡವರು ತಾಯಿ. ತನ್ನ ಮಕ್ಕಳನ್ನು ಕಟ್ಟಿಕೊಂಡು ಕಾಡುಮೇಡುಗಳಲ್ಲಿ ಅಲೆದು ಇನ್ನಿಲ್ಲದ ಕಷ್ಟವನ್ನು ಅನುಭವಿಸಿದಳು. ಅರಮನೆಯ ಸುಖದ ಸುಪ್ಪತ್ತಿಗೆಯಲ್ಲಿರಬೇಕಾಗಿದ್ದ ಇವಳು, ಕಾಡುಮೇಡುಗಳಲ್ಲಿ ಪಾಳುಮಂಟಪ, ಗುಡಿಗಳಲ್ಲಿ ಮಲಗಿ, ಹೊಟ್ಟೆಗೆ ಊಟವಿಲ್ಲದೆ ಸಪ್ಪೆ ಸೊಪ್ಪು ತಿಂದು ಅರೆ ಹೊಟ್ಟೆಯಲ್ಲಿ ಕಾಲ ನೂಕಿದವಳು ಎಂದೂ ಪ್ರತೀತಿ. ಇದಕ್ಕೆ ಹಲವಾರು ಐತಿಹ್ಯಗಳು ಸಾಕ್ಷಿಯಾಗಿವೆ. ಕುಂತೀಬೆಟ್ಟ, ಪಾಂಡವಪುರ, ಭೀಮನಪಾದ, ಭೀಮನ ಒಳಲೆ, ಕುಂತಿಕೊಳ, ಕುಂತಿಕೆರೆ, ಒನಕೆ ಬೆಟ್ಟ ಇತ್ಯಾದಿಗಳು ಉದಾಹರಣೆಯಾಗಿದೆ. ರೈತಾಪಿಗಳ ಪಾಲಿಗೆ ಪಾಂಡವರು ಸತ್ತು ಕಣ್ಮೆರೆಯದವರಲ್ಲ. ಅವರ ನೆನಪು ಸದಾ ಅಚ್ಚ ಹಸಿರಾಗಿಯೇ ಉಳಿದು ಬಂದಿರುವಂತದ್ದು. ಅದು ಈ ಹಾಡಿನಲ್ಲಿ ಅಭಿವ್ಯಕ್ತಿ ಪಡೆದಿದೆ.
ಸತ್ಯವುಳ್ಳ ಧರುಮಾರು ಸತ್ತರು ಎನದೀರಿ | ಸತ್ತರೀ ಭೂಮಿ ಬೆಳೆಯದು ಪಾಂಡವರು|
ಬಿತ್ತಿ ಹೋಗ್ಯವರೆ ಅವರೆಯ!
ಗ್ರಾಮೀಣ ಮಹಿಳೆಯರಿಗೆ ಕುಂತಿಯೇ ಆದರ್ಶ ಸ್ತ್ರೀ. ಸಿರಿತನ, ಬಡತನ ಯಾವುದೊ ಸ್ಥಿರವಾದುದಲ್ಲ. ಧರ್ಮಮಾರ್ಗವೇ ಶ್ರೇಷ್ಠವಾದುದು. ಧರ್ಮವನ್ನು ನಂಬಿ ಹಲವು ಕಷ್ಟನಷ್ಟಗಳನ್ನು ಸಂತೋಷದಿಂದ ಅನುಭವಿಸಿದ ಜನ ಯಾವಾಗಲೂ ಇದ್ದೇ ಇರುತ್ತಾರೆ. ಮಹಾಭಾರತದ ಕುಂತೀದೇವಿಯು ಪಾಂಡವರಂಥ ಧೈರ್ಯವಂತ ಮಕ್ಕಳನ್ನು ಹಡೆದುದರಿಂದ ಅವಳಿಗೆ ಕೀರ್ತಿ ಬಂತೆಂದು ನಂಬಿಕೆ. ಅವಳಂತೆಯೇ ತಮಗೂ ಒಳ್ಳೆಯ ಮಕ್ಕಳಾಗಲಿ ಎಂಬ ಆಶಯವೇ ಕುಂತಿಪೂಜೆಗೆ ಮುಖ್ಯ ಕಾರಣ ಮತ್ತು ಪ್ರೇರಣೆಯಾಗಿದೆ. ಕುಂತಿ ಹೇಗೆ ಪೂಜಾರ್ಹಳಾದುದೆಂಬುದಕ್ಕೆ ಅವಳ ವ್ಯಕ್ತಿತ್ವವೇ ಸಾಕ್ಷಿ ಎನ್ನಬಹುದು. ಕುಂತಿ ಆದರ್ಶ ಸತಿ, ಆದರ್ಶತಾಯಿ, ಮಿಗಿಲಾಗಿ ಸತ್ಸಂತಾನ ಪಡೆದು ಆದರ್ಶನಾರೀಮಣೆ . ಇಂತಹ ಆದರ್ಶ ಮಹಿಳೆಯನ್ನು ಪೂಜಿಸುವುದು ಅವಳಂತೆಯೇ ತಮಗೂ ಸತ್ಸಂತಾನ, ಸತ್ಕೀರ್ತಿ ಲಭ್ಯವಾಗಲೆಂಬ ಅಭಿಲಾಷೆಯಿಂದ. ಹಳ್ಳಿಯ ಮುಗ್ದ ಸ್ತ್ರೀಯರು ತಮ್ಮ ಇಷ್ಟ ದೇವತೆಯೆಂದು ಭಾವಿಸಿ ಸಂಪ್ರದಾಯಕವಾಗಿ ಕುಂತಿಯನ್ನು ಪೂಜಿಸುತ್ತಾ ಬಂದಿದ್ದರೆ (ಲಿಂಗಯ್ಯ ಡಿ. ೧೯೭೬: ೨). ಈ ಆಚರಣೆಯ ಸಾಮಾಜಿಕ ಹಾಗೂ ಸಾಂಸ್ಕೃತಿಕ ಹಿನ್ನೆಲೆ ಕುತೂಹಲಕರವಾದುದು.
ಕೊಡವರ ಆಚರಣೆ ಸಂಪ್ರದಾಯಗಳು
ಕೊಡಗಿನ ಕೈಲ್ ಮುಹೂರ್ತ 
ಮೇ ಕಡೆಯ ವಾರ ಅಥವಾ ಜೂನ್ ಮೊದಲವಾರದಿಂದ ಪ್ರಾರಂಭವಾಗುವ ಮುಂಗಾರಿನ ಮಳೆಯನ್ನು ನೋಡಿಕೊಂಡು ರೈತರು ತಮ್ಮ ವ್ಯವಸಾಯದ ಕಾರ್ಯವನ್ನು ಪ್ರಾರಂಭಿಸುತ್ತಾರೆ. ಆಗಸ್ಟ್ ಕಡೆಯ ಹೊತ್ತಿಗೆ ತಮ್ಮ ಗದ್ದೆಯ ಕೆಲಸವನ್ನೆಲ್ಲಾ ಮುಗಿಸಿಕೊಂಡು ವಿಶ್ರಾಂತಿ ತೆಗೆದುಕೊಳ್ಳಲು, ನಡೆಸುವ ಒಂದು ಹಬ್ಬವಾಗಿ ಈ ಮುಹೂರ್ತ ಪರಿಗಣಿಸಲ್ಪಟ್ಟಿದೆ. ಸಾಮಾನ್ಯವಾಗಿ ಈ ಹಬ್ಬವನ್ನು ಕೈಲ್ ಪೊದು ಎಂದು ಕರೆಯುತ್ತಾರೆ. ಕೈಲ್ ಪೊದು ಎಂದರೆ ಆಯುಧಗಳ ಪೂಜೆ ಎಂದು ಕೆಲವರು ಹೇಳಿದರೆ, ಮತ್ತೆ ಕೆಲವರು ಇದು ಒಬ್ಬರು ಮತ್ತೊಬ್ಬರೊಡನೆ ಕೂಡುವ ಹಬ್ಬ ಎಂಬುದಾಗಿ ಪರಿಗಣಿಸುತ್ತಾರೆ. ಇಂದಿಗೂ ದೂರದ ಸ್ಥಳಗಳಲ್ಲಿ ವಾಸಿಸುವ ನೆಂಟರಿಷ್ಟರು ಒಟ್ಟಿಗೆ ಸೇರಿ ಇದನ್ನು ಆಚರಿಸುತ್ತಾರೆ.
ವ್ಯವಸಾಯದ ಕಾಲ ಪ್ರಾರಂಭವಾದಾಗ ನಾಟಿ ಮುಗಿಯುವವರೆಗೂ ಬೇಟೆಗೆ ಹೋಗಬಾರದೆಂದೂ, ಬೇಟೆಯ ಆಯುಧಗಳನ್ನೆಲ್ಲಾ ಮನೆಯ ನೆಲ್ಲಕ್ಕಿ ಬಾಡೆ ಅಥವಾ ಕನ್ನಿಕೋಂಬರೆಗಳಲ್ಲಿ (ಒಂದು ವಿಶಿಷ್ಟ ಕೊಠಡಿ ಪೂಜಾಗೃಹ) ಇಟ್ಟಿರುತ್ತಾರೆ. ಈ ಹಬ್ಬದ ದಿನ ಮನೆಯ ಹಿರಿಯರಿಂದ ಮೊದಲ್ಗೊಂಡು ಕಿರಿಯರವರೆಗೆ ಎಲ್ಲರೂ ಆಯುಧಗಳನ್ನು ಪೂಜಿಸಿ ನಂತರ ಅದು ಬೇಟೆಯನ್ನು ಪ್ರಾರಂಭಿಸುತ್ತಾರೆ. ಇದು ಈ ಹಬ್ಬದ ಮುಖ್ಯ ಆಕರ್ಷಣೆ. ಸಾಮಾನ್ಯವಾಗಿ  ಈ ಹಬ್ಬ ಸೆಪ್ಟೆಂಬರ್ ಮೂರನೇ ತಾರಿಖು ನಡೆಯುತ್ತದೆ. ಆದರೆ ನಾಲ್ಕುನಾಡು, ಮೂರ್ನಾಡು, ಮುಂತಾದ ಕಡೆಯವರು ಬಿನ್ಸಾರ್ ೧೨ ರಂದು ಈ ಹಬ್ಬವನ್ನು ಆಚರಿಸುತ್ತಾರೆ (ಬಿನ್ಸಾರ್ ಎಂದರೆ ಸಿಂಹಮಾಸ).
ಈ ಹಬ್ಬದ ಹಿಂದಿನ ದಿನವೇ ಮನೆಗೆ ಬೇಕಾದ ಹಂದಿಮಾಂಸವನ್ನು ಸಿದ್ಧಮಾಡಿಕೊಳ್ಳುತ್ತಾರೆ. ಹಂದಿ ಸಾಕಲು ಶಕ್ತಿ ಇಲ್ಲದವರು ಹಂದಿಯ ಮಾಂಸವನ್ನು ಕೊಂಡಾದರೂ ಅಂದು ಪಡೆಯಲೇಬೇಕು ಎಂಬ ನಿಯಮವೂ ಉಂಟು. ಅಂತೂ ಅಂದು ಸಂಜೆಯ ಹೊತ್ತಿಗೆ ಎಲ್ಲರ ಮನೆಗೆ ಹಂದಿಯ ಮಾಂಸ ಸೇರಬೇಕು. ಮಾರನೆಯ ದಿನ ಬೆಳಗ್ಗೆ ಎದ್ದ ತಕ್ಷಣ, ಮನೆಯಿಂದ ದೂರದಲ್ಲಿರುವ ದೇವಸ್ಥಾನದ ಒಂದು ಗೊತ್ತಾದ ಸ್ಥಳಕ್ಕೆ ಬಂದು ನಿಶ್ಚಿತ ಗಿಡವೊಂದಕ್ಕೆ (ಅಣಕೆ ಗಿಡಕ್ಕೆ) ಬೆರಳು ಗಾತ್ರದ ಗೇರುದ್ದದ ೨ ತುಂಡುಗಳನ್ನು ಕಡಿದು ಅವುಗಳ ಒಂದು ತುದಿಯನ್ನು ಚೂಪಾಗಿಸಿ, ಮತ್ತೊಂದು ತುದಿಯನ್ನು ಸೀಳಿ, ನೇರಳೆ ಎಲೆಗಳನ್ನು ಗರಿಗಳಂತೆ ಕಟ್ಟಿ ಬಾಣಗಳನ್ನು ತಯಾರಿಸಿ, ಹಾಲು ಬರುವ ಒಂದು ಗಿಡಕ್ಕೆ  ಆ  ಬಾಣಗಳನ್ನು  ಆ ಗಿಡದ ಕಾಂಡಕ್ಕೆ ತಗಲುವಂತೆ ಎಸೆಯುತ್ತಾರೆ. ನಂತರ ವ್ಯವಸಾಯಕ್ಕೆ ಬಳಸಿದ ನೇಗಿಲು, ಸನಿಕೆ, ಗುದ್ದಲಿ ಮುಂತಾದ ವ್ಯವಸಾಯದ ಉಪಕರಣವನ್ನು ಚೆನ್ನಾಗಿ ತೊಳೆದು ಶುಚಿಗೊಳಿಸುತ್ತಾರೆ. ನಂತರ ದನ-ಕರುಗಳನ್ನು ತೊಳೆದು ಶುಚಿಗೊಳಿಸಿ ಸೂರ್ಯನಿಗೆ ಧೂಪದೀಪಗಳಿಂದ ಪೂಜೆ ಸಲ್ಲಿಸಿ ಪಣಿಪುಟ್ ನ್ನು ನಿವೇದಿಸುತ್ತಾರೆ. ಅದೇ ಪ್ರಸಾದವನ್ನು ದನ-ಕರುಗಳಿಗೆ ತಿನ್ನಿಸಿ ಮನೆಯವರು ನಂತರ ಸೇವಿಸುತ್ತಾರೆ.
ಮಧ್ಯಾಹ್ನ ಹಂದಿಮಾಂಸದಿಂದ ತಯಾರಿಸಿದ ಸಾರು (ಪಂದಿಕರಿ) ಅಕ್ಕಿಯಿಂದ ತಯಾರಿಸಿದ ಕಡುಬುಗಳನ್ನು ವಿಶೇಷ ಅಡಿಗೆಯೆಂದು ಪರಿಗಣಿಸಿ, ಊಟ ಮಾಡುತ್ತಾರೆ. ಊಟದ ನಂತರ ಮನಸ್ಸು ತೃಪ್ತಿಯಾಗುವಷ್ಟು ಕಳ್ಳು ಮತ್ತು ಸಾರಾಯಿಯನ್ನು ಮಕ್ಕಳಿಂದ ಹಿಡಿದು ದೊಡ್ಡವರವರೆಗೂ ಸೇವಿಸುತ್ತಾರೆ. ಹಬ್ಬದ ಅತಿ ಮಹತ್ವ ಘಟ್ಟ ಮಧ್ಯಾಹ್ನದ ಊಟ. ಊಟದ ನಂತರ ಹಬ್ಬ ತನ್ನ ಮೂರನೇ ಘಟ್ಟವನ್ನು ತಲುಪುತ್ತದೆ. ಮಧ್ಯಾಹ್ನ ಕನ್ನಿಕೋಂಬರೆಯಲ್ಲಿಟ್ಟಿರುವ ಆಯುಧಗಳನ್ನು ಧೂಪ, ದೀಪ, ಗಂಧದ ತಿಲಕಗಳಿಂದ ಪೂಜಿಸುತ್ತಾರೆ. ಈ ಪೂಜೆಗೆ ಒಂದು ವಿಶಿಷ್ಟ ಜಾತಿಯ ಪುಷ್ಪಗಳನ್ನು ಮಾತ್ರ ಬಳಸುತ್ತಾರೆ (ಕೆಲವು ಕಡೆ ಈ ಹೂವನ್ನು ಕೋಳಿ ಹೂ ಎಂದು ಕರೆಯುತ್ತಾರೆ. ಇದು ಕೆಂಪು ಬಣ್ಣದ ಹೂ).
ಊಟದ ನಂತರ ಎಲ್ಲರೂ ಹೊಸ ಬಟ್ಟೆಯನ್ನು ಧರಿಸಿ, ಕುಟುಂಬದ  ಗಂಡಸರೆಲ್ಲರೂ ಪೂಜೆಗಿಟ್ಟಿರುವ ಆಯುಧಗಳ ಮುಂದೆ ನಿಲ್ಲುತ್ತಾರೆ. ಆಗ ಕುಟುಂಬದ ಹಿರಿಯ ವ್ಯಕ್ತಿ ಒಂದು ಕೋವಿಯನ್ನು ಕೈಗೆ ತೆಗೆದುಕೊಂಡು ಆತ ನಿಂತಿರುವವರಲ್ಲಿ ಹಿರಿಯನೊಬ್ಬನಿಗೆ ಆ ಕೋವಿಯನ್ನು ನೀಡುತ್ತಾನೆ. ಹಾಗೆ ಕೋವಿಯನ್ನು ನೀಡುವಾಗ ನರಿನೋ ಪಂದಿನೋ ಬಟ್ಟೆ  ಕಟ್ಟಿ ಪರಂಗ್, ಮಿತ್ತುರಕ್ ತೊಣಿಯಾಯಿತ್ ನಿಲ್ಸ್. ರಾಜಂಗ್ ಮಿನಿಯಂತೆ ದೇವಳೆ ಮರೆಯತೆ (ಹುಲಿ ಬರುವಾಗ ಹಂದಿ ಬರುವಾಗ ದಾರಿಬಿಟ್ಟು ನಿಲ್ಲು, ಶತ್ರುವನ್ನು ಪಡೆಯಲು ಹೋಗಬೇಡ, ಹಾಗೆ ತೆಗೆಯುವ ಹಾಗಿದ್ದರೆ, ಆತನು ಚಲಿಸದಂತೆ ದಾರಿಯನ್ನು ಅಡ್ಡಗಟ್ಟಿ ತಡೆ, ಮಿತ್ರನಿಗೆ ಸಹಾಯಕನಾಗಿರು, ರಾಜನನ್ನು ಮೀರದೇ, ದೇವರನ್ನು ಮರೆಯದೇ ಇರು) ಎಂದು ಬುದ್ಧಿವಾದವನ್ನು ಹೇಳಿ ಕೋವಿಯನ್ನು ನಿಲ್ಲುತ್ತಾರೆ. ನಂತರ ಉಳಿದವರು ಕ್ರಮವಾಗಿ ಆಯುಧಗಳನ್ನು ಪಡೆಯುತ್ತಾರೆ. ಆಯುಧಗಳನ್ನು ಪಡೆಯುವಾಗ, ಆಯುಧವನ್ನು ಕೊಡುವ ಹಿರಿಯನ ಕಾಲು ಮಟ್ಟಿ ನಮಸ್ಕರಿಸುತ್ತಾರೆ.
ಇದಾದ ನಂತರ ಊರಿನ ಇಲ್ಲಾ ಗಂಡಸರೂ, ಊರಿನ ದೇವಾಲಯದ ಬಳಿ ಸೇರಿ ಅಲ್ಲಿ ವಿವಿಧ ರೀತಿಯ ಆಟ-ಒಟಗಳ ಸ್ಪರ್ಧೆಯನ್ನು ನಡೆಸುತ್ತಾರೆ. ಅದೇ ಸಂದರ್ಭದಲ್ಲಿ ದೂರದಲ್ಲಿ ಕಟ್ಟಿರುವ ತೆಂಗಿನ ಕಾಯಿಗೆ ಗುಂಡು ಹಾರಿಸುವುದು ಮುಂತಾದ ಸ್ಪರ್ಧೆಗಳು ನಡೆದು ಬೇಟೆಗೆ ಹೋಗಲು ಅಣಿಯಾಗುತ್ತಾರೆ. ಈ ಹಬ್ಬಕ್ಕೆ ಸೇರಿದ ಮಿತ್ರರೆಲ್ಲಾ ಒಂದು ನಿಶ್ಚಿತ ದಿನವನ್ನು ಗೊತ್ತು ಮಾಡಿಕೊಂಡು, ಬೇಟೆಗೆ ಹೊರಡುತ್ತಾರೆ. ಬೇಟೆಗೆ  ನಾಯಿ ನಗಾರಿಗಳನ್ನು ಸಜ್ಜು ಮಾಡಿಕೊಳ್ಳುತ್ತಾರೆ. ನಾಯಿ ಕೊಡಿಸುವವರು ಎಲ್ಲಿ ನಿಲ್ಲಬೇಕು ಎಂಬುದರ ಬಗ್ಗೆ ವಿಧಿವತ್ತಾದ ನಿಯಮಗಳಿವೆ. ಹಾಗೆಯೇ ಬೇಟೆಯಲ್ಲಿ ಯಾವಿದೇ ಕಾಡಿನ ಪ್ರಾಣಿಗೆ ಗುಂಡು ಹಾಕಿ, ಕೊಲ್ಲದೆ ಅಥವಾ ಗುಂಡು ಹಾರಿಸದೇ ಬಿಟ್ಟವರಿಗೆ ತಕ್ಕ ಶಿಕ್ಷೆಯೂ ಇದೆ. ಬೇಟೆಯಲ್ಲಿ ಆಹಾರವಾಗಿ ಉಪಯೋಗಿಸುವ ಪ್ರಾಣಿಯನ್ನು ಕೊಂದವನಿಗೆ ಅದರ ಮೇಲೆ, ಒಂದು ತೊಡೆ ಬೆನ್ನಿನ ಹುರಿಯನ್ನು ಬಹುಮಾನವಾಗಿ ಕೊಡುತ್ತಾರೆ. ಸತ್ತು ಬಿದ್ದ ಪ್ರಾಣಿಯನ್ನು ಮೊದಲು ಮುಟ್ಟಿದವನಿಗೆ, ಆ ಪ್ರಾಣಿಯ ಕಾಲು, ಬೆನ್ನಿನ ಹುರಿಯನ್ನು ಬಹುಮಾನವಾಗಿ ಕೊಡುತ್ತಾರೆ. ಬೇಟೆಯಲ್ಲಿ ಭಾಗವಹಿಸಿದ ಬೇಟೆಗಾರರೆಲ್ಲಾ ಉಳಿದ ಮಾಂಸವನ್ನು ಹಂಚಿಕೊಳ್ಳುತ್ತಾರೆ. ಸಾಮಾನ್ಯವಾಗಿ ಕೈಲ್ ಮುಹೂರ್ತ ಬುಧವಾರ ಅಥವಾ ಶನಿವಾರ ಬಂದರೆ ಅಂದು ಬೇಟೆಗೆ ಹೋಗುವುದಿಲ್ಲ. ಆ ದಿನಗಳನ್ನು ದೇವರ ದಿನಗಳೆಂದು ಪರಿಗಣಿಸುತ್ತಾರೆ.
ಹೀಗೆ ಈ ಮುಹೂರ್ತ ಒಂದು ದಿನ ಮುಕ್ತಾಯಗೊಂಡರೂ ಹಬ್ಬದ ನೆನಪು ಮಾತ್ರ ಅನೇಕ ದಿನಗಳವರೆಗೆ ಕೊಡವರ ಮನಸ್ಸಿನಲ್ಲಿ ತೇಲುತ್ತಲೇ ಇರುತ್ತದೆ. ಈ ಹಬ್ಬದಲ್ಲಿ ನಡೆಯುವ ಕಾರ್ಯಕ್ರಮಗಳನ್ನು ಗಮನಿಸಿದರೆ  ಕೊಡವರ ಬೇಟೆಯ ಪ್ರೀತಿ, ಅವರ ಶೌರ್ಯ ಮನೋಭಾವ ವ್ಯಕ್ತವಾಗುತ್ತದೆ. ಹಬ್ಬದ ಪ್ರಾರಂಭದಲ್ಲೇ ಹಾಲು ಬರುವ ಮರಕ್ಕೆ ಬಾಣ ಬಿಡುವ ಸಂಪ್ರದಾಯ ಹಿನ್ನೆಲೆಯನ್ನು ವಿಚಾರಿಸಿದಾಗ, ಆ ಹಿನ್ನೆಲೆ ಆಗಲೇ ಜನರ ಸ್ಮೃತಿಯಿಂದ ಮರೆಯಾಗಿರುವುದು ಅನುಭವಕ್ಕೆ ಬಂದಿತು. ಆದರೆ ನಾನು ಮತ್ತೆ  ಕೆದಕಿದಾಗ, ಅದರ ಹಿನ್ನೆಲೆ ಇದ್ದಿರಬಹುದೆಂದು ನನಗನ್ನಿಸಿತು. ಕೊಡವರ ಸಂಸ್ಕೃತಿಯಲ್ಲಿ ಬೇಟೆಗೆ ಅತ್ಯಂತ ಪ್ರಧಾನ ಸ್ಥಾನವಿದೆ. ಅವರ ಬೇಟೆಯ ದೇವೌ ಅಯ್ಯಪ್ಪ. ಆತನ ರೂಪ ಹೇಗೆ ಎಂದು ನಿರ್ಧಾರವಾಗಿ ಹೇಳಲು ಸಾಧ್ಯವಿಲ್ಲ. ಆದರೆ ಹಾಲು ಸುರಿಯುವ ಮರದಲ್ಲಿ ಆತ ವಾಸಿಸುವನೆಂದೂ ಜನರ ನಂಬಿಕೆ. ಊರಿನ ಹೊರಗೆ ಇರುವ ಅಂತಹ ಮರದ ಸುತ್ತಲೂ, ಮಣ್ಣಿನಲ್ಲಿ ಮಾಡಿದ ನಾಯಿಗಳ ಪ್ರತಿಮೆಗಳನ್ನು ನಿಲ್ಲಿಸಿ ಆ ಮರವನ್ನು ಪೂಜಿಸುತ್ತಾರೆ. ತಲೆಮಾರಿನಿಂದ ತಲೆಮಾರಿಗೆ ಆ ಪದ್ಧತಿ. ತಮ್ಮ ಬೇಟೆಯನ್ನು ಪ್ರಾರಂಭಿಸುವ ದಿನ, ತಮ್ಮ ಬೇಟೆಯ ದೇವರನ್ನು ಪೂಜಿಸುವ (ನಮಸ್ಕರಿಸುವ ರೀತಿ ಮಹಾಭಾರತದಲ್ಲಿ ದ್ರೌಪದಿಯ ಸ್ವಯಂವರ ಸನ್ನಿವೇಶದಲ್ಲಿ ಅರ್ಜುನ ದ್ರೋಣರ ಪಾದದೆಡೆಗೆ ಬಾಣಬಿಟ್ಟ ಸನ್ನಿವೇಶ) ರೀತಿ ಇರಬೇಕೆಂದು ಅನ್ನಿಸುತ್ತದೆ. ಆದರೆ ಇದಕ್ಕೆ ತಕ್ಕ ಆಧಾರಗಳು ಸಿಗಬೇಕಾಗಿದೆ.
ಹುತ್ತರಿ ಆಚರಣೆ  
ಕೊಡಗಿನ ಹಬ್ಬಗಳಲ್ಲೆಲ್ಲಾ ಅತ್ಯಂತ ವರ್ಣರಂಜಿತವಾದ ಈ ಹಬ್ಬ ನವೆಂಬರ್, ಡಿಸೆಂಬರ್ ತಿಂಗಳಿನ ಹುಣ್ಣಿಮೆ ದಿನಗಳಲ್ಲಿ ನಡೆಯುತ್ತವೆ. ಪುದಿ ಅರಿ-ಪುತ್ತರಿ-ಹುತ್ತರಿ ಎಂದರೆ ಹೊಸ ಅಕ್ಕಿ ಎಂದರ್ಥ ಗದ್ದೆಯಲ್ಲಿ ಹುಲುಸಾಗಿ ಬೆಳೆದು ನಿಂತ ಭತ್ತದ ಪೈರನ್ನು ಆರಾಧಿಸಿ, ಕುಯಿಲು ಮಾಡಿ ವಿದ್ಯುಕ್ತವಾಗಿ ಮನೆ ತುಂಬಿಸಿಕೊಳ್ಳುವ ಸಮುಹೂರ್ತವೇ ಹುತ್ತರಿ. ಈ ಹಬ್ಬ ಹಿಂದೆ ಮೂರು ದಿನ ದೇವಪೊಳ್ದು, ಅರಮನೆ ಪೊಳ್ದು, ನಾಡ್ಪೊಳ್ದು ಎಂಬ ಹೆಸರಿನಲ್ಲಿ ನಡೆಯುತ್ತಿತ್ತು. ಊರಿನ ದೇವಸ್ಥಾನಕ್ಕೆ ಸೇರಿದ ಭೂಮಿಯಲ್ಲಿ ಬೆಳೆ ಕೊಯ್ಯುವ ಸಮಾರಂಭ ದೇವಪೊಳ್ದು ಅರಸರ ಬೆಳೆ ಕೊಯ್ಯುವ ಸಮಾರಂಭ ಅರಮನೆ ಪೊಳ್ದು, ತಮ್ಮ ತಮ್ಮ ಊರಿನ ಗದ್ದೆಯ ಕುಯಿಲಿನ ಸಮಾರಂಭ ನಾಡಪೊಳ್ದು. ಈಗ ನಾಡಪೊಲ್ದು ಮಾತ್ರ ವಿಜೃಂಭಣೆಯಿಂದ ನಡೆಯುತ್ತದೆ. ರೋಹಿಣಿ ನಕ್ಷತ್ರದಲ್ಲೇ ಕದಿರು (ಬುಡಕಟ್ಟುಇರುವ ಭತ್ತದ ಸಸಿ) ತೆಗೆಯುವುದರಿಂದ ಆ ನಕ್ಷತ್ರ ಇರುವ ದಿನ ಕದಿರು ತೆಗೆಯುವವರು ರಾತ್ರಿ ತೆಗೆಯುತ್ತಾರೆ. ಹಗಲು ತೆಗೆಯುವವರು ಹಗಲು ತೆಗೆಯುತ್ತಾರೆ.
ಪೊಳ್ದು ದಿನ ಪ್ರತಿಯೊಬ್ಬ ಕೊಡವನೂ ತಾನೂ ಎಲ್ಲಿದ್ದರೂ ತನ್ನ ಐನ್ ಮನೆಗೆ ಬರಲೇ ಬೇಕು. ಅಂದು ಕುಟುಂಬದ ಜನರು ಮಾತ್ರವಲ್ಲ, ಕುಟುಂಬಕ್ಕೆ ಸೇರಿದ ಆಳುಗಳು ಪ್ರಾಣಿಗಳು ಮನೆಗೆ ಬಂದಿರಬೇಕು. ದೂರದ ಊರಲ್ಲಿ ಮೇಯಲು ಬಿಟ್ಟಿರುವ ದನಕರುಗಳನ್ನು ಆ ದಿನ ಅಟ್ಟಿಕೊಂಡು ಬರುತ್ತಾರೆ. ಪ್ರಾಣಿಗಳಿಗೆ ಮೈತೊಳೆದು ಅವುಗಳ ಕೊರಳಿಗೆ ಗೆಜ್ಜೆ ಮುಂತಾದವುಗಳನ್ನು ಕಟ್ಟಿ ಅಲಂಕರಿಸುವುದಲ್ಲದೆ, ಸುಣ್ಣ ಬಣ್ಣಗಳಿಂದ ಮನೆಯನ್ನು, ಮನೆಗೆ ಸೇರುವ ರಸ್ತೆ ಓಣಿಗಳನ್ನು ಸುಚುಗೊಳಿಸಿ, ತೋರಣ ಕಟ್ಟಿ ಪ್ರತಿ ಬಾಗಿಲಿಗೂ ಹೂವಿನ ಹಾರಗಳನ್ನು ಕಟ್ಟಿ ಅಲಂಕರಿಸುತ್ತಾರೆ. ಪೋದು ದಿನ ಗ್ರಾಮದ ಬಿದಿರು ಕೆಲಸ ಮಾಡುವವನು ಹುತ್ತರಿ ಕುಕ್ಕೆಯನ್ನು (ಪುತ್ತರಿ ಪಚ್ಚೆಯ), ಕುಂಬಾರ ಹುತ್ತರಿ ಕುಡಿಕೆಯನ್ನು, ಚಾಪೆ ಹೆಣೆಯುವವನು ಚಾಪೆಯನ್ನು, ಮರಗೆಲಸದವನು ಕೊಡ್ತಿಯನ್ನು, ಬಡಗಿ ಕತ್ತಿಯನ್ನು ತಂದುಕೊಡಬೇಕು. ಈ ವಸ್ತುಗಳನ್ನು ಒದಗಿಸುವವರಿಗೆ, ಬೆಲ್ಲ, ಅಕ್ಕಿ, ಬಾಳೆ, ಉಪ್ಪು, ಮೆಣಸು, ತೆಂಗಿನ ಎಣ್ಣೆ, ಎಳ್ಳು ತೆಂಗಿನಕಾಯಿ, ಹುತ್ತರಿಗೆಣಸು ಮೊದಲಾದುವನ್ನು ಕೊಟ್ಟು ಸತ್ಕರಿಸುತ್ತಾರೆ. ಊರಿನ ದೇವಸ್ಥಾನದ ಪೂಜಾರಿ, ಊರಿನ ಪ್ರತಿಮನೆಗೆ ಹೋಗಿ ಪುಣ್ಯ ತೀರ್ಥವೆಂದು ನೀರು ಚಿಮುಕಿಸಿ ಮನೆಯನ್ನು ಶುದ್ಧಗೊಳಿಸುತ್ತಾನೆ.
ಹೀಗೆ ಎಲ್ಲಾ ಸಿದ್ಧತೆಗಳಾದ ಮೇಲೆ ಮನೆಗೆ ನೆಲ್ಲಕ್ಕಿ ನಡುಬಾನೆಯನ್ನು (ಪೂಜಾಗೇ ಹೂ) ಗುಡಿಸಿ, ಶುದ್ಧಮಾಡಿ ತೂಗುದೀಪದ ಕೆಳಗೆ ಹುತ್ತರಿ ಚಾಪೆಯನ್ನು ಹಾಸಿ ಅದರ ಮೇಲೆ ಹುತ್ತರಿ ಕುಕ್ಕೆಯಲ್ಲಿ ಮಾವಿನೆಲೆ, ಅರಳಿಎಲೆ , ಅಬ್ಬಿ, ನಾರು ಮೊದಲಾದುವನ್ನು ಇಡುತ್ತಾರೆ. ಹುತ್ತರಿ ಕುಕ್ಕೆಯ ತುಂಬ ಭತ್ತವನ್ನು ತುಂಬಿಡುತ್ತಾರೆ. ಅದರ ಮೇಲೆ ಒಂದು ಬಳ್ಳದಲ್ಲಿ(ಸೇರು) ಅಕ್ಕಿಯನ್ನು ಅದರ ಮೇಲೆ ಮಾನದಲ್ಲಿ (ಅರ್ಧ ಸೇರು) ಅಕ್ಕಿಯನ್ನು, ಅದರ ಮೇಲೆ ಹುತ್ತರಿ ಕುಡಿಕೆಯನ್ನು ತಂಬಿಟ್ಟು ಪುಡಿ ತುಂಬಿ ಇಡುತ್ತಾರೆ. ಅನಂತರ ಚಾಪೆಯ ಮೇಲೆ ಆಲು, ತುಪ್ಪ, ಜೇನು, ಎಲ್ಳು, ಶುಂಠಿ, ತೆಂಗಿನಕಾಯಿ, ಹಾಗಲಮುಳ್ಳು ಮೊದಲಾದುವನ್ನು ಇಡಬೇಕು. ಹತ್ತಿರದಲ್ಲಿ ಒಂದು ಕುಡುಗೋಲು, ವೇಳ್ಯದೆಲೆ, ಅಡಿಕೆಗಳನ್ನು ಇಡಬೇಕು. ಅಷ್ಟರಲ್ಲಿ ಕುಟುಂಬದ ವಾದ್ಯಗಾರನಾದ ಮೇದ ಕದ್ ಪರೆ ಹೊಡೆಯಲು ಪ್ರಾರಂಭಿಸುತ್ತಾನೆ. ಆಗ ಕುಟುಂಬದ ಮುತ್ತೈದೆಯೊಬ್ಬಳು ಅಕ್ಕಿಹಿಟ್ಟಿನ ರಂಗೋಲಿಯಿಂದ ಅಲ್ಲಿರುವ ಮಡಕೆ, ಕತ್ತಿ, ಕದಿರು ತೆಗೆಯುವ ಕತ್ತಿ. ಈ ಎಲ್ಲವುಗಳ ಮೇಲೆ ಸುಂದರ ಚಿತ್ರವನ್ನು ಬಿಡಿಸುವಳು ಈ ರೀತಿ ಸಿದ್ಧತೆಯನ್ನು ನೆರೆಕಟ್ಟುವುದು ಎನ್ನುತ್ತಾರೆ.
ನೆರೆಕಟ್ಟಿ ಆದ ಮೇಲೆ ಗೆಣಸನ್ನು ಬೇಯಿಸಿ, ಅದಕ್ಕೆ ಜೇನುತುಪ್ಪ, ಬೆಲ್ಲ ಅಥವಾ ಸಕ್ಕರೆ ಎಲ್ಲವನ್ನು ಸೇರಿಸಿ ರಸಾಯನದ ರೀತಿಯಲ್ಲಿ ತಯಾರಿಸಿದ ತಿಂಡಿಯನ್ನು ಮನೆಯವರೆಲ್ಲಾ ಸೇರಿ ತಿನ್ನುವರು. ಅನಂತರ ಎಲ್ಲರೂ ಹೊಸ ಉಡುಗೆ-ತೊಡುಗೆಯನ್ನು ಧರಿಸಿ ತೂಗುದೀಪದ ಎದುರು ನಿಲ್ಲಬೇಕು. ಆಗ ಮನೆತನದ ಹಿರಿಯ ಕದಿರು ತೆಗೆಯುವ ಕತ್ತಿಯನ್ನು ಅದಕ್ಕಾಗಿ ನಿಯಮಿಸಲ್ಪಟ್ಟ ವ್ಯಕ್ತಿಗೆ ಕೊಡುತ್ತಾನೆ. ಕೊಡುವಾಗ ಕಾಲೊಂ ರಾಂಡಕ್ಕೊಮ್ಮೆ ಪುತ್ತರಿಪೋದ್ ಕೊವ್ವಕ್ ಪೊಪಂಗಾಯಿತ್ ಪೋದ್ ಕುತ್ತಿ ಅಡಪಲ್ಲಿಕ್ ತಟ್ಟ್‌ಮುಟ್ಟ್ ಇಲಾತನಕೆ ತಪ್ಪ ಭಾರ ಇಗ್ಗತ ನಡತಿಪ್ಪಂಗೊ. ಈ ಗುರು ಕಾರಣಂಗೂ ಕೂಡಿತ್ತುಂಡ ಎಂದು ಎಚ್ಚರಿಕೆ ಕೊಡುತ್ತಾನೆ. ಅನಂತರ ಮನೆಯವರೆಲ್ಲಾ ಆ ಹಿರಿಯನಿಗೆ ನಮಸ್ಕರಿಸಿ ಆಶೀರ್ವಾದ ಪಡೆಯುತ್ತಾರೆ.ಆಗ ಮುತ್ತೈದೆಯೊಬ್ಬಳು ತಳಿಯಕ್ಕಿ ಬೊಳಕನ್ನು ತೆಗೆದುಕೊಳ್ಳುತ್ತಾಳೆ. ಅನಂತರ ಆಕೆಯ ಹಿಂದೆ ಕದಿರು ಕುಯ್ಯಲು ಗದ್ದೆಗೆ ಹೊರಡುತ್ತಾರೆ. ಕದಿರು ತೆಗೆಯುವ ಗದ್ದೆಗೆ ದಾರಿ ಸರಿಪಡಿಸಿ, ತೋರಣ ಹಾಗೂ ಬಾಳೆಕಂಬಗಳನ್ನು ಕಟ್ಟಿ ಅಲಂಕರಿಸುತ್ತಾರೆ. ಕುಟುಂಬದ ವಾದ್ಯಗಾರರ ಜೊತೆ ಮನೆಯವರೆಲ್ಲಾ ಗದ್ದಗೆ ಬರುತ್ತಾರೆ. ಕುತ್ತಿಯಲ್ಲಿರುವ ಹಾಲು, ಜೇನು ಮೊದಲಾದುವನ್ನು ಕದಿರಿನ ಬುಡಕ್ಕೆ ಸುರಿಯುತ್ತಿರುವಂತೆಯೇ, ಅವರಲ್ಲೊಬ್ಬಾಕಶದತ್ತ ಕೋವಿ ಹಿಡಿದು ಕುಶಲುತೋಪು ಹಾರಿಸುತ್ತಾನೆ. ಕುಯ್ಯುವವರು ದೇವರನ್ನು ನೆನೆದು ಕದಿರು ಕೊಯ್ಯುತ್ತಾರೆ. ಆಗ ಎಲ್ಲರೂ ಪೊಲಿ ಪೊಲಿ ದೇವ (ಅನ್ನಲಕ್ಷ್ಮಿಯೇ ಅಕ್ಷಯವಾಗು) ಎಂದು ಕೂಗುತ್ತಾರೆ. ಕುಯ್ದು ಕದಿರನ್ನು ಕುತ್ತಿಯೊಳಗಿಟ್ಟು, ಕುತ್ತಿ ತೆಗೆಯುವವನ ತಲೆಯ ಮೇಲೆ ಇಡುತ್ತಾರೆ. ಅನಂತರ ಉಳಿದಿರುವವರೆಲ್ಲರೂ ಕದಿರನ್ನು ಕೈಗಳಲ್ಲಿ ಹಿಡಿದುಕೊಂಡು ಪೊಲಿ ಪೊಲಿದೇವ ಎಂದು ಕೂಗುತ್ತಾ ಮನೆಯ ಕೈಮಠ, ಸಮಾಧಿ ಮೊದಲಾದ ಸ್ಥಳಗಳಲ್ಲಿ  ಕದಿರು ಇಟ್ಟು ಅನಂತರ ಮನಗೆ ಬರುತ್ತಾರೆ. ಮನೆಯ ಹೊರಭಾಗದಲ್ಲಿ ಮುತ್ತೈದೆಯೊಬ್ಬರು ಚೆಂಬಿನಲ್ಲಿ ನೀರು ಹಿಡಿದು, ಅವರನ್ನು ಸ್ವಾಗತಿಸಿ ಕುರ್ತಿ ತೆಗೆದವನ ಕಾಲು ತೊಳೆದು, ಅವನಿಗೆ ಕುಡಿಯಲು ಹಾಲು ಕೊಡುತ್ತಾಳೆ. ಅನಂತರ ಮನೆಯನ್ನು ಪ್ರವೇಶಿಸಿ ನೆಲ್ಲಕ್ಕಿನಡುಬಾಣೆಯ ಚಾಪೆಯ ಮೇಲೆ ಕತ್ತಿಯನ್ನು ಇಡುತ್ತಾರೆ. ಉಳಿದವರು ತಾವು ತಂದ ಕದಿರನ್ನು ಚಾಪೆಯ ಮೇಲೆ ಇಡುತ್ತಾರೆ. ಅನಂತರ ಕದಿರಿನ ಮಾಲೆ ಮಾಡಿ ಜೊತೆಗೆ ಮಾವಿನ ಮತ್ತು ಅರಲಿಯ ತೋರಣ ಕಟ್ಟುತ್ತಾರೆ.
ಕುತ್ತಿಯನ್ನು ಹಿಡಿದಿದ್ದಾತ ಹಿರಿಯನಿಗೆ ನಮಸ್ಕರಿಸುತ್ತಾರೆ. ಇದಾದ ನಂತರ ತಂಬಿಟ್ಟು, ಎಳ್ಳು, ಹಾಗಲಮುಳ್ಳು, ತೆಂಗಿನಕಾಯಿಯ ಚೂರು, ಕಲ್ಲುಹರಲು, ಪೆರೆಂಬು ಕೊಡಿಗಳನ್ನು ಹಾಲು, ಜೇನು, ಪುಡಿಕಾಸು, ಚಿನ್ನದಚೂರು, ಬಾಳೆಹಣ್ಣುಗಳನ್ನು ಕಲೆಸಿ, ಕಲೆಸಿದ ಹಿಟ್ಟನ್ನು ಸಣ್ಣಸಣ್ಣ ಎಂಡೆಗಳಾಗಿ ಮಾಡಿ ಅರಲಿ ಎಲೆಯ ಮೇಲಿಟ್ಟು ಸತ್ತ ಹಿರಿಯರ ಹೆಸರನ್ನು ಹೇಳುತ್ತಾ ಒಂದೊಂದಾಗಿ ಮನೆಯ ಮೇಲೆ ಎಸೆಯುತ್ತಾರೆ. ಹೀಗೆ ಎಸೆದ ಹಿಟ್ಟಿನ ಉಂಡೆ ಎಲೆಯ ಸಹಿತ ಮಾಡಿನಲ್ಲಿ ಅಂಟಿಕೊಂಡರೆ ತಮ್ಮ ಹಿರಿಯರಿಗೆ ತೃಪ್ತಿಯಾಗಿದೆ ಎಂದು ನಂಬಿಕೆ. ಇದರ ಜೊತೆಗೆ ಕನ್ಯೆ ಅಥವಾ ಮುತ್ತೈದೆಯೊಬ್ಬಳು ಆ ದಿನ ತಯಾರಿಸಿದ ಭಕ್ಷ್ಯಗಳನ್ನು ಅಗ್ರದ ಬಾಳೇ ಎಲೆಯಲ್ಲಿ ಸ್ವಲ್ಪ ಇರಿಸಿ ಅದನ್ನು ನೈವೇದ್ಯವೆಂದು ಸಮಾಧಿ ಕನ್ನಿಕೊಂಬರೆಯಲ್ಲಿ ಇಡುತ್ತಾರೆ. ಅನಂತರ ಮನೆಯವರೆಲ್ಲಾ ಹಬ್ಬದ ಊಟ ಮಾಡುವರು, ಊಟಕ್ಕೆ ಮೊದಲು ಏಲಕ್ಕಿ ಹಿಟ್ಟನ್ನು ಸೇವಿಸಿ, ಆಮೇಲೆ ಇತರ ಭಕ್ಷಗಳನ್ನು ತಿನ್ನುತ್ತಾರೆ. ಊಟ ಮಾಡುವಾಗ ಕಲ್ಲು ದೊರೆತರೆ ಆತನಿಗೆ ಕಲ್ಲಿನಷ್ಟೇ ಆಯಸ್ಸುಡೆಂದೂ ಚಿನ್ನ ಚೂರು ಕಾಸು ಮುಂತಾದವು ಸಿಕ್ಕರೆ ಆತನು ಸಿರಿವಂತನಾಗುವನೆಂದು ನಂಬಿಕೆ. ಪೊದ್ ಮುಗಿದ ನಂತರ ಐದು ದಿನಗಳ ಕಾಲ ಊರಿನ ಮಂದ್ ನಲ್ಲಿ ಊರಿನವರೆಲ್ಲಾ ಕಲೆತು ಕೋಲಾಟ ನಡೆಸುತ್ತಾರೆ.
ಹುತ್ತರಿ ಕುಣಿತ 
ಹುತ್ತರಿ ಹಬ್ಬದ ಸಂದರ್ಭದಲ್ಲಿ ನಡೆಯುವ ಕೊಡಗಿನ ಒಂದು ಜಾನಪದ ನೃತ್ಯ. ಹಬ್ಬದ ಅಂಗವಾಗಿ ಊರಿನ ದೇವಸ್ಥಾನದ ಮಂದ್‌ನಲ್ಲಿ ಒಂದು ವಾರ ಪರ್ಯಂತ ಕೋಲಾಟ ನಡೆಯುತ್ತದೆ. ಹಬ್ಬಕ್ಕೆ ನಾಲ್ಕೈದು ದಿನಗಳಿಗೆ ಮೊದಲು ಗ್ರಾಮದ ಯುವಕರೂ, ಹಿರಿಯರೂ ಮಂದ್‌ನಲ್ಲಿ ಸೇರಿ ಕೋಲಾಟ ಅಭ್ಯಾಸ ಮಾಡುತ್ತಾರೆ. ಇದಕ್ಕೆ ‘ಈದ್ ‘ ಎಂದು ಹೆಸರು. ಈದ್ ದಿನಗಳಲ್ಲಿ ಅಥವಾ ಹಬ್ಬದ ದಿನಗಳಲ್ಲಿ ಕೋಲಾಟದಲ್ಲಿ ಭಾಗವಹಿಸುವವರು ಅಥವಾ ಕೋಲಾಟ ನೋಡಲು ಆಗಮಿಸುವವರು ದುಡಿ ಬಾರಿಸುವ ವಾದ್ಯಗಾರನೊಂದಿಗೆ ಮಂದ್ ಗೆ ಬರುತ್ತಾರೆ. ಅವರು ತಲುಪಿದಾಗ:
ಬಾಳೆ ಬಾಳೆನ್ನಡ ಜಬ್ಬೂಮೀ ಬಾಳೋ ! ಜಬ್ಬೂಮಿ ಮೀದಲ್ ಪೊಮಂದ್ ಬಾಳೋ
ಪುಮಂದ್ ಮೀದಲ್ ದೇವಯ್ಯ ಬಾಳೋ! ದೇವಂಗೊತ್ತಾಚಾರ ಪಾಡ್ ಚೊನಂಗ
(ಜೀವನ ಮಾಡು ಒಳ್ಳೆಯ ಭೂಮಿಯ ಮೇಲೆ, ಒಳ್ಳೆಯ ಭೂಮಿಯ ಮೇಲೆ ಚೆನ್ನಾಗಿ ಬಾಳು, ಒಳ್ಳೆಯ ಭೂಮಿಯ ಮೇಲೆ ದೇವಯ್ಯ ನೀನು ಬಾಳು. ದೇವರಿಗೆ ಒಪ್ಪುವಂಥ ಆಚಾರ ವಿಚಾರವನ್ನು ಹಾಡಿದೆವು ನಾವು, ಆಚಾರವನ್ನು ಹಡಿ-ಪಡಿ ಹೇಳುವೆವು ನಾವು) ಎಂದು ಹಾಡಿ ವಾದ್ಯಗಾರರು ಹಾಡು ನಿಲ್ಲಿಸುತ್ತಾರೆ.
ಅನಂತರ ಅನೇಕ ಬಗೆಯ ಕೋಲಾಟ ಪ್ರದರ್ಶಿತವಾಗುತ್ತದೆ. ಬೊಳಕಾಟ, ಪಡೆಕಳಿ ಇತ್ಯಾದಿ ನೃತ್ಯಗಳು ನಡೆಯುತ್ತವೆ. ಹಾಡುಗಳ ರೀತಿ, ಧಾಟಿಗಳು, ಹಾಡಿನೊಂದಿಗೆ ನೃತ್ಯದ ಹೆಜ್ಜೆಗಳನ್ನು ಜೊತೆ ಜೊತೆಯಾಗಿಡುವಂತೆ ಪ್ರೇರೇಪಿಸುತ್ತದೆ. ಹುತ್ತರಿ ಕೋಲಾಟದಲ್ಲಿ ಹಾಡುಗಳು ಪೋಯ್ ಲೇ ಪೋಯ್ ಲೇ ಎಂಬ ಪಲ್ಲವಿಯಿಂದ ಪ್ರಾರಂಭವಾಗುತ್ತದೆ. ಈ ಹಾಡುಗಳಲ್ಲಿ ದೇವರ ಆಶೀರ್ವಾದವನ್ನು ಬೇಡುವ, ವಾದ್ಯದವರಿಗೂ, ನೃತ್ಯದವರಿಗೂ ಸಲಹೆಗಳನ್ನು ಕೊಡುವ ವಿಚಾರಗಳೂ ಸರಸ ಅಥವಾ ಹಾಸ್ಯ ಪ್ರಸಂಗಗಳು ನಿರೂಪಿತವಾಗಿರುತ್ತವೆ.
ಪಡೆಕಳಿ ಅಥವಾ ಪರಿಯಕಳಿ ಯುದ್ಧ ಪರಂಪರೆಗೆ ಸೇರಿದ ನೃತ್ಯ. ಶೂರ ಯುವಕರು ಪೆಟ್ಟುಗಳನ್ನು ತಡೆಯುವ ಗುರಾಣಿಯಂಥ ಸಾಧನವನ್ನು ತಮ್ಮ ಎಡಗೈಯಲ್ಲಿ ಹಿಡಿದು, ಬಲಗೈಯಲ್ಲಿ ಉದ್ದವಾದ ಬೆತ್ತದ ಕೋಲನ್ನು ಹಿಡಿದು, ನಾನ್ ಬಾಳ್, ಬಯತೂರಪ್ಪ ಬಾಳ್, ಬಾಳ್ ಬಾಳಕೀ ಬಾಳ್ ಎಂದು ಹೇಳುತ್ತಾ ಹೋರಾಟಕ್ಕೆ ಆಹ್ವಾನಿಸುತ್ತಾರೆ. ಈ ಆಟದಲ್ಲಿ ಪರಸ್ಪರ ಯಾರೂ ಕೂಡ ಮೊಣಕಾಲಿನ ಮೇಲೆ ಹೊಡೆಯಬಾರದು. ಆಟ ಒಂದು ಘಟ್ಟಕ್ಕೆ ಮುಟ್ಟಿದಾಗ ಆಟವನ್ನು ನಿಲ್ಲಿಸಿ ಪರಸ್ಪರ ಅಪ್ಪಿಕೊಂಡು ಅಭಿನಂದಿಸಿ ಬೇರ್ಪಡುತ್ತಾರೆ. ಹುತ್ತರಿ ಹಬ್ಬದ ಸಂಜೆ ಅಥವಾ ಕೋಲಾಟ ನಡೆಯುವಷ್ಟು ದಿನ ಪ್ರತಿ ರಾತ್ರಿ ಗ್ರಾಮದ ಮನೆ ಮನೆಗೆ ಹೋಗಿ ಮನೆ ಹಾಡು ಹೇಳುವ ಸಂಪ್ರದಾಯವೂ ಇದೆ. ಮನೆಯವರನ್ನು ಹಾಡಿ ಹೊಗಳಿದ ಅನಂತರ ಅವರಿಂದ ಕಾಣಿಕೆಯನ್ನು ಪಡೆಯುತ್ತಾರೆ. ಉದಾಹರಣೆಗೆ ಒಂದು ಮನೆಯ ಹಾಡು:
ನಂದಾಡ್ ಈ ಮನೆ ಮಂದಿ ಮಹದೇವ | ಪತ್ತಯ ಚಿತ್ತಾರಿ ತೊನೆಯತಿರಡೊ
ತೊಟ್ಟ್ ಲ್ ಪಾಕುಇ ತಪ್ಪತಿರಡೊ | ಪೊಟ್ಟಲ್ ಕರ್ ಪತ್ತ ನೀಂಗತಿರಡೊ
ಪೊಟ್ಟ್ ಲ್  ಬೀರಾಳಿ ನೀಂಗತಿರಡೊ | ಬೆಪ್ಪಲ್ ಪೊಂಬಣನಂಗತಿರಡೊ
(ಈ ಮನೆಯವರಿಗೆ ಮಂಗಳವನ್ನುಂಟು ಮಾಡ ಮಹದೆವ, ಈ ಮನೆ ಎಲ್ಲ ದಿಕ್ಕಿನಲ್ಲೂ ಅಭಿವೃದ್ದಿ ಹೊಂದಲಿ. ಇದರ ಉಗ್ರಾಣದಲ್ಲಿ ಸಣ್ಣಕ್ಕಿ ತುಂಬಿ ತುಳುಕಾಡುತ್ತಿರಲಿ. ಸದಾಕಾಲವೂ ತೊಟ್ಟಿಲಲ್ಲಿ ಹಾಲು ಹಸುಳಿ ನಗುತಿರಲಿ. ಕೊಟ್ಟಿಗೆಯಲ್ಲಿ ಹಾಲು ಕರೆಯುವ ಹಸು ಇರಲಿ ಇತ್ಯಾದಿ).
ವ್ಯಕ್ತಿ ದೂರದಲ್ಲಿ ಸತ್ತು ಹೇಮವನ್ನು ತರಲು ಸಾಧ್ಯ ಆಗದಿದ್ದರೆ ಅವನ ಕೂದಲು, ಉಗುರುಗಳನ್ನು ತಂದು ಹುಲ್ಲಿನ ಬೊಂಬೆಯನ್ನು ಮಾಡಿ ಅದರಲ್ಲಿ ಆ ಕೂದಲು, ಉಗುರುಗಳನ್ನು ಇಟ್ಟು ಆ ಬೊಂಬೆಯನ್ನು ಸುಡುತ್ತಾರೆ. ದಹನವಾದ ಮಾರನೆಯ ದಿನ ಸತ್ತವನ ಮಗ ಅಥವಾ ಅರೆ ಹತ್ತಿರದ ಸಂಬಂಧಿ ದಹನ ಮಾಡಿದ ಸ್ಥಳಕ್ಕೆ ಮೂರು ಬಾರಿ ಪ್ರದಕ್ಷಿಣೆ ಬಂದು ಮೂರು ಸಲ ಅಕ್ಕಿಯನ್ನು ಆ ಸ್ಥಳದ ಮೇಲೆ ಎರಚುತ್ತಾನೆ. ಯದು ತೇಗ ಅಥವಾ ಬಾಲೆ ಎಲೆಗಳನ್ನು ನೆಲದ ಮೇಲೆ ಹಾಸಿ ಅದರ ಮೇಲೆ ಹಕ್ಕಿಯ ಮಾಂಸ, ಅನ್ನ, ತರಕಾರಿ ಮುಂತಾದದುವನ್ನು ಇಟ್ಟು ‘ಓ ಹಳೆಯ ಆತ್ಮಗಳೇ, ಈ ಹೊಸ ಆತ್ಮವನ್ನು ಸೇರಿಸಿಕೊಳ್ಳಿ. ಅದಕ್ಕೆ ಬೆಂಬಲ ನೀಡಿ. ನಿಮ್ಮಲ್ಲಿ ಅದನ್ನು ಒಂದಾಗಿಸಿಕೊಳ್ಳಿ’ ಎಂದು ಪೂರ್ವಿಕರನ್ನು ಪ್ರಾರ್ಥಿಸುತ್ತಾನೆ. ಇದೇ ರೀತಿ ೬ನೇ ದಿನ ಆಹಾರವನ್ನು ಸಮರ್ಪಿಸಿ ಪ್ರಾರ್ಥನೆ ಸಲ್ಲಿಸುತ್ತಾನೆ. ಏಳನೆಯ ದಿನ ದಹನ ಸ್ಥಳದಲ್ಲಿ ಒಂದು ಚಪ್ಪರ ಕಟ್ಟಿ ಅಗಸ ಆ ಚಪ್ಪರದ ಹೊರಭಾಗಕ್ಕೆ ಬಿಳಿ ಬಟ್ಟೆಯನ್ನು ಹೊದಿಸುತ್ತಾನೆ. ತೆಂಗಿನ ಚಿಪ್ಪಿನ ತುಂಬಾ ಎಣ್ಣೆ ತುಂಬಿ ದೀಪ ಹೊತ್ತಿಸಿ ಚಪ್ಪರದ ಎಲ್ಲಾ ಮೂಲೆಗಳಲ್ಲೂ ಇಡುತ್ತಾರೆ. ಸತ್ತವನ ನೆಂಟರು ಅಳುತ್ತಾ ಒಂದೊಂದು ಹಿಡಿ ಅಕ್ಕಿಯನ್ನು ದಹನ ಮಾಡಿದ ಜಾಗದ ಮೇಲೆ ಎರಚುತ್ತಾರೆ.
ಹೀಗೆ ವ್ಯವಸಾಯ ಸಂಬಂಧಿ ಆಚರಣೆಗಳು ಕೃಷಿಕ ಸಮುದಾಯದ ಸಂಸ್ಕೃತಿಯ ಅವಿಭಾಜ್ಯ ಅಂಶಗಳಾಗಿವೆ.
 
—-
(ಸಂಖ್ಯಾಗೊಂದಲ / ಚುಕ್ಕಿ ಚಿಹ್ನೆಯ ಗೊಂದಲ ಇರುವುದರಿಂದ ಈ ಅಧ್ಯಾಯದ ಕೆಲವು ಅಡಿಟಿಪ್ಪಣಿಗಳನ್ನು ನಮೂದಿಸಿಲ್ಲ)

